
        
            
                
            
        

    
	ЖАННИ РОДАРИ

	 

	ЧИПОЛЛИНОГИЙН ХӨГТЭЙ ЯВДАЛ - 2

	(Сургуулийн дунд насныханд)

	(8-19-р бүлэг)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1971 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТУУЛАЙН-БӨӨР ДОКТОР, ГҮНГИЙН ШИЛТГЭЭНЭЭС ХЭРХЭН ХӨӨГДСӨНИЙГ ӨГҮҮЛЭХ НАЙМДУГААР БҮЛЭГ

	Интоорхон хүү үдшийн турш уйллаа. Бэрсүүт-Жүрж герцог

	— Манай залуу гүн нулимснаараа урсаад дуусах нь даг аа. Энэ янзаараа бол түүнээс Интоорхоны яснаас өөр юу үлдэв гэж! гэх зэргээр жаал хүүг дооглон ам хэлээ билүүдэхээс өөр юмгүй.

	Харин Амтат-Жүрж баронд сайхан сэтгэлийн хог шавхруу яльгүй үлдсэн юм байжээ. Энэ нь түүний адил онц бүдүүн улсад байдаг үзэгдэл билээ. Тэгээд барон Интоорхоныг тайтгаруулах гэж амтат тоорт, бингээсээ хүртэл түүнд хэлтэлж өглөө. Энэ бол нарийн боовны маш өчүүхэн хэсэг-үйрдэс төдий зүйл. Гэвч бароны хэчнээн идэмхий хэнхгийг бодолцох юм бол үүнийг даруй өглөгч явдал гэвэл зохино. Тэгтэл хоёр гүн ахайтан Интоорхоныг тайтгаруулахыг оролдох битгий хэл түүний нулимсаар даажин тохуу болгон доромжилж байжээ.

	Эгчмэд гүн ахайтан:

	— Энэ зээ дүү маань манай цэцэрлэгийн эвдэрхий усан оргилуурыг орлож лав чадах юм байна гэсэнд

	— Нулимсан оргилуур! Хи-хи-хи! гэж дүүмэд гүн ахайтан инээжээ.

	Яншуй эрхэм багш, 

	— «Томчуулын хоолоо шингээхэд саадтай учир хоол идэж суухдаа би хэрхэвч уйлах ёсгүй!» гэж би чамаар маргааш гурван мянган удаа бичүүлж залхаана даа, гайгүй! гэж Интоорхоныг занаж билээ. Адаг сүүлд нь Интоорхон хүүгийн уйлах тэртэй тэргүй зогсохоос өнгөрчээ гэж мэдээд унт гэж ор дэвсгэрт нь явуулав.

	Хөөрхий тэр жаалын гансарсан сэтгэлийг тайтгаруулах гэж Гүзээлзгэнэжин чадах чинээгээрээ оролдсон боловч тус болсонгүй. Үүнд охин бухимдахдаа жаал хүүтэй дуу нийлүүлэн уйлж гартал:

	— Үл бүтэх охин чи орилж гэнгэнэхээ даруй тат! Эсвэл чамайг ажлаас чинь хөөнө шүү гэж эгчмэд гүн ахайтан зандран занав.

	Интоорхон сэтгэлийн шаналгаанаас болоод өвдөхөд хүрчээ. Жаал хүү ор дэвсгэрээ салганатал халууран чичирч, бүгшүүлж ханиалгахад нь цонхны шил даржигнадаг боллоо. Дэмийрэх үедээ:

	— Чиполлино! Чиполлино! Улаан-Лууванжин! Улаан-Лууванжин! гэж байн байн дуудаж хашхирдаг ажээ.

	— Энэ жаалыг манай шилтгээний хавиар эргэлдээд байх болсон нэг аюултай гэмт хэрэгтэн үхтэл айлгаснаас зайлахгүй. Тэгээд өвдөх шиг байна, гэж Улаан-лооль бойдаа зарлаад өвчтөнийг тайтгаруулах санаатай:

	— За гайгүй, би маргааш тушаал өгөөд түүнийг чинь бариулчихна гэж амлав. Гэтэл Интоорхон шуг шуг уйлан:

	— Ээ бүү үзэгд! Түүнийг битгий бариул! Хэрэггүй! Түүнийг бариулахаар намайг барьж аваад хамгийн гүн харанхуй гяндангийнхаа ёроолд хаяулчихвал дээр. Харин Чиполлинод бүү гар хүр! Тэр юутай сайн жаал билээ. Чиполлино бол миний, газар дээрх ганц найз минь, ёстой сайн нөхөр минь! гэсэнд Яншуй ноён гайхан бүлтийж нүдээ ирэмчээд:

	— Энэ жаал дэмийрч байна. Их хүнд байна гэжээ.

	Хамгийн алдартай эмч нарт хүн явуулжээ. «Ялааны эрлэг» хочтой Цоохор-Мөөг доктор хамгийн түрүүнд ирж үзээд ялаан борцны шөл гэдэг усан эм бичиж өгөв. Тэр эм огтхон ч тус болсонгүй.

	Тэгэхээр Мойл доктор ирж үзээд ийм маягийн өвчинд ялааны борцны ханд маш аюултай. Харин япон мойлны шүүс шингээсэн цагаан даавуугаар өвчтөнийг ороовол хамаагүй илүү тус болох сон гэв.

	Арваад цагаан даавууг мойлны шүүсээр халтартуулсан боловч Интоорхон хүүгийн бие сайжирсангүй.

	Халгай доктор ирж:

	— Миний бодоход, энэ хүүг түүхий халгайгаар шавбал зохино гэж санал гаргав.

	— Өргөстэй чигээр нь үү? гэж Гүзээлзгэнэжин шивэгчин хэрдхийн цочиж асуужээ.

	— Эрхбиш өргөстэй чигээр нь! Өргөсийг авчихвал эм тусгүй болно.

	Интоорхоныг ногооны газраас сая зулгааж авчирсан шинэхэн халгайгаар эмнэж гарсанд хөөрхий жаал өргөсөнд түлэгдэн тэвдэхдээ арьсаа хуулуулж байгаа юм шиг орилон чарлаж, дэвхцэж байлаа.

	Халгай доктор баяртайгаар алгаа үрж:

	— Харж байна уу? Залуу гүнд сүрхий нөлөө үзүүлж байгааг хар даа. Энэ эмчилгээг үргэлжлүүлнэ шүү! гэв.

	Алдарт профессор Шанцай-Манцай эрхэм

	— Энэ бүхэн чинь шал дэмий! Ямар тэнэг новш халгай бичиж өгөв өө? Шинэ шанцайгаар л эмнээд үз дээ гэв.

	Гүзээлзгэнэжин шивэгчин ой дотор том туулайн бөөр модны доор суудаг Туулайн-Бөөр докторт сэмхэн хүн явуулав. Тэр эмч өвчтөнд тун бага эм бичдэг бөгөөд өөрийн мөнгөөр эмийн харамжийг төлдөг тул түүнийг ядуусын доктор гэж нэрлэдэг юм санжээ.

	Туулайн-Бөөр докторыг шилтгээн цайзын хаалганд хүрч ирэхэд жууз тэргээр морилж ирсэнгүй явган нүцгэн ирэв гэж зарц хаалгач нар оруулах дургүй байжээ.

	— Жууз тэрэггүй доктор гэдэг чинь магад зальт этгээд, луйварчин байхаас зайлахгүй гэж зарц нар хэлээд докторын улаан нүүрэн дээр нь хаалгаа хаахаар завдаж байтал Яншуй багш эрхэм хүрээд иржээ.

	Яншуй ер нь хаа нэгтэйгээс ийнхүү гэнэтхэн гараад ирдэг зуршилтайг та нар санаж байгаа биз. Энэ удаа дашрамд санамсаргүй дайралдсан нь сайн боллоо. Эмчийг оруул гэж тушаажээ. Туулайн-Бөөр доктор өвчтөний хэлийг гаргуулан харж, судсыг барьж, бас хэдэн зүйл лавлан асуух зэргээр нарийвчлан үзээд гараа угаасны хойно гунилтай, ноцтой байдлаар өгүүлрүүн:

	 

	Өвчтөнд өвдөх юм алга байна 

	Өр зүрх, судас шөрмөс нь эрүүл юм 

	Дэлүү мэлүү нь ч өвчин хөндүүр алга 

	Дэндүү ганцаардсанаас хүү үхэх нь байна

	 

	— Та битүү хатуугаар юу гэх гээд байна?

	— Би битүү хатуу хэлээгүй, үнэнийг хэлж байна. Энэ жаалд ямар ч өвчин алга, зүгээр л сэтгэл санааны хиен болсон байна.

	— За тэр чинь ямар өвчин юм бэ? гэж эгчмэд гүн ахайтан асуув.

	Тэр ахайтан эмчлүүлэхдээ дуртай, урьд дуулдаагүй ямар нэг шинэ өвчний нэрийг дуулбал түүнийг даруй бие махбодоосоо эрж хайгаад олчихдог сонин хүн билээ. Энэ эрхэм гүн ахай туйлын баян тулд эмийн үнэ, эмчийн хөлс зардлаас ер айдаггүй бөлгөө.

	— Эрхэм ахайтан минь энэ бол өвчин биш, сэтгэлийн уйтгар гуниг юм. Энэ жаалд үерхдэг найз нөхөд хэрэгтэй. Хүүгээ бусдын хүүхэд багачуудтай тоглуулж байх нь яасан юм бэ? гэв.

	Аяа доктор энэ үгийг хэлээгүй сэн бол дээр байжээ! Хөөрхий докторын толгой дээр зэмлэх доромжлох үгсийн мөндөр асгаран буух нь тэр! 

	— Эндээс даруйхан тонил! Эс зайлбал шилэн дээрээс нь базаж аваад гаргаад хая гэж зарц нартаа би тушаана шүү гэж Улаан-лооль тайж зандрав.

	— Ичээсэй та! Бидний зочирхог найрсгийн итгэлийг ингэтэл муухай хөсөрдүүлэхээсээ та зовдог болоосой. Манай орд харшид та залиар нэвтэрсэн байна. Зүй нь хүний хувийн эзэмшил газар дур зоригоороо хүрч түрэн орж ирлээ гэж таныг шүүхэд өгмөөр юм санжээ. Тийм үү, үгүй юу? Эрхэм өмгөөлөгч авгай! гээд тэр хатан хэрэг болоход хэдийн дэргэд бэлхэн байж байдаг Буурцаг ноён тийш эргэж харав. Буурцаг ноён:

	— Тэгэлгүй яах вэ эрхэм гүн ахайтан минь! Энэ бол яах аргагүй эрүүгийн хүнд гэмт хэрэг юм шүү! гэжээ.

	Ингэж хэлээд өмгөөлөгч тэмдэглэлийн дэвтэртээ бичсэн нь:

	«Туулайн-Бөөр доктор гэгч этгээд хувийн эзэмшил газарт хүч түрэн, цөмөрч орсон хэргийн тухайд эрхэм гүн ахайтанд зөвлөгөө өгсний хөлсөнд арван мянган лир1 зоос» гэжээ.

ХУЛГАНЫН ЕРӨНХИЙЛӨН КОМАНДЛАГЧ УХРАХЫН ДОХИО ӨГӨХӨӨС АРГАГҮЙ БОЛСОН НЬ ГЭМЭЭХ ЕСДҮГЭЭР БҮЛЭГ

	Улаан-Лооль бойдаагийн тушаалаар баривчлагдаад, шилтгээний нүхэн гянданд хоригдсон Хулуу анд, Лийр хөгжимч профессор, Усан-Үзэм уран гуталч, Хулуулун андхай тэргүүтэн тэр тосгонд оршин суугчид юу болсныг та бүхэн эрхбиш мэдэх сэн гэж байгаа биз ээ! 

	Шорон гяндан дотор хав харанхуй, оготно хулганаар дүүрэн байдгийг мэдээд Лийр профессор нэг лааны хугархай биеэрээ золтой авч орсон байна. Олон хулгана цөм гүн утгын хөгжимд дургүй тул хөгжимчин профессор даруй хийл наадаж гарлаа. Хийлийн чанга жингэнэх дууг сонсоод оготнууд муур гийнах мэт ёрын муухай дуутай хөгжмийн зэвсгийг хараан зүхсээр ийш тийш бутран зугтаажээ.

Автоматаар үүсгэсэн тайлбар]

	Гэтэл хөгжим яваандаа зөвхөн хулганын чихэнд төдийгүй, мөн Усан-Үзэм гуталчийн чихэнд хүртэл чийртэй болжээ. Лийр хөгжимчин уулаас уян наалинхай сэтгэлтний нэг мөний тулд нулимс гаргам уйтгар гунигт ая л ямагт дардаг билээ.

	Иймд бүх хоригдол хөгжмөө больж үз гэж хийлчээс гуйжээ.

	Харин хөгжим намхарсан даруйд олон хулгана, довтолгоонд орсон учрыг та бүхэн юу андах билээ. Ерөнхийлөн командлаг Урт сүүлт-Хулгана генерал довтолгоог удирдаж тушаасан нь:

	— Нэгдүгээр цуваа зүүн гараас орж, юуны түрүүнд лааг эзлэн авна. Харин лааг идсэн байвал хохь чинь болно шүү! Би бол танай генерал болохоор лаанд хамгийн түрүүн би шүдээ шигтгэх учиртай. Хоёрдугаар цуваа баруун гараас орж, хийлийг довтолно. Энэ хийлийг шимтэй шүүстэй тал лийрээр хийсэн болохоор их л амттай эд байх ёстой. Гуравдугаар цуваа магнайнаас цохилт өгч, дайсныг хүйс тэмтрэх хэрэгтэй гэжээ.

	Цуваан дарга нар энэ үүргийг жагсаалын цэрэг оготнуудад тайлбарлаж өгчээ. Урт-сүүлт Хулгана генерал танк дотор сууж явлаа. Чухамдаа гэвэл энэ нь танк биш, харин арваад дорвитой оготнын сүүлнээс уясан ваарын хэлтэрхий бөлгөө.

	Бүрээч нар довтолгоонд орох дохио өгөв. Хэдхэн хормын дараа тулалдаан төгсжээ.

	Тэгэвч хөгжимчин профессор маань хийлээ толгой дээрээ өндөрт өргөсөн учир хулганууд түүнийг идэж чадсангүй. Харин лаа нь салхинд үлээгдсэн мэт алга болоод нөхөд маань хав харанхуй хоцорчээ.

	Бас нэг юм алга болсон боловч чухам юу алга болсныг хожим мэдээрэй.

	Хулуу анд сэтгэл тун ч түвдэхгүй, 

	— Аяа, энэ бүхэн надаас л боллоо гэж үглэв.

	— Яагаад чамаас болоо вэ? гэж Усан-Үзэм уран гуталч хүнгэнэв.

	— Хувьдаа байшинтай болъё гэсэн мунхаг бодол толгойд минь ороогүй сэн бол бидэнд энэ мэт гай учрахгүй байсан юм! 

	— За, та тайвширч үз! гэж гэргий нь Хулуулун андхай дуу алдаад, — Та ямар биднийг шоронд хийсэн биш! гэжээ.

	— Би өвгөн боллоо. Байшингаар элэнцгээ хийх вэ! Цэцэрлэг доторх вандан сандал дор унтвал боллоо. Тэгсэн бол хэнд хүртээлтэй бил ээ? Та минь, хуягийг дууд! Намайг байшингаа Улаан-лооль гавьяатад бэлэглээд, түүнийг нуусан газраа зааж өгөх гэнэ гэж цаадхадаа хэл! гэсэнд Усан-Үзэм гуталчин уурлаж:

	— Чи түүнд нэг ч үг бүү цухуйлга! гэжээ.

	Лийр хөгжимчин профессор хийлийнхээ чавхдасыг гунигтайхан шувтарч шивнэн хэлсэн нь:

	— Хэрэв чи хуягуудад бяцхан байшингаа хаа нуусныг задруулан хэлбэл энэ хэрэгт чи Хар-нэрсийг бас орооцолдуулах болно. Тэгээд...

	— Чимээгээ намд! Нэр бүү дурд. Энд хана туурга боловч чагнах чихтэй дэг шүү гэж Хулуулун авгай шивнэв.

	Үүнд бултаар нам гүм болоод хирдхийн ийшээ тийшээ эргэцүүлэн харсан боловч нэгэнт гэрэл гэгээгүй хав харанхуй болохоор хана туурганд чих байгаа эсэхийг олж үзэж ерөөсөө чадсангүй.

	Харин хана туурга үнэхээр чихтэй байжээ. Чухамдаа өрөөсөн чих буюу ганцхан нүхтэй байжээ. Түүнээс гянданд ярьсан хэлэлцсэн бүхнийг шууд Улаан-лооль цусан гавьяатын өрөөнд хүргэж дамжуулдаг нууц утасны маягийн хоолой явчихсан байжээ. Зол болоход Улаан-лооль эрхэм энэ хоромд Интоорхоны хэвтрийн дэргэд, сандарч цүлхгэнэж байсан болохоор сэм чагнаж чадаагүй билээ.

	Ажин түжин нам гүмийн дунд дахиад бүрээний урт дуу янгинасан нь оготнууд дахин довтлохоор бэлтгэж байгаагийн дохио юм. Лийр профессорын хийлийг эзлэн авахаар тэд хатуу шийдсэн юм санжээ.

	Хулгануудыг айлгахын тулд профессор концерт тавихаар бэлтгэсэн үүнд: Хийлээ эрүүн дороо хавчуулж, нумыг зориг бадрангуй далайсанд хоригдлууд цөм амьсгаа даран чагнажээ.

	Нэлээд удаан хүлээлээ. Хүлээж ядаад тэд хураасан амьсгалаа гаргалаа. Гэтэл хийлээс жин гэх ч дуу гарсангүй билээ.

	— Дуугарч өгөхгүй байна уу? гэж Усан-Үзэм гуталч уран асуулаа.

	— Ай халаг! Хулгана нумын минь талыг мэрчихжээ! гэж профессор уйлагнан дуугарчээ.

	Үнэхээр хийлийн нумыг мөлжөөд идчихсэн болохоор түүнээс хэдхэн сантиметр оронцог үлджээ. Нум хөвчгүйгээр яаж хийлдэх бил ээ! Гэтэл хулганууд сүрлэг дайчин соёонуудаа гаргаад довтолгоонд орлоо.

	— Аяа энэ бүхэн ганцхан миний балаг! гэж Хулуу анд шүүрс алдлаа.

	— Чи санаа алдахаа болиод бидэнд туслалц! Чи тийм л сайн гасалж гангинаж, санаа алдаж чаддаг юм бол бас муур шиг дуугарч чадах байлгүй! гэж Усан-Үзэм гуталч хэлэв. Үүнд Хулуу анд гомдож:

	— Муурчлан дуугарах гэнэ ээ! Би чамайг гайхаж байна. Үнэн тохьтой томоотой хүн шиг байтлаа ийм хоромд бас даажигнаж байдаг вий! гэжээ.

	Усан-Үзэм гуталчин хариу хэлэхийн оронд өөрөө их л чадамгайгаар:

	— Мяу, мяу! гэж муурчлан гийнасанд хулганын арми зогсосхийн түдэв.

	Урт-сүүлт Хулгана генерал танкаа хард гэтэл гэнэт тооромсолж:

	— Аяа тэд яах аргагүй муур авчирсан байна. Үүнийг би бүх агуулах зооринуудын эрхт эзэн, миний жилийгээч өвөг Гуравдугаар Хулгана агсны ясыг өндөлзүүлэн дурсаж андгайлъя! гэж дуу алдан өгүүлэв.

	— Генерал минь, урван тэрсэлсэн явдал гарсан шиг байна. Миний цувааны цэрэг байшингийн дээврийн хонгилын мигуй, мийн бүхэл армитай тулгарсан байна гэж цуваан дарга нарын нэг нь ирж илтгэв.

	Үнэндээ тэд нэг ч мигуй, мийтэй дайралдсан зүйлгүй. Гагцхүү айхад аргал хөдлөх гэгчийн үлгэрээр хэтэрхий ширвээдэн айснаас гарсан хэрэг байлаа.

	Урт сүүлт хулгана генерал царвуугаараа сүүлээ шувтарлаа. Санаа зовсон үедээ ийнхүү сүүлээ шувтардаг муу зуршилтай тулд түүний биеийн энэ хэсэг ихэд хохирч, эрхэм командлагч маань хулгана-цэргүүддээ «Оготор генерал» гэж сэм хочлогдох болсон ажээ. Тэр генерал:

	— Миний жилийгээч өвөг, бүх амбаарын эрхт эзэн, Урт-сүүлт Хулгана агсны ясыг өндөлзүүлэн дуудаж андгайлъя! Урван тэрслэгч нар хар хэргийнхээ хариу үзэх болно. Одоо ухрах дохио өгөгтүн! гэж тушаал буулгалаа.

	Дарга нар тушаалыг үг дуугүй дагав. Ухрах дохионы бүрээ үлээж, танк чирч яваа хулгануудаа өршөөл энэрэлгүй шавхуурдан гуядаж явсан Оготор Генерал тэргүүнтэй хулганын арми нэлдээ яаралтай ухран холдсон болой.

	Ийнхүү нөхөд маань эсрэг дайсны довтолгоог эрэлхэг зоригтойгоор няцаасан байна.

	Ялалт байгуулав гэж харилцан баяр хүргэлцэж атал хэн нэгний нарийхан дуу жингэнэн:

	— Хулуу өвгөн гуай, Хулуу эрхэм ээ! гэх дуу гарсанд

	— Ингэхэд профессор та намайг дуудаад байна уу?

	— Үгүй билээ эрхэм ээ! Би биш шүү! гэж Лийр гуай хэлэв.

	— Хэн нэг нь намайг дуудаад байх шиг чихэнд сонсогдох шиг болсон

	— Хулуу өвгөн гуай! Хулуу өвгөн гуай! гэж өнөөх нарийхан дуу дахин гарчээ.

	Хулуу өвгөн Усан-Үзэм гуталчин тийш эргэж:

	— Усан-үзэм гуталч авгай! Энэ тань та л шахтнаад байна уу даа? гэсэнд Усан-Үзэм мастер:

	— Чи чинь юу болов? Би шахтнахын санаа ч сэдээгүй сууж байна. Ганцхан толгойд минь нэг загатнасан бодол орж ирээд би шилээ л маажиж байна гэжээ. Тэгтэл өнөөх дуу дахин гарч:

	— Хулуу өвгөн гуай! Та хариу дуугараат! Би Гүзээлзгэнэжин байна! гэжээ.

	— Ингэхэд чи чинь хаана байна вэ?! 

	— Би Улаан-лооль цусан гавьяатын өрөөнд байна. Тантай нууц утсаар ярьж байна. Та миний үгийг дуулж байна уу?

	— Дуулж байна. Дуулж байна! 

	— Би ч таны үгийг тод сайн сонсож байна. Улаан- Лооль удахгүй энд ирнэ. Тэр хооронд танд хэдэн үг дамжуулж үзээч гэж намайг гуйсан юм.

	— Хэн гуйсан хэрэг вэ?

	— Таны найз нөхөр Чиполлино гуйсан юм. Та нарыг бүү санаа зов гэж байна лээ! Түүнийг итгэж түшигтүн! Чиполлино, та нарыг шоронгоос суллаж гаргахаар чармайн оролдож байна. Хулуу өвгөний бяцхан байшин хаана байгааг Улаан-лооль ноёнд бүү хэлэг түн! Бүү бууж өгөгтүн! Чиполлино бүгдийн арга аяыг олно! гэжээ.

	— Бид хэнд ч юу ч үг алдахгүй хүлээж суумз! гэж Усан-үзэм гуталчин бусдыгаа төлөөлөн хариулахдаа, — Харин Чиполлиног түргэлж үз гээрэй: Хулганууд биднийг бүсэлсэн. Хэдий хэр бид тэсвэрлэж чадахаа мэдэхгүй байна. Охин чи яаж ийгээд бидэнд лаа, чүдэнз хоёр оруулж өгч ч чадахгүй юу? Бид нэг лааны хугархайтай байсан юм. Гэтэл түүнийг маань хулгана мэрээд идчихсэн! гэв.

	— Жаахан хүлээж бай! Би одоохон эргээд ирнэ.

	— Хүлээлгүй яах вэ! Бид хүлээхгүй хаачих вэ! гэв.

	Баахан азнаад Гүзээлзгэнэжиний дуу дахин гарч:

	— Би лаа шидлээ, бариад ав! гэв.

	Нэг юм шурд гээд Хулуу өвгөний хамар дундуур цохиод авчээ.

	— За, за, лаатай болох шиг байна гэж өвгөн баяртайгаар хашхирлаа.

	Цаасан уутан дотор өөхөн тосны бүхэл лаа, хайрцаг чүдэнз хоёр байлаа.

	— Гүзээлзгэнэжин минь, чамд баярлалаа гэж хоригдлууд хоолой нийлүүлж хашхиралдлаа.

	— За баяртай, Улаан-лооль ирлээ. Зугталгүй горьгүй гэв.

	Нээрэн ч тэрхэн хоромд Улаан-лооль тайж өрөөндөө ороод иржээ. Нууц утасны хавьд сүүтэгнэж байгаа Гүзээлзгэнэжин охиныг үзээд цусан гавьяат ноёны тэвдсэнийг хэлэх үү! 

	— Чи энд ямар элэнцгийгээ хийгээ вэ?

	— Би энэ зангыг цэвэрлэж байна.

	— Ямар зангыг?

	— Яагаа вэ энэ! Энэ чинь хулгана барьдаг занга биш юм уу? гэв.

	Үүнд Улаан-Лооль тайжийн санаа сая амарч: «Тэнгэр өршөө! Энэ шивэгчин охин ашгүй миний нууц харилцуур утсыг харин хулганын занга гэж бодох тэнэг амьтан санжээ. Яамай даа!» гэж боджээ.

	Улаан-лооль тайж хөхин хөгжихдөө Гүзээлзгэнэжинд чихрийн цаас хүртэл бэлэглэжээ.

	— Май үүнийг ав. Энэ цаасыг долоож болно. Наадах чинь амттай юм шүү! Нэгэн жилийн өмнө наадахад чинь архи чөмөгтэй чихэр боолттой байсан юм шүү! гэв.

	Гүзээлзгэнэжин мэхэсхийн ёсолж:

	— Долоон жил танд үйлчлэх хугацаанд өршөөлт эзэн та гурав дахь чихрийн цаасаа надад бэлэглэж байна гэж Цусан гавьяат эрхэмд талархал илтгэв.

	— За тэр дээ! Би сайн эзэн байгаа биз? Биеэ хичээж яв. Тэгвэл чиний сэтгэл ч бас ханамжтай байх болно гэв.

	— Юу сайхан бэ? дур сайхан гэдэг дээ гэж Гүзээлзгэнэжин цэцэн үгээр хариу өчөөд дахин мэхэсхийж ажлаа хөөцөлдөхөөр гүйж оджээ.

	Улаан-лооль тайж баяртайгаар алгаа үрж дотроо бодсон нь: «Одоо би нууц утасны дэргэд жаахан сууж хоригдлуудын юу чалчилдаж байгааг чагная байз. Лавтайяа олон сонин юм олж мэдэх вий. Аягүйдвэл өнөөх золигийн жижигхэн байшинг тэд чухам хаана нуусныг илрүүлж чадах ч юуны магад»

	Гэтэл Гүзээлзгэнэжин шивэгчин Улаан-лооль тайж чагнуурын дэргэд ирлээ гэдгийг цаг тухайд нь хоригдлуудад урьдаас сэрэмжлүүлэн мэдэгдсэн тул тэр тайжийн сэтгэлийг хэдэн хором «аятайхан» байлгахаар тогтоод түүнийг зүйл зүйлээр толгой-малгайгүй харааж гарчээ.

	Улаан-лооль «За гайгүй та нарыг уу!» гэж заналхийлэн хашхирмаар хор шар нь буцалж байсан боловч бас биеэ илчлэх дургүй байжээ.

	Ийм болохоор доромжилсон муу үгийг сонсож байснаас амрах лавриндаа заларч хэвтсэн дээр гэж үзжээ. Унтахын өмнө гар хийцийн утас юугаа бөс даавуугаар нягт нямбай бөглөв. Тэр утасны харилцуурын оронд архи дарс лонхонд юүлэхэд хэрэглэдэг ердийн нэгэн цорго байсан ажээ.

	Усан-Үзэм мастер гяндан дотор шинэ лаа асаалаа.

	Хоригдлууд цөм өөдөө өлийн харвал адрын нэгэн буланд нууц утасны нүх сүв байхыг олж үзээд Улаан-лооль тайжийг бахаа ханатал шоолон инээв. Тэр ноён хоригдлуудын ярилцахыг сонсоод дэлбэртлээ уурласан байх учиртай.

	Гэвч там гяндангийн доторх баяр баясгалан удтал үргэлжилсэнгүй. Тагнуул хулгана шоронгийн өрөөнд лаа асаасныг үзээд хэргийн байдал ямар байгааг нарийвчлан шинжилж аваад цаг алдалгүй илтгэхээр Оготор генерал руугаа жирийлгэжээ.

	— Хосгүй эрхэм генерал аа! Муурууд гараад явчхаж. Харин хоригдлууд шинэ лаатай болсон байна гэж баяртайгаар мэдээ өгчээ.

	Оготор жанжны шүлс нь гоожив. Анхны мөнөөхөн лааны өөдөсний үнэр амтыг хараахан хадгалсаар байгаа сахлаа долоож байлаа.

	— Цугларах бүрээ үлээ! гэж генерал тэрхэн хоромд тушааваа.

	Цэргээ жагсаж жигдэрсний хойно Урт-сүүлт генерал, өөрөөр хэлбэл Оготор генерал бадрангуй сайхан үг хэлсэн нь:

	— Хатан зоригтон минь! Манай зоорь аюулд учирлаа. Дайсныг довтолж, тулалдаанаар өөхөн тосон лааг булаагтун! Түүнийг би өөрөө зооглох нь мэдээж. Гэхдээ идэхийн өмнө та бүхэнд түүнийг ээлж дараагаар долоолгомз. Мэрэгчид урагшаа давшаад! гэв.

	Хулганууд хөхин хөгжин час час хийцгээж, сүүлээ оодойлгоод тулалдаанд довтлон оржээ.

	Энэ удаа Усан-Үзэм гуталчин урьдаас болгоомжилж лаагаа шалнаас их дээр, хана дахь хоёр туйпууны завсрын хонхорт шигтгэн тавьсан байлаа. Хулганууд гөлгөр халтирамхай хана өөд авирахыг оролдсон боловч талаар болж, лаанд хүрч хараахан чадсангүй. Хамгийн гавшгай зарим нь Лийр хөгжимчин профессорын хийлийг цөлмөж амжив. Гэвч энэхүү эрэлхэг зоригтон толгойгоо хандсан зүгт зугтаахаас өөр аргагүй боллоо. Юу гэвэл довтолгоо амжилтгүй болсонд бугшин уурласан учир Оготор генерал хатуу харгис арга хэрэглэхээр тогтсон юм.

	Тэр генерал олон таван үггүй бүх цэргээ жагсаан уульхай хулчгар байдал гаргасан гэж арав дахь хулгана бүрийг цаазаар авах тушаал өглөө.

	Мөн энэ шөнө санамсаргүй хэрэг дэгдэв.

	Чиполлино, Гүзээлзгэнэжин, Улаан-Лууванжин нар цэцэрлэгийн хайсны дэргэд цуглаж, хэргийн байдлыг шүүн хэлэлцэхдээ их л улайран махарч ярьсан тул эргэн тойронд юу болж байгааг анхаарсангүй.

	Тэд энэ үеэр эргүүл манааны ажил юугаа хийж явсан Мастино нохойг ч ажигласангүй байна.

	Хоточ нохой багачуудыг илрүүлэн олоод тэд тийш галзуу юм шиг довтолжээ. Охидтой нэг их орооцолдсонгүй боловч харин Чиполлиног дайрч унагаад, дээр нь хэвтэж аваад хуцаж гарсанд Улаан-лооль ноён хүрч ирээд жаал хүүг бариад авчээ.

	Үүнд цусан гавьяат эрхмийн сэтгэл хэчнээн ханамжтай байсныг хэлээд юу хийнэ.

	Тэр ноён Чиполлиног доромжлон өгүүлрүүн:

	— Би чамд гойд талтай сайн байдгийн нотолгоо болгож, чамайг би хамгийн харанхуй, чангалангийн тусгай шоронд хийнэ. Чам шиг өөдгүй амьтанд жирийн гяндан таарахгүй гэсэнд

	— За танд баярлалаа! гэж Чиполлино давгүй хариулав.

	Тэр жаал өөрөөр юу гэж ч хариулах бил ээ! Эсвэл та нар Чиполлиног уйлж өршөөл гуйх учиртай байсан гэж бодож байна уу? Чиполлино бол хэн бүхнийг уйлуулж чаддаг мөртөө өөрөө ямар ч нөхцөл байдалд уйлна гэдгийг мэддэггүй үнэнч шударга. Сонгинын гэр бүлээс гарсан тул уйлах гэж үгүй бөлгөө.

ЧИПОЛЛИНО, СОХОР-НОМИН ХОЁР ШОРОНГИЙН ӨРӨӨ ДАМЖИН АЯЛСНЫГ ӨГҮҮЛЭХ АРАВДУГААР БҮЛЭГ

	Чиполлино шөнө сэржээ. Хаалгыг нь тогшиж байх шиг санагджээ. «Энэ хэн байдаг сан бил ээ? Эсвэл би хаалга тогшлоо гэж зүүдлэв үү?» гэж бодлоо.

	Ер нь юу намайг ингэж сэрээв? гэж Чиполлиногийн бодож суутал дахиад л чимээ гарлаа. Хэн нэг нь ойрхон шиг ёотуугаар газар цохиод байх шиг битүүлэг жигд доргион гарч байна.

	Чиполлино чимээ гарч байгаа зүгийн хананд чихээ нааж чагнаад:

	«Хэн нэг нь газар доогуур хонгил ухаж байна аа даа» гэж бодов.

	Ийм дүгнэлт дөнгөж хийтэл хананаас шороо бурд хийн асгарч, дараа нь туйпуу унаад түүний хойноос нэгэн амьтан зооринд үсрэн орж ирлээ.

	— Чөтгөр ав гэж! Энэ чинь би хаашаа ороод ирэв ээ? гэж бүдэгхэн дуу гарчээ.

	— Миний шоронд өөрөөр хэлбэл Интооржин гүн ахайтны шилтгээний хамгийн харанхуй газар ороод ирлээ та. Энэ золигийн харанхуйд таныг сайн харж чадахгүй, зохих ёсоор тантай мэндэлж ч чадахгүй байна. Уучлаарай та гэж Чиполлино хэллээ.

	— Та тань хэн байна? Уучлаарай. Би харанхуйд дассан юм. Энд надад дэндүү их гэрэлтэй юм. Би гэрэлд юу ч үздэггүй.

	— Яана гэнэ ээ? Тэгвэл та Сохор-Номин гуай уу?

	— Ёсоороо мөн! Би энэ чиглэл рүү ирэх хонгил ухъя гэж аль хэдийнээс бодсон боловч зав чөлөө олдохгүй байлаа! Миний хонгил чинь газар доогуур хэдэн арван километр үргэлжилнэ шүү дээ. Тэдгээрийг харж хандаж засаж цэвэрлэж байх хэрэгтэй. Байн байн ус нэвтэрчих юм. Үүнээс болоод би байнга нусгай хүрчихдэг боллоо. Хажуугаар нь бас бусдын хийсэн ажлыг хүндэтгэж сураагүй муусайн чийгийн өт хорхойн хөндлөн гулд төнхөж нүхлэхийг яана! Тэгээд л энэ ажлыг долоо долоо хоногоор хойш тавьсаар өдий хүрлээ. Өнөө өглөө би «Ноён Сохор-номин, та үнэхээр юм мэдэх дуртай болоод орчлон ертөнцийг үзэх сонирхолтой бол шинэ гудам хонгил ухах цаг болжээ!» гэж дотроо хатуу шийдээд замдаа гарсан минь энэ дээ...

	Чиполлино Сохор номин авгайн яриаг тасалдуулж түүнд нэр усаа хэлэхийг бодов:

	— Намайг Чиполлино гэдэг. Сонгинодой гэсэн үг. Би Улаан-лооль ноёнд онцлогдсон амьтан! гэв.

	— Та тайлбарлаад байх явдалгүй. Би таныг үнэрээр тань даруй таньсан юм.

	Би үнэн сэтгэлээс таныг өрөвдөж байна. Та ийм золиг шиг их гэрэлтэй газар өдөр шөнөгүй суух ял эдэлжээ. Энэ чинь ёстой тамын зовлон гэгч мөн биз ээ! 

	— Би бол энэ газрыг их л харанхуй юм гэж бодоод...

	— Та тоглож тохуурхан хэлж байгаа биз! Гэвч би таныг туйлын их өрөвдөж байна. Амьтан муухай санаатай байх юм даа. Амьтныг хэрэв шоронд хийх юм бол нүдийг ёстой нэг амраахаар таг харанхуй газар хийж бололгүй яах вэ гэж би боддог гэжээ.

	Гэгээн харанхуйн тухай Сохор-номинтой маргалдаад маргалдаад дэмий гэдгийг Чиполлино ойлголоо. Сохор-номин хав харанхуй хонгил сувагтаа нэгэнт дассан болохоор энэ талаар шал ондоо гойд бодол саналтай байх нь аргагүй.

	— Тийм ээ, гэрэл надад ч гэсэн хар яршиг болж байх шив гэж Чиполлино хуурмагаар санаа алдав.

	— За тэр шүү! Би танд эс хэлэв үү? гэсэн нь Чиполлиногийн үг Сохор-номины сэтгэлийг их хөдөлгөснөөс ажээ.

	— Та арай бага шиг байсан сан бол... гэж Номины эхэлтэл Чиполлино:

	— Би юу? Тийм том гэж үү? Сохор-Номин таны гаргасан ямар ч нүх сүвээр би год үсрээд гарчихна шүү! 

	Тэгэлгүй дээ тэгэлгүй. Харин миний хонгил гудмыг өршөөж нүх сүв гэж нэрлэхгүй байж үзээрэй. Ер нь тэгээд би таныг эндээс гаргачих ч юу магад, гэсэнд

	— Би таны саяын ухсан шиг хонгил гудмаар бол торох юмгүй багтаад гарна шүү. Харин та л түрүүлээд яваарай. Төөрчих вий гэж айх юм. Миний сонсвол таны хонгил гудам их л ааралжтай бэрх сүлжээтэй юм гэнэ лээ.

	— Тийм ч байж болно. Нэг л замаараа эргэж буцаж холхиод байх надад залхуутай байдаг юм. Шинэ хонгил гаргаад явбал ямар вэ?

	— Аль зүг рүү шинэ хонгил гаргах гэж! 

	— Ай бүү үзэгд, энэ шиг л нүд сохлом их гэрэлтэй агуйд цөмрөөд орчихгүй бол хаашаа ч хамаатай юу! гэв.

	Чиполлино-Сонгинодой, Усан-Үзэм гуталчин тэргүүтний тарчлан зовж байгаа там гяндангийн тухай даруй бодож, газар доорх хонгилоор явсаар байгаад тэдэн дээр хүрээд очвол магад их гайхна даа! гэж санав. Тэгээд:

	— Миний бодоход баруун гар тал руу ухах хэрэгтэй болов уу гэж санал тавилаа.

	— Баруун тийш, зүүн тийш надад бол ав адилхан. Танд баруун тийшээ дээр шиг санагдаж байгаа бол тийшээ явъя л даа, гэв.

	Түдэлгүй сохор номин шоронгийн хананд хоншоороо шигтгэж аваад хонгил нүх маш хурдан ухаж эхэлсэн тул Чиполлиногийн хөвчин биеийг чийглэг шороогоор булж гарлаа.

	Жаал хүү хахаж цацан бүтэн нэгэн мөчийн төдий ханиалгав. Адаг сүүлд нь ханиаж найтаахаа болиод Сохор-номины

	— Хүүе залуу минь, Та миний хойноос явж байна уу, үгүй юү? гэж хашхиран дуудахыг сонсов.

	Чиполлино хүү Сохор-номины ухсан элүү (үлий) хонгилоор чихэж орвол онцын их саадгүй цаашаа яваад байж болмоор өргөн хонгил юм санжээ. Сохор-Номин цахилгаан мэт хурдан ажиллаж, хэдэн метр хоолой суваг ухчихсан ажээ.

	— Энд байна, би энд байна, Сохор-номин гуай! гэж номины хойд хөл дороос үсэрч аманд орсоор агсан бөөн бөөн шороог алгаараа халхлан нулимж хахаж цацан хэлжээ.

	Гэхдээ Чиполлино Сохор номины хойноос дагаж явахаасаа өмнө шоронгийн ханыг бөглөж амжсан байна. Хүүгийн бодсон нь: «Улаан-лооль ноён миний оргосныг мэдээд хаашаа алга болсныг минь мэдэхгүй мухардаг даа!»

	Сохор-номин ажлаа үргэлжлүүлэх зуур:

	— Та зүгээр явна уу? гэж асуужээ.

	— Баярлалаа! Тун сайн явна. Энд ёстой нэг нэвтэршгүй пад харанхуй гэгч нь энэ дэг ээ! 

	— Ийм харанхуйд танд их таатай байна гэж би эс хэл лүү! Хормын төдий азнах уу, яах вэ? Гэхдээ би жаахан яарч яваа болохоор надад бол цаашаа явсан нь дээр байна. Гэхдээ дасаж дадаагүй танд миний хонгил гудмаар ийм хурдан явахад хэцүү байж болно, гэвэл

	— Зүгээр зүгээр, цаашаа явъя гэж Чиполлино хариу хэлээд газар доогуур ингэж хурдан явбал нөхдийн байгаа гүн бат там гянданд даруй хүрнэ байх гэж бодож байлаа.

	— За тэгвэл сайн гээд Сохор номин урагшаа газар нүхлэн хурдан давшив. Чиполлино түүнийг арай чамай гүйцэж байв.

	Чиполлиног оргосноос хойш нэгэн мөч өнгөрөөд түүний хоригдож байсан шоронгийн хаалгыг нээв.

	Улаан-лооль тайж хөгжилтэйгөөр дуу исгэрэн тэр гянданд оржээ. Тэр эрэлхэг дайчин гавьяат эр энд орохын энэхэн хормыг бодож, хэчнээн бах таваа ханасан гэж санана. Газар доорх гянданд орж явахдаа дор хаяад хорин килограммаар хөнгөн шингэн болчихсон шиг бодогдож их л баярлан явахдаа:

	«Чиполлино одоо миний гарт орсон. Би түүнд бүх гэм ялыг хүлээлгээд дүүжилнэ дээ, түүнийг дүүжилнэ ээ, хувхайг!.. Дараагаар нь Усан-Үзэм гуталчин болон бусад нөхдийг нь суллан тавина. Тэднээс айх юм надад алга! Надад баригдсан гайхал энэ хаалганы цаана байгаа. Энэ завсар хамаг нулимсаа барсан байх учиртай. Энэ үл бүтэх жаалын тухай ингэж бодоход юутай таатай вэ! Тэр жаал миний өлмийд сөхрөн унаж өршөөл гуйхгүй хаашаа гарах вэ. Миний гутлыг долооно гэж андгайлахад ч би бэлэн. Одоо яая гэх вэ! Тэр жаалыг хөлдөө жаал бөндгөнүүлж аврагдах нь үү гэх жаахан найдвар төрүүлж байгаад дараа нь дүүжлэн алах ялд унагана даа, гайгүй!» гэж бодож байлаа.

	Гэвч Улаан-лооль тайж том түлхүүрээр шоронгийн үүдийг нээж, гар чийдэн асаагаад хартал өнөөх гэмт хэрэгтэн жаалын бараа тороо алга байв. Гяндангийн хамгийн харанхуй чандлангийн өрөө хоосон, хов хоосон байсныг яана! 

	Улаан-лооль нүдэндээ тун итгэхгүй байлаа. Түүний царай улайж, шарлаж, ногоорч хөхрөөд адаг сүүлд нь уурсан хорссоноос хав хар болохыг дэргэд нь зогсож байсан хуяг ажигласан байна.

	— Энэ жаал хаашаа алга болчихдог бил ээ? Чиполлино үл бүтэх муу новш чи хаана нуугдаж орхив оо?

	Энэ нээрэн ч нэлээд явдалтай асуудал байлаа. Үнэндээ ч урт вандан сандал, устай гүц, нүцгэн гилгэр хана туурганаас өөр юм байхгүй хавчиг шоронд Чиполлино хаана нуугддаг хэрэг вэ?

	Улаан-лооль тайж урт сандал доогуур шагайлаа. Устай сав руу харлаа. Адар өөд харлаа. Хана туурга, шалыг сантиметр, сантиметрээр шиншин шинжилсэн боловч ямар нэмэр байх билээ. Баригдсан гэмт хэрэгтэн нь уур агаар замхарсан мэт алга болжээ.

	— Хэн түүнийг суллаж гаргав? гэж Улаан Лооль нимбэгхэн цэргүүд рүү эргэж ширүүнээр асуусанд:

	— Эрхэм тайжтаан! Бид юугаа мэдэх вэ. Түлхүүр нь танд байдаг биш сэн билээ үү? гэж харуул хуягийн дарга зүрхлэн өчжээ. Үнэхээр Улаан-лооль тайжийн гарт түлхүүр байсан тулд тэр тайж мухардан дэмий л ар шилээ маажив. Зогссоноос суугаад бодвол амар байдаг тул тайж вандан сандал дээр суугаад тухтай бодох гэж суулаа. Сууж бодоод ч олигтой бодол түүнд орж ирсэнгүй.

	Гэнэт салхи сэв гээд үүдийг хаачихлаа.

	— Мануухайнууд минь! Наадахыгаа нээгтүн! гэж Улаан-лооль улих мэт муухай хашхирчээ.

	— Өршөөлт ноён минь болохоос өнгөрчээ. Чид гээд аяндаа цоожлогдчихыг та болгоов уу? гэж гаднаас Нимбэгхэн хашхирлаа.

	Улаан-лооль тайж түлхүүрдэн хаалгаа нээхийг оролдлоо. Гэтэл гагцхүү гаднаас нь онгойлгож байхаар бодож хийсэн цоож ажээ.

	Улаан-лооль тайж явж явж өөрөө өөрийгөө шоронд хийснээ мэдээд дэлбэрч үхтлээ уурлажээ. Түүний царай дахиад харлаж, хөхөрч, ногоорч, улайрч хувьсганаад нэг хоёр тоолох зуур намайг эс суллавал шоронгийн бүх хуягийг даруй буудан цээрлүүлнэ гэж сүрдүүлэн занав.

	Нэг үгээр хэлэхэд хаалгыг онгойлгох гэвэл даруй тэсрэх бодис хэрэглэх хэрэгтэй болж дэлбэлэв. Дэлбэрэлтийн хүчинд Улаан-лооль тайж тонгорцоглон унаад хөлөөс толгой хүртэл хөвчин бие нь шороонд булагдчихжээ. Нимбэгхэн цэргүүд цусан гавьяат эрхмийг ухаж авахаар санд мэнд орж, удтал хүчлэн оролдсоны эцэст ногооны газраас ухсан төмс шиг шавар шороо болсон амьтныг арай гэж сугалж авчээ. Тэгээд дээш аваачиж, сэгсчин, шороо хумгийг гүвээд, гар хөл, толгой тархи нь гэмтэж үү, үгүй юү гэж эргүүлэн тойруулан харцгаалаа.

	Ноёны толгой бүтэн нь ч бүтэн байв. Харин хамар нь үнэндээ яггүй гэмтсэн байлаа. Шалбархайг эмтэй наалтаар нааж өгсөнд цусан гавьяат дайчин эр орондоо орж даруй хэвтэв. Хамар дээрээ нөхөөстэй улс амьтанд харагдаж, нүдний булай болохоос Улаан-лооль ноён ичиж зовжээ.

	Чиполлино, Сохор-номин хоёр энэхүү дэлбэрэлтийн нүргээнийг их холдсон үедээ сонсжээ.

	— Энэ юу нүргэлэх нь энэ вэ! гэж жаалыг гайхан асуухад:

	— Санаа зоволтгүй, хээрийн цэргийн сургууль л биз. Нимбэг хунтайж биеэ их жанжин гэж өргөмжлөн боддог юм. Тэгээд ямар нэгэн дайн өдөөхөөс нааш санаа нь амардаггүй амьтан арга ядахдаа хуурамч тоглоомын ч дайн өдөөн сүр бадруулж байж мэднэ гэжээ.

	Сохор-номин гуай газар доогуур хонгил суваг хичээнгүйлэн ухах зуураа үнэн зүрхнээс үзэн яддаг гэрэл гэгээг хараан зүхэж, харанхуйг зогсолтгүй магтсаар явжээ. Түүний хэлэх нь:

	— Миний бие нэг удаа өчүүхэн лаа өрөөсөн нүдээрээ зэрвэс харсан удаатай. Тэгээд лаа гэж ямар золиг шиг эд байдгийг мэдээд хар хурдаар зугтааж амь гарсан шүү, гэнэ.

	— Аргагүй, зарим лаа их хурц гэрэлтэй асдаг юм билээ.

	— Хаанаас, тэр жижигхэн лаа асаж байгаагүй. Зол завшаанаар түүнийг унтраачихсан байсан юм. Асаасан байсан сан бол би гэдэг амьтан чинь сүйд болохгүй юу! гэжээ.

	— Унтарчихсан лаа нүдэнд яаж хор хүргэдэг юм бол? гэж Чиполлино-Сонгинодой гайхтал Сохор номин гэнэт зогтусаж:

	— Би нэг дуу гарахыг сонслоо! гэв.

	Чиполлино мөн сээтийн сонорловол: авиа чимээг тодорхой ялгаж чадахгүй боловч алс бөглүү ярилцаа бүдэгхэн сонстох мэт болов.

	— Сонсов уу? Хүний дуу гарч байгаа газар хүмүүс заавал бий. Хүнтэй газар заавал лаа бий дээ. Ай мэдэхгүй, өөр зүгт явсан дээр байгаа гэж Сохор-номин хэлэв.

	Чиполлино дахин чагнавал энэ удаа Усан-Үзэм гуталчин урны танил дууг тодорхой олж сонслоо. Харин гуталчны чухам юу хэлснийг ойлгосонгүй.

	Дуугаа дуулгаж нөхдөдөө таниулах сан гэхээс Чиполлино байдаг чадлаараа хашхирмаар санагдсан боловч бас бодсон нь: «Эд миний хань нөхөд юм гэдгийг Сохор-номинд одоохондоо хэлээд яамай. Эхлээд газар доорх бат гүн гянданд орох нүх ухуулахаар үүнийг ятгах хэрэгтэй байна. Тэгэхгүй, Номин хэрэв зөрүүдэлбэл хамаг төлөвлөгөө минь нурна» гэж бодоод болгоомжтойгоор хэлсэн нь:

	— Ноён Номин гуай! Нэг маш харанхуй агуй байдаг гэж би дуулсан юм. Миний тооцоогоор бол чухам энэ хавьд тэр таг харанхуй гяндан агуй байх учиртай юм сан.

	— Миний энэ хонгилоос илүү харанхуй агуй байна гэж үү? гэж Сохор Номин үзтэл илэрхий эргэлзсэн бололтой асуужээ.

	— Хавьгүй илүү харанхуй! Бодвол нүдээ амраах гэж тэр агуйд ирсэн улсын дууг л та бид хоёр сая сонсох шиг байна.

	— Х-м! За бүү мэд дээ. Гэв чиг хэрэв та тэр агуйд орж үзэх сэн гээд байгаа бол таны саналаар болъё. Гэхдээ энэ маань амь өрссөн аюултай ажил юм шүү! гэж амандаа бөвтнөв.

	— Тийшээ ухаж үз. Номин гуай! Таны ачийг би туйлаар санана. Та шинэ агуйтай танилцагтун. Зуу наславч юм үзэж нүд тайл гэж хэлэлцдэг. Тийм биз дээ?

	— За яах вэ тэгье. Харин миний нүд хэтэрхий хурц гэрэлд царгигдаад өвдөх юм бол танд л муу болно доо гэв.

	Хэдэн минут (хувь) өнгөрөөд өнөөх дуу бүр ойрхон сонстох боллоо. Хулуу өвгөн хүндээр санаа алдаж:

	— Аяа энэ бүхэнд цөмд нь би л буруутай! Би... Аяа Чиполлино ирж биднийг гай зовлонгоос авардаг ч болоосой доо гэж хэлэхийг Чиполлино тодхон сонсов.

	— Би эндүүрээгүй бол тэд таны нэрийг дурсаж байна, гэж Сохор Номин хэлэв.

	— Миний нэрийг үү дээ? гэж Чиполлино юу ч ойлгохгүй байгаа байдалтай эргүүлж асуугаад, — Үгүй байлгүй?! Тэнд юуны тухай ярьж байгааг би дуулахгүй л байна, гэв.

	Тэгтэл Усан-Үзэм гуталчны дуу хүнгэнэж:

	— Чиполлино бид бүхнийг чөлөөлнө гэж ам өгсөн шүү дээ. Тэгэхлээр заавал ирнэ. Үүнд би өчүүхэн ч эргэлзэхгүй байна, гэх нь сонстов.

	Сохор-Номин өөрийнхөөрөө зүтгэж:

	— Дуулав уу? Таны тухай ярьж байгаа биз дээ? Та дуулахгүй байна гэж надад итгүүлэх гэж бүү оролд! Харин ямар зорилго бодлогоор намайг ийш нь авчирснаа нуулгүй хэлбэл дээр! гэв. Үүнд Чиполлино аргагүй улайж:

	— Эрхэм Номин ноён гуай! Би бүр эхнээс нь хамаг үнэнээ нуулгүй хэлсэн бол үнэхээр дээр байсан байж магадгүй юм аа. Гэхдээ одоо ч гэсэн би үнэн учраа хэлье. Таны сонсож байгаа энэ дуу Интоор гүнгийн шилтгээний шоронгоос сонсогдож байгаа юм. Тэд миний нөхөд тарчлан зовж байгаа. Би тэднийг чөлөөлнө гэж ам өгсөн ч юм.

	— Тэгээд түүнийгээ та миний туслалцаатайгаар биелүүлье гэж бодоо юу?

	— Тэгэлгүй яах вэ! Номин ноён та ийм урт гудам хонгил газар доогуур ухаж гаргаж өгдөг их сайн хэрэг. Миний нөхдийг чөлөөлөхийн төлөө ахиад жаахан юм хийж өгөхийг та зөвшөөрөхгүй юу? гэсэнд Сохор-Номин бодосхийж байснаа:

	— За яах вэ, би зөвшөөрье. Надад үнэндээ аль ч зүгт газар ухсан ялгаа алга! Ийм болохоор би таны нөхдөд зориулж хонгил суваг ухаж гаргая гэв.

	Сохор-Номин ахиад ажилдаа орж хэдэн хором болоод газар доорх бат гүн гяндангийн ханыг цоолоод гараад ирэв ээ. Гэтэл гай болж, Сохор номиныг шоронгийн өрөөнд орж ирэх яг тэрхэн хоромд Усан-Үзэм гуталчин хэдэн цаг болж байгааг мэдэх гээд чүдэнз зурчихсан ажээ.

	Чүдэнз зурахад гэрэл гялсхийсэн нь аймшигт сэтгэгдэл төрүүлсэн тул хөөрхий Сохор-Номин ухарч эргээд харанхуйд шурган алга болов.

	— Ноён Чиполлино баяртай! гэж салах ёс хийж хашхирахдаа, — Та сайн залуу юм. Би үнэн голоосоо танд тусалъя гэсэн юм. Гэхдээ та биднийг нүд царгим гялбаа гэрлээр угтана гэж надад урьдаас хэлэх нь яав. Энэ талаар намайг мэхлэх хэрэггүй байсан шүү! гэжээ.

	Номин жигтэй хурдан жирэлзэн зугтаасан тулд ухаж гаргасан хонгил суваг нь нурж, хана нь суугаад хонгил хөндий нь шороонд булагджээ.

	Удалгүй Чиполлинод Номины дуу сонсогдохгүй болов. Түүнтэй Чиполлино уйтгарлан салах ёс хийж:

	«Сайн санаат хөгшин Номин минь баяртай! Дэлхий ертөнц уйтан юм даг. Бид нэгэн цагт дахиад уулзах ч юуны магад! Таныг мэхэлсэндээ гэмшиж уучлахыг гуйя» гэж амандаа бөвтнөв.

	Хамт аялан явсан нөхөртэйгөө ийнхүү салаад Чиполлино арчуураар нүүрээ чадах чинээгээр арчаад баяр хуримд ирсэн гийчин мэт санаа амар, хөгжилтэйгөөр нөхөд дээрээ гүйж оров.

	— Сайн байцгаана уу, нөхөд минь! гэж цовоо цолгин дуугаар хашхиран хэлсэн нь газар доорх гянданд дарвиан урианы бүрээ шиг цуурайтаж билээ.

	Хоригдлуудын хэчнээн баярласныг бодоод үзэгтүн! Тэд Чиполлиног бүчин тэвэрч аваад толгой малгайгүй үнсэцгээв. Хормын төдийд тэд жаал хүүг замд булсан шавар шорооноос нь салгаж өгөх нь тэр! 

	Тэврэх нэг нь тэвэрч, нөхөрсгөөр базах нь базаж, дал мөр алгадах нь алгадаж байлаа.

	— Аяар аяар! Нөхөд минь та нар намайг тастаж орхих нь! гэж Чиполлино тэднийг тайтгаруулж байв.

	Нөхдийн хөөрсөн сэтгэл амархан намхрахгүй байжээ. Чиполлино хэрхэн шоронд орсон зэргийгээ ярихад тэдний баяр хөөр цөхрөлөөр солигдож билээ.

	— Тэгвэл дүү минь чи улигт маныхаа адил олзлогдсон хоригдол болж таарав аа? гэж Усан-Үзэм гуталчин асуужээ.

	— За тэгж л таарлаа даа гэж Чиполлино өчив.

	— Тэгвэл ямар тус байх вэ? Хуяг хүрч ирээд чамайг олоод авна биз дээ?

	— Баригдах алба уу? Би Лийр профессорын хийл дотор орчхож амжина шүү. Зол болоход би тагжгар явил амьтан шүү дээ.

	— Тэгээд хэн биднийг эндээс гаргаж чөлөөлдөг юм бол доо хөөрхий! гэж Хулуулун эхнэр шивнэж байв.

	— Энэ бүхэн ер нь миний л балаг! Надаас л боллоо гэж Хулуу өвгөн гүнээ шүүрс алдана. Санаа сэтгэлээр энэ мэт унаж гутарсан найз талынхнаа Чиполлино хөгжөөн зоригжуулахыг хичээсэн боловч түүний чармайлт нэмэр болсонгүй. Түүний өөрийн дотор сэтгэл ч мөн горгор, чухам зүрхийг зүүгээр шивнэ гэгч болж байсан хэрэг билээ.

УЛААН-ЛООЛЬ ТАЙЖ ОЙМСТОЙГОО УНТДАГ ЗУРШИЛТАЙГ ХАРУУЛАХ АРВАН НЭГДҮГЭЭР БҮЛЭГ

	Чиполлиногийн оргосныг Улаан-лооль эрхэм хамаг амьтнаас нууж байсан нь мэдээж хэрэг. Бат гүн там гянданд хамт орж үүнийг мэдсэн нимбэгхэн нарт дуугүй бай гэж чандлан тушаасан бөлгөө. Хэрэв хэн нэг нь энэ тухай асуувал гэмт хэрэгтнийг нийтийн шоронд шилжүүлсэн гэж өч гэжээ. Улаан-лооль өөрөө хамар дээрх шалбархайг хүн амьтанд харуулахгүйг бодож, ор дэвсгэрээсээ ч босохгүй, хэнийг ч авч уулзахгүй байжээ.

	Гүзээлзгэнэжин охин тайжийг нүд шилжилгүй мөрдөн ажиглавч там гяндангийн хаалганы түлхүүрийг чухам хаана нуудгийг нь олж мэдэж чадсангүй.

	Адаг сүүлд нь шивэгчин охин энэ талаар Интоорхон хүүтэй зөвлөе гэж шийджээ. Тэр жаал тайтгаршгүй уйлж, хэчнээн болтол өвчилсөөр агсныг та бүхэн юу андах билээ. Харин Гүзээлзгэнэ охин болсон явдлыг ярихтайн зэрэг Интоорхон нулимсаа арчиж, ухасхийн босоод:

	— Чиполлино шоронд орсон гэнэ ээ? Тэр чинь шоронд ганцхан хувийн (минутын) төдий ч суух ёсгүй. Аль вэ, миний нүдний шилийг олоод аль гэжээ.

	— Чи яах нь вэ? гэвэл

	— Би түүнийг нөхөдтэй нь хамтаар чөлөөлнө гэж Интоорхон шийдэмгий хэлжээ.

	— Чи Улаан-лооль тайжаас гяндангийн түлхүүрийг яаж салгаж авах юм бэ?

	— Сэм дэгээднэ! Чи сайн шоколадны давхарлаг бин хийж, нагац эгч нараас нойрны эм олоод түүндээ үрээд орхиорой! Улаан-лооль ноён шоколад бурамд их дуртай шүү. Тэгээд унтчихаар нь надад дохио өгөөрэй. Би одоо гадуур дотуур явж хэрэг зарга юу болж байгааг туршиж мэдээд ирье гэжээ.

	Улжгар, турьхан, зөөлөн нялзрай Интоорхоныг гэнэт ийм эрс шийдэмгий, эрэлхэг зоригтой болчихно гэж хэн саналаа. Гүзээлзгэнэжин охин ихэд гайхан нүдэндээ итгэж ядан:

	— Тэнгэр минь энэ жаал юутай өөр болов оо! Яасан хачин их өөр болчхов оо! гэж шивнэж байлаа.

	Энэ өдөр Интоорхон хүүтэй дайралдсан хэн бүхэн цөм иймэрхүү үг хэлж билээ. Хоёр гүн ахайтан, Яншуй багш, Бэрсүүт-Жүрж герцог цөм гайхаж, жаалыг нүд бүлтийн ширтэж бөлгөө. Жаал хүүгийн нүд гялалзан, хацар улайрсныг үзээд эгчмэд гүн ахайтан энэ маань бүрмөсөн эдгээ шив! гэж дуу алдсанд

	— Эдгэх ч гэж, энэ угаасаа өвдсөн хүүхэд огт биш. Би эс хэл лүү? Энэ жаал зүгээр л баашилж байсан хэрэг гэж герцог өгүүлэв.

	Дүүмэд гүн ахайтан олон ааштай хадам дүү санал нийлж байгаагаа яаран хэллээ. Тэгэхгүй бол өнөөх адаар аашт шүүгээн дээр авирч гараад, ямар нэг бэлэг сэлтээр аргадахаас нааш үхнэ хатна гэж сүрдүүлбэл ямар сайн байх вэ.

	Тэр хооронд Интоорхон Чиполлиногийн шоронгоос оргосныг нэгэн Нимбэгхэн цэргээс олж мэджээ. Тэгэвч тэр жаал бусад олзлогдон үлдсэн хоригдлуудыг чөлөөлөхөөс нааш сэтгэл түвдэхгүй гэж тогтсон ажээ.

	— Чиполлиногийн найз нөхөд миний найз нөхдөөс ялгаагүй биз ээ гээд Интоорхон хүү чөлөөлөх суллах ажилдаа даруй орлоо.

	Шоронгийн хуягуудтай ярилцсаар шилтгээний зоорь-там гяндангийн түлхүүрийг Улаан-лооль ноён оймсон дотор оёсон бяцхан халаас өвөрт хадгалдаг болохыг туршин тэнсэж мэдэв.

	«За энэ муу хэрэг! Улаан-лооль тайж хэзээ ямагт оймстойгоо унтдаг гэдгийг хэний янаагүй мэдэх биш үү? Иймд зоригт дайчин эрийг сэрээлгүйгээр, оймсноос нь түлхүүрийг гаргаж авъя гэвэл түүнийг урьдаар үхсэн юм шиг унтуулах хэрэгтэй болно» гэж Интоорхон бодлоо.

	Тэгээд тэр жаал амтат давхарлаг бинд нь хоёр тун унтуулах эм үрчхэж үзээч гэж Гүзээлзгэнэжин охиныг гуйжээ.

	Шөнө болоход тайжтанд шивэгчин нь чихэр бурмын цэлцэн, тосон бурмын давхарлаг бин амтат боов авчирч өгчээ.

	Улаан-лооль тайж ихэд баярлан, нэгэн минутын төдийд өнөөх боовыг баварч орхижээ.

	— Эзэндээ гомдох хэрэг чамд гарахгүй. Би биеийнхээ чилээг гайгүй болохоор чамд ноднин жил идсэн бурман чихрийнхээ цааснаас даруй бэлэглэмз. Тэр цаас ямар сайхан амттай, аруухан үнэртэй гэж санана! гэж саймсарсанд Гүзээлзгэнэжин тайжтанд гүнээ мэхийсхийн ёсолж, талархал илтгээд өндийтөл Улаан-лооль тайж унтчихаад бүдүүн бүрээ, цуур тэргүүтнээс бүрдсэн бүхэл найраг хөгжмийн чуулга наадсан мэт нижигнэтэл хурхирч авай.

	Гүзээлзгэнэжин охин үүнийг мэдэгдэхээр Интоорхон хүүгийн хойноос гүйлээ. Тэр хоёр хөтлөлцөн, шилтгээний хонгил гудмаар, тайжтаны нойрсох өрөөний зүг өлмийгөөрөө цөмцгөнөн сэмхэн гүйцгээв.

	Тэр хоёр Бэрсүүт-Жүрж герцогийн өрөөний дэргэдүүр явж өнгөрлөө. Тэр эрхэм герцог шөнө дүл болтол үсэрч дэвхрэх сургууль хийдэг ажээ. Дүүмэд гүн ахайгаас ямар нэг юм олж авах арга сүвэгчилж, толгой эргэм өндрөөс үсрэхэд сайн дасгал хэрэгтэй юм санжээ.

	Гүзээлзгэнэжин Интоорхон хоёр хаалганы хавтсан дахь түлхүүрийн нүхээр ээлж ээлжээр шагайж харвал герцог шүүгээн дээрээс чийдэнгийн чимэгт мандал руу, орны толгой дээрээс босоо толь өөд эрх муур шиг үсэрч, цонхны хөшигний цэрэв өөд гайхалтай хурдан шаламгай авирах зэргээр авирлаж байв. Богино хугацааны дотор тэр герцог ёстой акробатчин болсон байна. Улаан-лооль эрхмийн өрөө гэв гэгээн ажээ. Гүзээлзгэнэжин урьдаас бодлоготой цонхны хаалтыг нээгээд орхисон тулд сарны саруул гэгээ цонхоор гийн ажгуу.

	Тайжтан хүржигнэтэл хурхирсан хэвээр байв. Тэрхэн зуур түүний бие Гүзээлзгэнэжин шивэгчин унадаг дугуйн мөөрөөс багагүй бурмын амттаны давхарлаг бин боов авчирч өгч байна гэмээ нь зүүдлэн ажээ.

	Тэр амтат боовыг яг идэх гэж байтал Амтат-Жүрж ноён орж ирээд энэ амтат боовныхоо тэн хагасыг надад өг гэж шаардаж байх шиг байв. Улаан-лооль тайж өөрийн идэх эрхээ хамгаалахаар сэлмээ сугалж байх шиг.

	Тэгж тэгж адаг сүүлд нь хүнд түрдэг тэргээ дийлэхгүй, хөлс алдан зүтгэж байгаа хуучин бөс барааны хөөрхий худалдаачныг хайр найргүй шавхуурдсаар Амтат-Жүрж барон ухрав аа.

	Улаан-лооль тайж мөнөөхөн амтат боовоо идэх гэтэл Амтат-Жүрж бароны оронд Бэрсүүт-Жүрж герцог гарч иржээ. Герцог маш өндөр чилгэр тоорой модны орой дээр гарч аваад «Амтат боовны талыг надад өг. Эс өгвөл би эндээс доошоо толгойгоороо унаж үхэх минь!» гэж бархирч ч байх шиг.

	Ер нь Улаан-лооль хар дарсан аймшигт зүүд зүүдэлж байсан. Үүнд таних танихгүй хүмүүс цөм л өнөөх гайтай амтат боовыг яаж ийж булааж авах санаатай ажээ. Тэгтэл бас өнөөх золигийн амтат боов маань нэг мэдсэн чинь бурман боов биш, хатуу цаасан боов болоод хувирчихсан байх тул тайжтаны урмыг нэгмөсөн гутааж, харамсал төрүүлжээ. Улаан-лооль ноён ийм болсныг огт мэдэлгүй хазаж орхитол ам нь амт шимтгүй, аргуун, завааран лагалдсан цаасаар дүүрээд ирлээ гэж зүүдлэв.

Автоматаар үүсгэсэн тайлбар]

	Улаан-лооль тайжийг ийнхүү хар даран зүүдэлж байх зуур Гүзээлзгэнэжин түүний хөлөөс оймсыг сэмхэн тайлж авлаа. Тэр оймсноос Интоорхон хэлхээтэй түлхүүр гаргаад авлаа.

	— Хэрэг бүтлээ гэж Интоорхон хүү Гүзээлзгэнэжин шивэгчний чихэнд шивнэжээ. Шивэгчин охин дугжирсаар байгаа эзнээ эргэж хараад:

	— Улаан-лооль тайж сэрээд, яаж чадагдсанаа мэдэхээрээ яасан их уурлах бол гэжээ.

	— Түүнийг сэрээгүй дээр нь зугтаая! 

	— Үгүй, сэрнэ гэж айлтгүй. Би тэр боовонд наад зах нь арван хүнийг ч унтуулсан хүрэлцмээр их унтуулах эм хольсон гэв.

	Хоёул өрөөнөөс сэм гарч, хаалгыг хаагаад амьсгаа даран шатаар дорогш гүйжээ:

	Интоорхон гэнэт зогсож:

	— Манаачийг яах бил ээ? гэв.

	Үнэндээ энэ тухай урьд бодсонгүй. Гүзээлзгэнэжин хуруугаа амандаа үмхэв. Энэ нь бэрх цагт эрхбиш тус болдог: Хуруугаа хөхөхөд толгойд нь ажил хэрэгт тустай санаа бодол орж ирдэг юм.

	Адаг сүүлд нь тэр шивэгчин охин хэлэв:

	 — Аа бодож оллоо! Би байшингийн буланд очоод дээрэмчинд довтлуулсан дүрэм үзүүлэн байдаг чадлаараа наана цаана, та минь авраарай, туслаарай! гэж хашхиръя. Чи шоронгийн хуяг харуулд гүйж очоод надад туслахаар явуул. Тэгээд ганцаараа үлдэхтэйгээ зэрэг энэ түлхүүрийг шоронгийн хаалганд шургуулаад хоёр дахин эргүүлбэл нээгдэнэ гэв.

	Тэд хэлэлцсэн ёсоороо ажиллав. Заль мэх нь ашгүй бүтэж байв. Гүзээлзгэнэжин ургаа мод боловч үндсээрээ булга үсрээд охинд туслахаар ухасхиймээр тийм сүр сүндэртэйгээр «Харуул, манаа!» гэж бачимдан сандран бархирчээ. Шоронгийн хуягууд сандран тэвдэж, тэр дуу шуугиан гарсан газар луу, ан хөөсөн тайган ноход шиг, харайлгаад иржээ.

	— Тэнгэр бурхныг санаж бушуулж үз! Бушуулаарай та минь. Тэнд дээрэмчин ирсэн шүү! Дээрэмчид! гэж тэдний хойноос Интоорхон хашхирч байлаа.

	Тэр жаал гав ганцаар үлдмэгц түлхүүрийг хаалганы нүхэнд шургуулж эргүүлж, хүнд төмөр хаалгыг тайлаад там шоронд орлоо. Хоригдлуудын дунд найз нөхөр Чиполлиногийн байхыг үзээд гайхсаныг хэлэх үү! 

	— Чиполлино, чи чинь энд байсан юм уу?! Чи чинь оргочхоогүй юм уу?

	— Чамд би дараа яримз, Интоорхон минь! Одоо цаг дэмий алдаж болохгүй гэв.

	Нээрэн ч оргодлууд яарах хэрэгтэй байжээ.

	Интоорхон ойд шулуухан аваачдаг жимийг зааж, амьсгаагаа даран ядан:

	— Наашаа, үүгээр гүй! Санаа бүү зов. Та нарыг хуяг харуулууд харахгүй, тэд нөгөө тал руу гүйгээд явчихсан гэж хэлэв.

	Хулуулун эхнэр хэтэрхий тарган бүдүүн, хурдан гүйж чадахгүй тул бусад нь түүнийг явган замаар ёстой хулуу ногоо шиг өнхрүүлж гарав аа.

	Чиполлино нэгэн хувийн төдий нөхдөөсөө хоцорч нүдэндээ тунгалаг нулимс мэлмэрүүлсэн Интоорхонд халуун талархал илэрхийлж:

	— Чи ёстой эр хүн юм! Би чамайг үнэнээсээ өвдсөн гэж итгэдэггүй байлаа. Тэгээд шоронд ороогүй байхдаа чам дээр очих гэж хэд хэдэн удаа оролдсон шүү! гэж Чиполлино түүнд хэлэв.

	— Хүүе, бушуухан гүй! Эс тэгвэл чамайг бариад авна шүү! 

	— За яах вэ, би гүйе. Харин бид удахгүй чамтай уулзамз! Бид Улаан-лооль тайжид «аятайхан» хором цөөнгүй учруулах болно гэдгийг чамдаа амлая! гэв.

	Чиполлино хоёрхон харайгаад нөхдөө гүйцэж, Хулуулун авгайг өнхрүүлэхэд нөхдөдөө туслалцав. Нөгөө Интоорхон нь түлхүүрийг байранд нь буюу Улаан-лооль тайжийн баруун хөлийн оймсонд аваачиж хийхээр шилтгээн тийш яаран гүйжээ.

	Гүзээлзгэнэжинийг аврахаар гүйсэн шоронгийн хуягууд юу болов оо?

	Тэднийг гүйж хүрэхэд шивэгчин охин уйлж байв. Нээрэн дээрэмчид довтлуулсан гэж үнэмшүүлэхийн тулд тэр охин хуяг харуулынхныг ирэхээс өмнө хормогчоо урж, нүүрээ шалбалсан байлаа. Яаран гүйлдэж амьсгаа давхацсан Нимбэгхэн хуяг харуулууд:

	— Дээрэмчид чухам хаашаа зугтаав? гэж асуусанд Гүзээлзгэнэжин тосгоныг чиглэн одсон замын зүг зааж

	— Тийш ээ! гэж өчжээ.

	Харуул хуягууд тэр замаар гүйжээ. Тосгоныг бүхлээр нь хоёр гурав тойроод гудамжнаас олсон хүнгүй тул эцсийн эцэст тосгоны нэгэн муурыг эрс эсэргүүцсээр байтал нь барьж авав.

	— За бүү мэд! Бид чөлөөт оронд амьдарч байгаа тулд та нар намайг баривчлах ямар ч эрхгүй шиг л санагдах юм. Түүнээс гадна хоёр цагийн турш миний отож байсан хулгана нүхнээсээ яг гарах гэж байтал та нар гараад ирэх юм гэж тэр Мий дур гутан гомдоллов.

	— Гяндан дотроос хэчнээн л бол хэчнээн оготно олно оо та! гэж харуулын хуягийн дарга хэллээ.

	Хагас цагийн дараа Нимбэгхэн манаа хуягууд шилтгээнд эргэж ирэв. Шорон гяндан нь хов хоосон болсныг үзээд тэд нар яасан гэж санана? 

	Тэд Мийг шоронд бушуухан түгжиж аваад, Улаан-лооль тайжийн хилэгнэхээс айхдаа буу сэлмээ хаяад, толгойгоо хандсан зүгт тараад зугтаачихжээ.

	Тайжтан өглөө сэрээд юуны түрүүнд толинд харав. Хараад «За юу ч болсон хамар зүгээр байна. Наалтыг аваад баригдаад сууж байгаа хоригдлуудыг байцаахаар там гянданд орж болох юм» гэж боджээ.

	Замдаа Улаан-лооль тайж тус вант улсын эрүүгийн хуулийн мэргэжилтэн гэж Буурцаг өмгөөлөгчийг, хоригдлуудын өчгийг бичүүлэх гэж Яншуй багштай хамт дайчилж аваад явлаа.

	Гурвуулаа хуулийг төлөөлөгчдийн байдалд нийлэлцэх төв ихэмсэг янзтай цувралдан алхалж дорогш буун, там гянданд очив. Улаан-лооль тайж баруун хөлийн оймсноос түлхүүрээ гаргаж хүнд хаалгыг нээгээд орсноо маш огцом эргэж ухасхийн ардаа зогсож байсан Яншуй ноёныг дайран унагав. Шоронгийн өрөөнөөс гомдолтой гангинан гийнах дуу гарч байв.

	Тосгоны Мийн тэсвэрлэшгүй зовлон гасланд тарчлан «Мяу, мяу» гэж чих янгинатал орилж байжээ.

	— Хүүе хүүе, та чинь яаж байна аа? гэж Улаан-лооль тайж айж, дагжин чичирсээр асуужээ.

	— Аяа миний гэдэс өвдөхийг хэлэх үү! Намайг амбулаторид хүргэж өгч үз! Ядахдаа надад эмч дуудаж өгөгтүн! гэв.

	Тэр Мий шөнөжин хулгана агнаж, амаараа гартал цадсан учир дор хаяад хоёр зуун хулганын сүүл амнаас нь цухуйж байжээ.

	Улаан-лооль бойдаа Мийг суллан тавив.

	Дуртай цагтаа шоронд эргэж ирээд хулгана агнаж байхыг бас зөвшөөрөв. Салах ёс хийж Мийд:

	— Хэрэв та ийм эелдэг найрсаг болоод барьж идсэн хулганынхаа сүүлийг ашигтай үйл ажиллагааны эд мөрийн баримт болгож хадгалаад байж чадвал манай шилтгээний албан байгууллагаас хэчнээн сүүл байгаагийн тоо хэмжээгээр бага шиг тэтгэвэр олгосон ч болно» гэж тэр ноён амлав.

	Дараа нь Улаан-лооль тайж вант улсын төрийг баригч Нимбэг хунтайжид яаралтай цахилгаан явуулав. Түүнд дурдахдаа:

	 

	«Интооржин гүн ахайтны шилтгээнд үймээн гарчээ. Соёрхвоос нэгэн суман Нимбэгхэн цэрэг ирүүлэх ажаамуу. Богд дээрхтэн биеэр морилон ирж гийгүүлбээс бүр ч сайн сан! 

	Улаан-лооль» 

	 

	гэжээ.

ГОГОД ГУАЙ ШАГНАЛ ХҮРТЭЭД ЯЛ ОЛСНЫГ ӨГҮҮЛЭХ АРВАН ХОЁРДУГААР БҮЛЭГ

	Маргааш өглөө нь Нимбэг хунтайж дөчин Нимбэгдэй шадар, бүхэл хороо Нимбэгхэн цэрэг юүгээн тэргүүлж, тосгонд сүртэйеэ давшин орж иржээ. Нимбэг хунтайжийн ордныхон бултаар малгай дээрээ хонх шигшрэг хаддаг агсныг та бүхэн хэдийн мэдэх болсон бөлгөө. Ордны шадрууд, цэрэгтэйгээ замаар алхлан явахад их л сонин содон хөгжим жингэнэлдэн сонсогдсон учир нэг сүрэг ижил буруу үхэр хөөгөөд ирэв үү дээ гэж санаад үнээ идэж байсан өвс ногоогоо хивэхээ болин болин сонирхон чагнажээ.

	Энэхэн хоромд толины өмнө зогсоод сахал самбайгаа самнаж агсан Гогод гуай жингэнэлдэх дуу сонсоод ажлаа дутуу орхиж, цонхоор гадагш цухуйн сонирхжээ. Тэгэхэд нь ажиг сэжиг авч, Нимбэгхэн цэргүүд гэрт нь дайран ороод нэг талын живэр сахлаа дээш эргүүлэн сэрвийлгэж, нөгөө талын живэр сахлаа дорогш махийлган унжуулсан Гогод гуайг барин авч одов оо.

	Тийнхүү авч одоход Гогод гуай хуяг харуулаас:

	— Ядаж зүүн живэр сахлаа самнах зөвшөөрөл соёрхоно уу гэж гуйвал:

	— Дуугүй яв! Эс тэгвэл эхлээд чиний зүүн живрийг дараа нь баруун живэр сахлыг чинь таначихна шүү. Тэгээд сахал самнах яршигтай ажлаас чинь чамайг чөлөөлөөд өгч болно доо гэжээ.

	Гогод гуай ганц өв хөрөнгө болсон сахал самбай юугаа алдахаас айгаад аргагүй дуугүй боллоо.

	Буурцаг өмгөөлөгч бас баривчлагдсан бөлгөө. Тэр өмгөөлөгч гасалж гангинан, урваганан, буурцгийн үр мэт олон үг будруулан садруулан өгүүлрүүн:

	— Энэ эндүүрсэн хэрэг байх. Би эндхийн өмгөөлөгч бөгөөд Улаан-лооль тайжид алба хаадаг. Намайг баривчилдаг бол яахын аргагүй учир мэдээгүйн харгай шүү. Намайг нэн даруй суллан тавигтун! гэж байв.

	Гэтэл түүний хэлсэн үг бүхэн хана өөд цацсан буурцгийн үр мэт талаар боллоо.

	Нимбэгхэн цэргүүд их цэцэрлэгт байрласан ажээ. Хэсэг зуур тэд Яншуй багшийн элдэв зарлал сануулга сургаал суялыг уншин хөгжилдөж байв. Дараа нь уйдахгүйн тулд цэцэг ногоог гишгэлэн дэвсэлж, алтан загасыг дэгээгээр барин ургамлын хүлэмжийг бай болгож буудах зэргээр элдэв зугаа цэнгэл бодож олж байв.

	Бэлэвсэн гүн ахай нар нэгэн даргаас нөгөөд нь навсганан гүйж, үс гэзгээ үгтээн зулгааж:

	— Ноёд минь цэргийн талын улсаа номхон болгох тушаалаа буулгаж хайрла! Тэд нар тань манай их цэцэрлэгийг орвонгоор нь бүрэлгэн сүйтгэж дуусах нь байна. Мөргөн гуйя бид! гэж орилжээ.

	Цэргийн дарга нар тэдний үгийг огт хайхрах янзгүй:

	— Манай эрэлхэг дайчид цэрэг дайнд нэгэнт гавьяа байгуулсан болохоор цэнгэлдэхгүй яах вэ. Та бүхний нойрсох өргөөг манаж өгдөгт нь та бүхэн харин ч талархвал барав гэж тэд ноёд ширүүн үг хариуцан хэлжээ.

	Хоёр гүн ахайтан:

	— Гогод өвгөн, Буурцаг ноён хоёрыг барьж авлаа гэдэг тань тийм ч том гавьяа зүтгэл биш биз ээ гэж хэлэхийг завдтал цэргийн эрхтэн:

	— За тийм байдаг байж. Тэгэх дээрээ хүрвэл бид та нарыг ч баривчлах тушаал өгье! Манай бодлогод дурамжхан байдаг хэн бүхнийг баривчилж шорон гянданд хийдэг гэж цэргүүдэд бид цалин хөлс өгдөг юм шүү! гэж сүрдүүлэн занажээ.

	Иймд гүнгийн хоёр хатан буцаж, Нимбэг хунтайжид гомдол мэдүүлэхээс өөр замгүй болжээ. Хунтайж дөчин шадартайгаа бас шилтгээнд байрласан бөлгөө. Тэд Улаан-лооль тайж барон, герцог, Яншуй багш тэр байтугай гүн ахайтныг өөрсдийг нь ч ёсорхолгүй хөөж гаргаад, хамгийн сайн өрөө тасалгааг эзэгнэн суусан нь мэдээж хэрэг.

	— За үзэж байгаарай, энэ Нимбэгтэн, Нимбэгхэн нар бидний хамаг хоол хүнсийг идэж бараад, бид өлсөж үхэх болно. Шилтгээнд хоол хүнс байгаад байвал тэд бас суугаад л байна. Харин хамаг юм дуусахаар биднийг зол заяа нь мэдэг гээд орхиод явчих вий. Аяа энэ юутай гамшиг билээ. Ёстой нэг баларчээ! гэж Амтат-Жүрж барон их л бодол болж хэлэв.

	Төр баригч хунтайж Гогод өвгөнийг авчирч байцаах зарлиг буулгав.

	Яншуй эрхэм багш дөрвөлжин судалт нусны арчуурт сайтар нийж аваад, яллуулагчийн өчгийг бичиж гарлаа. Улаан-лооль тайж хэрхэн байцаахыг богд дээрхтний чихэнд шивнэн сануулж байх гэж хунтайжийн дэргэд суув.

	Нимбэг хунтайж толгой дээрээ алтан шигшрэг зүүдэг боловч ухаан бодлогоор төдий л сүрхий бишийн дээр гойд мартамхай бөлгөө. Үүний уршгаар баривчлагдсан хэрэгтнийг оруулж ирэхтэй зэрэг хунтайж дуу алдан өгүүлсэн нь:

	— Аяа, юутай сайхан сахал вэ? Миний бие ам тангараг тавьсан ч энэ мэт урт сайхан болоод ийм сайхан самнаж янзалсан сахлыг энэ насандаа миний харьяалж буй нутагт ер үзээгүй юм байна! гэжээ.

	Гогод гуай шорон гянданд живэр сахлаа илж, имэрч, самнахаас өөр юу ч хийгээгүйг энд хэлүүштэй.

	Иймд Гогод гуай

	— Богд дээрхтэн минь, тандаа талархал илэрхийлье дээ гэж эелдэг даруухнаар хэлэв.

	— За тэгвэл би үүнийг Мөнгөн-Сахлын одонгоор шагнах таалалтай байна. Аль вэ, Нимбэгхэн нар минь нааш ир! гэж хунтайж дуудав.

	Ордны шадрууд төдхөн ороод ирцгээв.

	Надад Мөнгөн-Сахлын одонгийн гавьяат эрийн титэм авчир! гэв.

	Уул титмийг авчирсанд үзвээс толгойд өмсөх титэм шиг гөрж сүлжсэн тансаг сайхан живэр сахал байв. Тэр сахлыг, мэдээж хэрэг, цэвэр мөнгөөр хийсэн юм санжээ.

	Гогод гуай гайхан самгарджээ. Байцаагдахаар дуудагдлаа гэж сандарч байтал харин ийм их хайр хүндэтгэл хүртээдэг ажээ.

	Дэмий л төр баригчийг гүнээ хүндэтгэн мэхэсхийж бөхийсөнд, хунтайж гэгээн мутраараа Гогод гуайн толгойд титэм асаан өмсгөж, тэврээд эхлээд баруун живэр сахлыг, дараа нь зүүн живэр сахал дээр нь үнсэн таалжээ. Тэгээд хунтайж их мартамхай мангуу тулд хамаг хэргээ нэгэнт хийлээ гэж санаад гарч одохыг завджээ.

	Төдий Улаан-лооль тайж тонгойж хунтайжийн чихэнд дүдгэнэн сануулсан нь:

	— Богд дээрхтэн минь! Таныг туйлаар хүндэтгэн таны гэгээн оюунаа толилуулахад гавьяатын эрхэм хүндэт цолыг цуутай гэмт хэрэгтэнд та соёрхчих шиг боллоо гэсэнд Нимбэг хунтайжийн шар хөдөлж хариуд:

	— Миний бие түүнийг гавьяат эрсийн зэрэгт оруулсан тэр хормоос эхлэн тэр хүн гэмт хэрэгтэн биш болсон гэж мэд! Гэвч түүнийг байцаая л даа! гэжээ.

	Хунтайж Гогод өвгөнөөс шоронгийн улс хаашаа оргосныг мэдэх үү гэж асуув.

	Огт мэдэхгүй гэж Гогод гуай хариулав. Дараа нь түүнээс Хулуу өвгөний бяцхан байшинг хаана нуусныг мэдэх үү гэж асуусанд бас ер юм мэдсэнгүй гэж өчив. Үүнд Улаан-лооль тайж уурсаж:

	— Богд дээрхтэн минь, энэ хүн худал хэлж байна. Үүнийг эрүү шүүлтэд оруулж хамаг үнэнээ улайхаас нааш тавихгүй байвал таарна гэж би санал айлтгаж байна гэсэнд

	— Уухай, тэр зөв! гэж Нимбэг хунтайж алга юугаа үрж дөгөөв.

	Хэдхэн хормын өмнө Гогод гуайг одонгоор шагнаснаа ор тас мартаад, түүнийг эрүүдэн шүүх болсонд хунтайж баярлаж байжээ. Хунтайж хамгийн харгис хэрцгийгээр хүн зовоохыг нүдээр үзэхдээ онцын дуртай юм санжээ.

	— Ямар эрүү тулгаж эхлэх вэ? гэж зандалчин асуув.

	Зандалчин сүх, чимхүүр, хайрцаг чүдэнз тэргүүтэн бүх багаж юугаа авч, хунтайжид хүрч ирсэн ажээ.

	Чүдэнз нь түүдэг гал бадраахад хэрэгтэй ажээ.

	— Орчлон дээр үүнд сахлаас нь үнэтэй юм байхгүй биз. Үүний сахлыг үгтээж зулгаагтун! гэж төр баригч хунтайж зарлиг болов.

	Зандалчин Гогод гуайн сахлаас угзарч гарлаа. Тэр сахал өдий төдий хүнд, угаасан нойтон хувцас хунар өлгөх цэрэв уяаны оронд хэрэглэгдсээр байгаад сүрхий бөхөжсөн юм байжээ. Зандалчин шал дэмий ажил удаж, байдаг хар хөлсөө хэчнээн гоожуулавч тэр сахал үс сугарч зулгарсан ч үгүй, Гогод өвгөнд өвдөж мэдэгдсэн ч үгүй ажээ.

	Тэгж тэгж зандалчин тамир тэнхээгээ бараад ухаан алдаж унасан ажээ. Гогод өвгөнийг нууц яс цоожны шоронд аваачиж хийгээд түүний байгаа эсэхийг таг мартаж орхижээ.

	Хөөрхий хоригдол арга буюу түүхий хулганаар хооллоход хүрч, сахал самбай нь ургаад гурав дахин гогцоорсон ажээ.

	Гогод гуайн дараагаар Буурцаг өмгөөлөгчийг дуудаж байцаажээ. Өмгөөлөгч төр баригчийн өлмийд сөхрөн унаж хөлийг үнсэн гутамшигтайгаар мөргөн гуйж:

	— Богд дээрхтэн минь намайг өршөө! Би огт гэм зэмгүй амьтан билээ гэв.

	— Ноён өмгөөлөгч гуай, муу хэрэг дээ, тун муу хэрэг! Хэрэв та гэмтэй зэмтэй сэн бол би таныг одоохон чөлөөлөх санжээ. Харин та ямар ч гэм буруугүй юм бол таны хэрэг базаахгүй тийшээ эргэнэ дээ. Байз, байз. Олзны хоригдол улс хаашаа зугтаасныг та бидэнд хэлж өгч чадах уу? гэжээ.

	— Чадахгүй дээ, богд дээрхтэн минь! гэж Буурцаг гуай хөвчин биеэр салганан чичрэн хэлэв. Нээрэн ч үүнийг огт гадарлахгүй юм санжээ.

	— За тэр дээ! Та юу ч мэдэхгүй болохоор бид таныг яаж суллах юм бэ? гэв.

	Буурцаг ноён гайхаш барагдаж, Улаан-лооль тайж тийш их л аргадан гуйсан харцаар дэмий л хяламхийж харлаа. Гэтэл Улаан-лооль тайж тун их бодол болоод завгүй байгаа дүрэм үзүүлж, адар өөд ширтэнэ. Тэгэхлээр Буурцаг өмгөөлөгч хамаг хэрэг баларлаа гэдгийг ойлгожээ. Үнэнч шударгаар хүчээ өгч зүтгэсэн ивээгч эзэн нь ийнхүү жигшмээр муухай нүүр буруулахыг үзмэгц өмгөөлөгчийн цөхрөл галзуутай уур хилэнгээр солигдлоо.

	— Хорт муу этгээд чи, ядаж Хулуу өвгөний бяцхан байшинг хаа нуусныг хэлээд өгч болох сон болов уу? гэж Нимбэг хунтайж асуув.

	Үүнийг харин өмгөөлөгч мэдэж байжээ. Учир нь энэ талаар тосгонд оршин суугчид Чиполлинотой ярилцаж байсныг түүний бие урьд сэм чагнасан бөлгөө.

	«Тэр нууцыг илчилж өгвөл намайг суллах нь суллана даа. Гээд энэ ямар хэрэгтэй бил ээ? Урьд миний танил тал, ивээгч эзэд байгсад маань чухам ямар улс байсныг би сая нүдээр үзлээ. Зөвхөн өөр бусдыг мэхлэхийн тулд л миний мэддэг чаддагийг ашиглах гэж тэд үдийн хоол, үдшийн зоогтоо намайг урьдаг байжээ. Одоо намайг аюул зовлонд учраад ирэхээр орхиод буруу харж байна. Эдэнд дахиад тус болохоо больё, чи минь! Юу л болбол болог! Тэд надаас юу ч бүү олж мэдэг!» гэж бодоод:

	— Үгүй дээ, хунтайж минь, надад мэдэх юм алга! гэв.

	— Чи худал хэлж байна. Чи сайн мэдэж байгаа боловч хэлэхийг хүсэхгүй байна! гэж Улаан-лооль ноён уурсан бархирав.

	Буурцаг ноёны уур хилэн ч басхүү шатаад явчихлаа. Улам өндөр болж харагдах гэхдээ өлмий дээрээ босоод Улаан-лооль гавьяатын зүг жигшин зэвүүцсэн харцаар ширвэж

	— Тийм ээ! Би мэднэ! Бяцхан байшинг хаа нуусныг би сайн мэднэ. Гэхдээ би та нарт хэзээ ч яасан ч хэлэхгүй гэж хашхирчээ.

	Нимбэг хунтайж хөмсгөө зангидаж:

	— Сайн л бодоорой! Та тэр нууцыг бидэнд тайлж өгөхгүй бол би таныг дүүжлүүлэхээс өөр аргагүй.

	Буурцаг ноёны өвдөг айхдаа салгалан чичрэв. Хоолойд нь орсон гогцоог мултлах гэсэн мэт тэр ноён хоёр гараараа хүзүүгээ базаж авсан боловч гуйвалтгүй хэвээр үлдэж, омог төгөлдрөөр:

	— Намайг дүүжлэгтүн! Даруй дүүжлэгтүн! гэжээ.

	Энэ үгсийг хэлээд хэдий угаас нов ногоон Буурцаг гуай мөн боловч царай нь цайгаад, цавчуулсан мэт хөсөр ойчих нь тэр.

	Яншуй багш өчигт:

	«Ялтан ичиж, сэтгэл зовохдоо ухаа алдав» гэж бичжээ.

	Тэгээд дөрвөлжин судалт нусны алчууртаа дахин нийж өчгийн тэмдэглэлээ хамхижээ. Байцаалт төгсөв.

БУУРЦАГ НОЁН ХҮСЭЛ ЗОРИГООСОО ГАДУУР ТАЙЖТАНЫ АМИЙГ ЯАЖ АВАРСАН ТУХАЙ АРВАН ГУРАВДУГААР БҮЛЭГ

	Буурцаг ноёныг ухаан ороход эргэн тойронд нь пад харанхуй байлаа. Үүнд өмгөөлөгч өөрийгөө дүүжлүүлж үхсэнд бодлоо.

	«Би үхээд лав тамд байгаа бололтой. Харин өнөөх айхавтар гал нь яагаа юм бол? Энэ л ганцхан гайхалтай юм. Үнэндээ энд гал ор тас алга. Галгүй там гэж бас байдаг юм байжээ, тун жигтэйхэн юм даа!» гэж бодож байв.

	Тэгтэл шоронгийн хаалганы цоожинд түлхүүр чахран эргэх сонсогдлоо. Буурцаг гуай зугтаах газаргүй тулд дэмий л буланд шигдээд, онгойж байгаа хаалга тийш айж бүлтгэнэн харлаа. Нимбэгхэн хуяг, зандалчин хоёр л ороод ирнэ гэж бодож байжээ.

	Нимбэгхэн цэрэг ч нээрэн л ороод иржээ. Гэхдээ түүнтэй хамт... хэн орж ирсэн гэж та нар бодож байна? Гар хөл хоёроороо дангинатал хүлээстэй Улаан-лооль тайж биеэрээ ороод иржээ.

	Буурцаг ноён нударгаа зангидан түүн тийш ухасхийн дайрах гэсэн боловч дорхноо биеэ барьж уужраад:

	«Байз байз, энэ чинь би юу болж байна. Энэ маань надтай л адилхан хоригдол байна биш үү?» гэж боджээ.

Автоматаар үүсгэсэн тайлбар]

	Тэгээд өөрийн эзэн агсан түүнийг өрөвдөхийн сэтгэл өчүүхэн ч байгаагүй боловч Буурцаг ноён гавьяат эрээс эелдгээр асууруун:

	— За ингэхэд таныг ч бас баривчлаа юу?

	— Баривчлаа юу гэнэ ээ? Цаазаар авах ял оноосон гэвэл шулуун. Намайг маргааш өглөө үүрээр таны дараахан дүүжилж ална. Та бид хоёр дүүжлүүлэх ялтны шоронд сууж байгаагаа та лав мэдээгүй байх нь ээ гэв.

	Өмгөөлөгч мэл гайхаж цэл хөхөрчээ. Тэр өөрийгөө цаазаар авагдахын даваан дээр байгаагаа мэдэж байжээ. Харин түүнтэй хамт гавьяат эрийг дүүжлэхийн чинээ огт бодсонгүй билээ.

	Улаан-лооль тайж цааш нь ярихдаа:

	— Нимбэг хунтайж гэмтэн этгээдийг олж чадаагүйдээ маш их хилэгнэжээ. Адаг сүүлд нь түүний бие юу бодож олсон гэж санана? Гүн ахайтан шивэгчин нарын нүүрэн дээр энэ үймээн самууныг зонхилон толгойлогч нь Улаан-лооль тайж гэж намайг улайм цайм ялладаг байна шүү. Тэгээд энэ хэргээр надад дүүжлэн хороох ял оноолоо. Очиж очиж дүүжлэн хороох шүү!» гэв.

	Тайжийг энэ мэт хатуу ял цаазад өртөх болсонд баярлах учиртай юм уу, эсвэл түүнийг өрөвдөх ёстой юм уу, Буурцаг ноён мэдэхгүй байлаа. Тэгээд адаг сүүлд нь:

	— За одоо яая гэх вэ, хатамжиж үз, тайж минь хамтаараа л үхэж дээ! гэсэнд

	— Тааруухан ч тайтгаруулал бол! Харин таныг мөрдөн байцааж байхад би таныг онц их анхаарч хайхраагүйнхээ бурууг хүлээе, Уучлах биз дээ! Тэр үед өөрийн хувь тавилан ч шийдэгдэж байсныг та бэлхэн ойлгож байгаа биз дээ.

	— За энэ ч нэгэнт өнгөрсөн хэрэг дээ... Урьдын юмыг яриад байхаа больё. Бид хоёр одоо зовлон нэгтэй нөхөд болж нэг нэгэндээ тус болохыг л хичээцгээе гэж Буурцаг ноён санал тавьсанд:

	— Би ч тийм саналтай байна гэж Улаан-лооль тайж ам дагуулаад, баахан хөгжих мэт болж: — Ашгүй та өс санадаггүй тань л яамай даа гэжээ.

	Тэгснээ халаасан өврөөсөө нэгэн хэсэг хотол бялуу боов гаргаж, өмгөөлөгчтэй ах дүүгийн ёсоор хувааж идэв. Тайжтаныг ийм өглөгч сайн хүн гэж ер санаагүй өмгөөлөгч энэ бүхнийг үзээд нүдэндээ итгэж ядаж байлаа.

	— Харамсалтай нь тэдний надад үлдээсэн хүнс байдгаасаа энэ шүү гэж Улаан-лооль тайж гуниглангуй толгой сэжлэн хэлжээ.

	— Манай нүгэлт ертөнцийн ёс ийм юм даа! Та өчигдөрхөн бараг л шилтгээний бүрэн эрхт эзэн байлаа. Өнөөдөр болоход дөнгөж нэг хоригдол төдий болжээ гэж өмгөөлөгч хэллээ.

	Улаан-лооль тайж дуугүй л хотол бялуугаа идэж сууснаа эцэст нь:

	— Зүггүй Чиполлиногийн намайг чадсан нь зарим талаараа надад таалагдаж байх юм. Энүүхэндээ гэхэд тэр сүрхий овжин жаал байгаа юм. Түүний ов мэхийн зүйл цөм ядуучуудад туслах гэсэн сайхан санаанаас нь болсон юм даг даа.

	— Тийм л бий вий гэж Буурцаг ноён санал нийлсэнд Улаан-лооль тайж цааш хэлсэн нь:

	— Одоо тэр шоронгоос зугтаасан улс хаа явааг хэн мэдэх вэ! Би тэдэнд нэг тустай сайн юм дуртайяа хиймээр байх юм.

	— Та ийм байдалтай байж юу л хийж чадав гэж дээ.

	— Аяа таны хэлдэг түмэн зөв, одоо би тэдэнд тус болж чадахгүй байх. Ядахдаа тэдний хаа байгааг мэдэхгүй юм газар даа гэжээ.

	Улаан-Лооль тайжийн энэ мэт эелдэг найртай харилцаанд сэтгэл татагдсан Буурцаг ноён:

	— Би ч бас мэдэхгүй юм. Харин Хулуу өвгөний өчүүхэн байшинг хаа нуусныг л мэднэ гэж санаснаа ил хэлжээ.

	Үүнийг сонсоод тайжтан амьсгал даран дотроо

	«Улаан-лооль минь, энэ тэнэг чамд юу хэлж байгааг анхааралтайхан сонс: Чамд бас амь аврагдах найдлага байж магадгүй биш үү!» гэж бодоод:

	— Та үүнийг нээрэн мэднэ гэж үү? гэж өмгөөлөгчөөс асуужээ.

	— Мэдэлгүй яах вэ. Харин хэнд ч хэзээ ч хэлэхгүй. Үүнээс хойш ядуу улсад хор хүргэхээ больё гэж боддог болсон.

	— Энэ сайхан сэтгэл тань танд сайн болох нь магадтай, ноён өмгөөлөгч минь! Би ч гэсэн тэр нууцыг задруулах гэхгүй. Миний уршгаар хөөрхий муусайн ядуучуудад шинэ гай гамшиг учруулахыг би хүсэхгүй.

	— Хэрэв тийм бол би тантай баяртайгаар гар барих байна! гэж Буурцаг ноён хэлэв.

	Ноён Улаан-лооль гараа сарвайсанд Буурцаг эрхэм чанга атгав. Явж явж өмгөөлөгч маань их л уяраад энэ гай зовлон нэгт нөхөртэйгөө үнэн сэтгэлээсээ элдвийг хүүрнэн чалчихын хүсэл төрж, их л нууцлан шивнэсэн нь:

	— Тэд чинь одоо өнөөх байшингийн оронцгоо шилтгээнээс дөнгөж хоёрхон алхмын газар нуучихсаныг л бодоод үз! Бидний тэнэг толгойд бол огт орохын аргагүй санаа байдаг шүү! гэсэнд:

	— Үгүй ер өө, чухам хаана нуугаа юм бол доо? гэж Улаан-лооль хайхрамжгүйхэн шиг асуужээ.

	Буурцаг ноён гашуудангуй инээвхийлээд

	— Бид хоёулаа маргааш үхээд энэ нууцыг булшинд аваад орчих хойно одоо үүнийг би танд хэлж болох юм даа.

	— Тэгэлгүй яах вэ. Биднийг маргааш үүрээр цаазлаад, чандрыг маань салхинд хийсгэнэ гэдгийг та эс андах биш! гэжээ.

	Буурцаг өмгөөлөгч ярилцагч этгээддээ улам ойртож суугаад, түүний чихэнд Хулуу өвгөний өчүүхэн байшин ойд байгаа, түүнийг Хар-нэрс гуай харгалзаж байгаа гэж шивнэв.

	Улаан-лооль энэ бүхнийг сонсоод өмгөөлөгчийг халуун дотноор тэврэн авч дуу алдан хэлсэн нь:

	— Хайрт нөхөр минь. Надад ийм чухал мэдээ дуулгасны тулд тун их талархаж байна! Та аминд минь орлоо! 

	— Би таны амийг аварлаа гэж үү? Та тоглож байна уу?

	— Яалаа гэж дээ! гээд Улаан-лооль тайж босон харайв. Хаалга тийш гүйж очоод тэр ноён улаан гараараа тэнхээ мэдэн түүнийг балбасанд шоронг манаж байсан Нимбэгхэн хуяг Улаан-лооль тайжид хаалга нээж өгчээ.

	Гавьяат эр арцах аргагүй, ердийн муйхар аясаараа хатуу тушаасан нь:

	— Намайг энэхэн минутын дотор нэн даруй Нимбэг хунтайжид хүргэж өгөгтүн! Би түүнд айлтгах маш чухал айлтгалтай гэжээ.

	Тайжтаныг даруй шилтгээнд хүргэж өгсөнд Буурцаг өмгөөлөгчөөс олж сонссон зүйлээ хунтайжид нэгд нэгэнгүй яриад ял хэлтрэн өршөөгджээ. Нимбэг хунтайж сэтгэл их ханамжтайгаар маргааш өглөө Буурцаг ноёныг цаазалсан даруй ойд очиж, тэндээс Хулуу өвгөний бяцхан байшинг зөөж авчрагтун! гэж Нимбэгхэн цэргүүддээ тушааж билээ.

БУУРЦАГ ӨМГӨӨЛӨГЧ ЦААЗЫН ИНДЭРТ ХЭРХЭН ГАРСНЫГ ХҮҮРНЭХ АРВАН ДӨРӨВДҮГЭЭР БҮЛЭГ

	Тосгоны төв талбайд дүүжлүүр босгов. Цаазлагдах ял заагдагсад тэнд тусгай тавцан дээр гарах ёстой. Дүүжлүүрийн яг дор тэрхүү тавцангийн өр онгойход Буурцаг өмгөөлөгч тэр нүхэнд унаж үхэх учиртай байжээ.

	Ял заагдагчийг цаазын газар аваачихаар зандалчин тахруудыг ирэхэд Буурцаг ноён туршлагатай өмгөөлөгчийн хувьд цаазлагдах цагаа хойш татах бүхий л аргыг хэрэглэв. Хуулийн элдэв зүйл ангийг дурдаж, эхлээд сахлаа хусах, дараа нь толгойгоо угаах зөвшөөрөл аль гэж шаардав. Тэгтэл бас хөл гарын нь хумс хэтэрхий урт ургасныг сая мэдэж, цаазлагдахын өмнө хумсаа авахыг хүсэв.

	Зандалчин цаг дэмий алдахгүйг бодож, түүнтэй маргасан боловч явж явж үгийг нь дагахад хүрч байв. Эртний заншил ёсоор цаазлагдах ялтны эцсийн гуйлтыг заавал гүйцээх учиртай ажээ. Ийм болохоор бүлээн устай сав, төмпөн, хайч, сахлын тонгорог тэргүүтнийг шоронд аргагүй авчрууллаа. Буурцаг өмгөөлөгч үхэхийн өмнөх биеийн угаал заслаа яаралгүй, тухтайхан үйлдэж гарлаа. Сахлаан хусаж, толгойгоо угааж, бараг л хоёр цаг шахам хумсаа авч, биеэ их л удаан янзлан цаазлуулахад бэлтгэв. Гэлээ ч гэсэн эрт орой алин боловч аргагүй, цаазын газар очих болжээ.

	Цаазын индэр өөд авирч явахдаа айдас нь хүрч байлаа. Цаазын индрийн шат гишгүүрт хөлөө тавих бүрдээ тэр ноён үхэх ёстой болсноо анх удаа тов тодорхой ухамсарлалаа. Ийм намхан, бүдүүн, нов ногоон, толгойгоо мөлчийтөл угааж, хумсаа авсан цэвэр нямбай тэр чигээрээ ингээд үхэх учиртай! 

	Бөмбөр зэвүүн муухай нижигнэв. Тэгтэл түүний хүзүүнд зандалчин гогцоо углав. Арван гурав хүртэл тооллоо. Тэгээд товч дарлаа. Өнөөх тавцангийн өр (эвийн хаалга) онгойсонд Буурцаг өмгөөлөгчийн бие тэр нүхэнд унаж, хүзүүнд нь углаастай гүйх гогцоо чангарлаа. Түүний өмнөхөн өмгөөлөгч амжин бодсон нь: «За энэ удаа ч би үнэхээр үхэв шиг байна» гэжээ.

	Гэнэт түүний дээр тэвдүү шивнэх дуу гарч:

	— Огтол, бушуу огтол, Чиполлино эрхэм минь! Энд дэндүү их гэрэлтэй болохоор би юу ч үзэхгүй байна шүү гэж байх шиг сонсогдов.

	Өмгөөлөгчийн хоолойг боож бахардуулсан олсыг хэн нэг нь огтолж байгаа бололтой. Бас саях дуу дахин сонстож:

	— Түүнд төмсний сайхан шүүснээс нэг балга өгөөдөх! Сохор-Номин бид нар чинь энэ гайхамшигт эмээс огт салдаггүй амьтад! гэнэ.

	Үнэндээ юу болов? Ямар гайхалтай учир тохиол Буурцаг өмгөөлөгчийн аминд ор оо вэ?

УРЬДАХ БҮЛГИЙГ ТАЙЛБАРЛАХ АРВАН ТАВДУГААР БҮЛЭГ

	Юу болсон бэ? гэвэл шилтгээн дотор болж байгаа бүх явдлыг андахгүй мэддэг Гүзээлзгэнэ

	жин охин ойд гүйж очоод, Буурцаг ноёнд ямар аюул тохиолдох гэж байгааг Улаан-Лууванжин охинд ярьжээ.

	Улаан-Лууванжин энэ тухай тэр дороо сайн нөхөр Чиполлинод дуулгажээ. Тэр охин Сонгинодой гэмээх тэр жаалыг Хулуу өвгөний бяцхан байшингаас холгүй орших агуйд бусад оргосон нөхдийн хамт хоргодож байхад нь олж уулзжээ.

	Чиполлино охины үгийг анхааралтай сонсоод Усан-Үзэм гуталчнаас шилэн хүзүүгээ маажих гэж шөвгийг гуйжээ. Байдал ноцтой хүнд байсан тулд түүнээс гарах гарцыг бодож олоход шилэн хүзүүгээ сүрхий маажих хэрэгтэй байлаа.

	Тийнхүү хэсэг бодолхийлснээ Чиполлино Усан-Үзэм гуталчинд шөвгийг эргүүлж өгөөд:

	— Баярлалаа. Яавал таарахаа би мэдлээ гэж товчхон хэлээд нэг тийшээ гүйгээд явжээ.

	Ямар санаа бодол толгойд нь орсныг тэд асууж ч амжсангүй.

	Хулуу өвгөн үүнд уртаар шүүрс алдаж:

	— Ай даа, Чиполлино л нэг юм бодлоо гэж хэлсэн хойно зоволтгүй бий. Учрыг нь олохдоо л олно тэр чинь! гэв.

	Тэгэвч Чиполлино эрснээ олохоос өмнө нуга талаар ийш тийшээ удтал хэрэн тэнэж билээ. Адаг сүүлд нь тэр жаал ухсан нүхний элүү шороо энд тэндгүй бөмбийсөн газар дээр орчихжээ. Сохор-номин ажлаа ид хийж байсан тулд хувь хором бүрд элүү шороо мөөг ургах мэт газраас бумбайн гарч байлаа.

	Чиполлино хүлээж байтал бараг хөл дороос нь нэг элүү бөмбийн гарч ирсэнд даруй сөхөрч:

	— Номин гуай Номин гуай, би Чиполлино байна.

	— Аа та юм сан бий, гэж Сохор-номин хүйтнээр хариулаад, — Тантай анх дайралдсан гайгаар хагас дутуу мөртэй төдий сохорсон гэдгээ хүлээхээс аргагүй. Үзтэл та надтай бас нэг тийшээ газар доогуур аялъя гэж санал тавиад нүдийг минь бүрмөсөн сохлох санаатай ирээ биз дээ гэв.

	— Номин гуай, тэгж бүү ярь л даа. Би таны ачаар нөхөдтэйгөө уулзсан. Тэр ачийг чинь хэзээ ч мартахгүй. Бид шоронгоос гарч чадсан. Тэгээд ойролцоох нэг агуйд толгой хоргодож байгаа.

	— Үүнийг дуулгасанд тань баярлалаа даа. Гэхдээ энэ тань надад огт сонин биш байна. За баяртай! 

	— Номин гуай! Номин гуай! Миний үгийг гүйцэд сонс л доо! гэж Чиполлино хашхирсанд:

	— За яах вэ, хэлбэл хэлж л бай. Гэхдээ та намайг урьдын адил таны ажил явдалд туслахад бэлхэн байна гэж бүү бодоорой! 

	— Энэ бол миний ч хэрэг биш. Манай тосгоны өмгөөлөгч Буурцаг гуай гэгчид хамаатай хэрэг. Түүнийг маргааш өглөө дүүжлэх учиртай болоод байгаа юм.

	— Юун сайн юм бэ! Би ч гэсэн түүний хүзүүнд угласан гогцооноос дуртай л таталцах сан байна. Өмгөөлөгч нарыг би нэг нүдээр үзэж чаддаггүй. Ер нь Буурцаг гэгч өөдтэй эд биш дээ! гэжээ.

	Хөөрхий Чиполлино зөрүүд зантай Сохор-Номиныг ятган дагуулах гэж багагүй шамдан чармайхад хүрлээ. Гэвч Сохор-Номин гуайн авир төрх ширүүвтэр гүдэсхэн боловч сүү шиг сайхан сэтгэлтэй тул үнэн шударга үйлст тус хүргэхээс нэгэнт татгалзахгүй гэж жаал хүү хатуу итгэж байжээ.

	Нээрэн ч Сохор-Номин явж явж баахан зөөлрөөд товчхон бөгөөд огцомхон хэлсэн нь

	— Чиполлино эрхэм минь. Чалчихаа цэглэе. Үзтэл таны хэл яах аргагүй хурц шаламгай бололтой. Ингэхэд хааш нь ухахыг л надад хэлээд өгвөл барж дээ гэв.

	Чиполлино баярлахдаа дэвхцэх шахаж:

	— Хойд юм уу, зүүн хойд зүг рүү ух! гэж яаран хариу өчжээ.

	Сохор-Номин гуай яг цаазлах индэр дор хүртэл уудам бөгөөд урт гэгчийн нүхэн хонгил ухжээ.

	Чиполлино тэр хоёр уул хонгилдоо нуугдаад юу болохыг хүлээж байжээ. Тэгтэл тэдний толгой дээр нь байгаа бяцхан эвийн хаалга онгосхиймэгц Буурцаг ноён хүзүүндээ дүүжлүүрийн гогцоо углаатай унаад иржээ. Чиполлино нүд ирмэх зуур өмгөөлөгчийн хүзүүгээр боомилсон олсыг тас огтлоод Сохор-Номин гуайн биедээ байнга авч явдаг төмсний шүүс эмээс түүнд балгуулав. Бас өмгөөлөгчийн хацрыг Чиполлино хэдэнтээ зөөлөн алгадав. Төмсний шүүс балгаж, зөөлөн алгадуулсан хоёроос өмгөөлөгч ухаан мэдээ оржээ. Буурцаг ноён нүдээ нээсэн мөртөө ихэд гайхан мэгдсэн тул амь хэлтэрснээ үнэмшихгүй байсныг та бүхэн юу эс андах билээ.

	— Ай хөөрхий Чиполлино ноён минь! Та чинь хөөрхий надтайгаа адилхан үхчихсэн хэрэг үү? Тантайгаа би диваажинд ингэж уулздаг минь юутай их зол заяа бил ээ! гэж өмгөөлөгч дуу алджээ.

	[image: бичвэр-г агуулсан зураг

Автоматаар үүсгэсэн тайлбар]

	Үүнд Сохор-Номин хажуугаас оролцон:

	— Өмгөөлөгч та сэргэгтүн! Энэ тань диваажин там хоёрын аль нь ч биш. Петр хутагт, чөтгөр мөтгөр ч алга. Хөгшин Номин л ажил явдалдаа яарч байна. Ингэхлээр эндээс л бушуухан гарцгаая та минь! Тэгээд миний зам дээр цөөн дайралдаж байхыг хичээж үзээрэй. Би Чиполлинотой уулзах бүрдээ наранд царгиулж сохрох шахах юм гэжээ.

	Чухамдаа дүүжлүүрийн доорх нүхэнд тас харанхуй байсан боловч Сохор-Номин гуайд газар доорх энэ хонгил жигтэйхэн их гэрэлтэй санагдаад нүд, толгой хоёр нь өвджээ.

	Чиполлино Сохор-Номин хоёрын ачаар үхлийн хар цалмаас амь мултарснаа Буурцаг гуай эцсийн эцэст сая ухаарахчаа болжээ. Өмгөөлөгч аминд нь орогсдод талархаж барахгүй байлаа. Эхлээд тэр хоёрыг ээлж ээлжээр тэвэрч, дараа нь хоёулыг давхраар тэврэх гэсэн боловч Буурцаг гуай дэндүү богинохон гартай учир болж өгсөнгүй.

	Адаг сүүлд нь Буурцаг ноёны сэтгэл баахан тайвширсанд гурвуул газар доорх хонгилоор хөдлөв. Хонгилын мухарт хүрээд Сохор-Номин гуай Усан-Үзэм мастер, Хулуу өвгөн, Лийр профессор болон бусад оргодлуудын нуугдан хоргодож буй агуйд хүртэл бас нэг шинэ хонгил ухлаа.

	Өмгөөлөгч болон түүний аминд орогсдыг нөхөд нь баярлан дуу шуу болж угтав. Буурцаг гуай саяхан тэдний дайсан байсныг бултаар мартжээ.

	Сохор-Номин гуай шинэ танилуудтайгаа салах ёс хийхдээ тэсгэлгүй нулимс мэлмэрүүлж билээ.

	— Та ноёдод эрүүл саруул ухаан бодол өчүүхэн ч бол байдаг сан бол та бүхэн надтай хамт газар дор нүүн очиж суурьших сан биз. Тэнд элдэв дүүжлүүр мүүжлүүр, цусан гавьяат Улаан-лооль, Нимбэг хунтайж, түүний нимбэгхэн тэргүүтэн алин ч байхгүй, Амар, тайван, хав харанхуй байх гэгч орчлонд хамгийн чухал зүйл. Юу ч болсон та нарт миний хэрэг болбол энэ ангалд зурвас бичээд хийгээрэй. Та нарын ажил явдал юу болж байгааг мэдэхээр би үүгээр үе үе ирж баймз! За тэгээд та бүхэнд сайн сайхан бүхнийг хүсэн ерөөе! гэжээ.

	Сохор-Номин хөгшинтэй анд нөхөд нь элэгсэг дотноор салах ёс хийж, сүүлчийн удаа ерөөл тавилцтал Буурцаг эрхэм гэнэт духаа алгадаад хөл дээрээ тогтож чадалгүй тонгорцоглон унаж:

	— Пээ, ийм мангуу амьтан байдаг аа би! Ангайсан новш ахуна даа би! Энэ мартамтгайгаасаа болж л нэг балрах вий чи! гэв.

	Хулуулун андхай өмгөөлөгчийг өндийлгөн босгож, хувцас хунарт нь наалдсан шороо тоосыг гүвж өгөх зуураа:

	— Та яав, нэг юм мартчихаа юу? гэж эелдэгхэн лавлан асуужээ.

	Буурцаг эрхэм Улаан-лоольтой юу ярилцсан, тэр гавьяат эрхмийн урван тэрсэлсэн шинэ өдлөг сэдлэгийн тухай оргодол нөхдөдөө сая ярьж өгчээ.

	— Эрхмүүд ээ! Та бүгдийг энд ярилцан сууж байх энэхэн хоромд харуулын цагдаа нар ойг тужид нь самнан нэгжиж байгаа. Тэдэнд танай бяцхан байшинг олоод, шилтгээний үүдэнд зөөж аваачих тушаал өгч байсан шүү гэж Буурцаг гуай яриагаа дуусгав.

	Чиполлино, үг дуугүй ойн ширэнгэ тийш ухасхийн гүйж царсны дор Хар-нэрс гуайн дэргэд гүйж хүрсэн боловч өнөөх бяцхан байшин бараа тороогүй алга болсон байлаа.

	Хар-нэрс өвгөн царс модны үндэсний хооронд нуугдаад тайтгаршгүй игэргэн

	— Иш-ш хайран ч бяцхан байшин минь! Юутай сайхан, аятай тавтай байшин сан бил ээ! гэж уйлж байв.

	— Нимбэгхэн цэргүүд энд ирсэн үү? гэж Чиполлино асуусанд:

	— Ирэхээр барах уу, хамаг юм цөлмөөд явчихлаа. Байшинцар, хайчны өрөөсөн гуя, сахлын тонгорог, зарлал, тэр битгий хэл, хонхыг минь хүртэл цөлмөөд жилийлээ гэв.

	Чиполлино шилэн хүзүүгээ маажлаа. Энэ удаа юм дөмөгхөн бодохын тулд шилэн хүзүүгээ маажих хоёр шөвөг байсан ч илүүдэхээргүй байсан ч харин ор шөвөггүй байжээ. Чиполлино хөөрхий Хар-нэрс өвгөний дал мөрийг нөхөрсгөөр алгадан тайтгаруулаад түүнийг агуйд байгаа нөхөд дээрээ аваачив.

	Тэр хоёроос хэн ч үг асуусангүй. Тэд уул бяцхан байшин алга болсон хийгээд тэр нь тэдний заналт дайсан Улаан-лооль гавьяатын бузар булай өдүүлэг гэдгийг хэлүүлэлтгүй ойлгож байж ээ.

ШАР-ЛУУВАН ЭРХЭМ, БАРЬ-ЗУУ НОХОЙ ХОЁРЫН ХӨГЛӨСӨН АРВАН ЗУРГААДУГААР БҮЛЭГ

	Мистер Шар-Лууван...

	Байз байз , Шар-Лууван мистер гэдэг чинь хэн бил ээ? Энэ эрхмийн тухай бид хараахан ярилцаагүй билээ. Хаанаас гараад ирэв? Түүнд юу хэрэгтэй юм бэ? Тэр чинь том уу, жижиг үү? Тарган юм уу, туранхай юм уу?

	Энэ бүхнийг одоо би тайлбарлаж өгье. Хоригдлууд ор сураггүй алга болжээ гэдгийг үнэмшиж мэдээд Нимбэг хунтайж, орчин тойрны газрыг самнаж эр гэж зарлиг буулгажээ. Нимбэгхэн цэргүүд савар шүүр бариад манай нөхдийг барьж авахаар нуга тал, ой ширэнгийг хичээнгүйлэн самнаж гарчээ.

	Цэргүүд өдөр шөнөгүй ажиллаад баахан цаас хуурай мөчир гишүү, могойн гууждас арьс тэргүүтнийг хамж авчирсан боловч харин Чиполлино болон түүний нөхдийн бараа сургийг гаргаж чадсангүй.

	Үүнд төр баригч эзний уур хилэн бадарч:

	— Ангарцаг новшнууд! Самнаж самнаж, саврын байдаг шүдийг хугалаад хаячихдаг нь юу вэ? Үүний чинь төлөө зүй нь та нарын шүдийг чинь булга булга цохивол таарна! гэв. Цэргүүд айн чичрээд шүд нь хавжигнаж байлаа. Хэдэн хормын турш том том мөндөр хаялах мэт «түг, түг, түг» гэж дуу гарч байжээ.

	Ордны шадар нэг Нимбэгтэй зөвлөхдөө:

	— Эрэх мөрдөх мэргэжилтэнд очвол зүйтэй болов уу, гэж би бодож байна

	— За тэр чинь бас ямар амьтан байдаг сан бил ээ?

	— Ямарсах юу байх вэ, мөр мөшгөгч л гэсэн үг. Жишээлбэл богд дээрхтэн та товчоо хаячихжээ гэж бодвол эрэл сурлын товчоонд очих хэрэгтэй. Тэгвэл эрэлчин түүнийг чинь дор нь олоод л өгнө. Бүхэл суман цэрэг алга болчих юм уу шоронгийн хоригдлууд харуул манаанаасаа мултраад оргочих юм бол ялгаагүй мөн л олно. Эрэлчин тусгай нүдний шилээ л зүүчихсэн байвал таны алга болсон юмыг нүд ирмэх зуур л олоод ирнэ дээ гэв.

	— Хэрэв тийм бол эрэлчийн хойноос хүн явуул! гэв.

	— Энэ талаар би чухам онц сайн таарах гадаадын сайн мэргэжилтнийг танина. Түүнийг мистер Шар-Лууван гэдэг гэжээ.

	Мистер Шар-Лууван...

	Мистер Шар-Лууван гэгч чухам хэн юм бэ! Түүнийг шилтгээнд морилон ирэхийн наана түүний хувцас хунар, сахал үсний өнгө тэргүүтнийг та нартаа хэлээд өгье. Гэвч живэр сахлыг нь тийм ийм гэж би хэлж өгч чадахгүй нь. Үүний учир шалтгаан тун энгийн амархан юманд бий. Юунд гэвэл улаан шар царайтай Шар-Лууван гуай уулаас живэр сахалгүйд уг учир нь байгаа юм. Тэр эрхэм живэр сахалгүй боловч харин Барь-зуу гэдэг сүрхий нэртэй нохойтой юм шүү. Энэ нохой түүний багаж төхөөрөмжөө зөөхөд тус хүргэдэг юм. Мистер Шар-Лууван гуай арваад яндан дуран, зөрүү хараат дуран, зуу зуугаар луужин, хэдэн арван гэрэл зургийн аппарат авалгүйгээр эрэн сурвалжлах ажилдаа ер гардаггүй бөлгөө. Түүнээс гадна хаана ч гэсэн микроскоп (бичил биетнийг үзэх дуран) эрвээхэй барих тор, давстай хүүдий биеэрээ авч явдаг юм.

	— Танд давсны хэрэг юу байдаг бил ээ? гэж төр баригч эзэн түүнээс асуутал

	— Богд дээрхтэн таны таалбаас би барихаар мөрдөн эрж яваа ангийнхаа сүүлэн дээр нь давс асгадаг. Дараа нь тэгээд энэ аварга тороороо эрвээхэй барьдаг шиг бариад авдаг юм гэжээ.

	Үүнд Нимбэг хунтайж санаа алдаж:

	— Энэ удаа танд давсны хэрэггүй болов уу гэж би бодох гээд байна. Яагаад гэвэл миний мэдэж байгаагаар бол оргосон хоригдлууд сүүлгүй юм даг гэсэнд Шар-Лууван эрхэм:

	— Тун яггүй тохиолдол байна гэж нухацтайхан өгүүлээд: Хэрэв тэд сүүлгүй юм бол бид одоо яаж тэднийг сүүлэн дээрээс нь барьж авна? Бас давсаа хаана нь асгадаг бил ээ? Богд дээрхтэн таны таалбал та бүхэн хоригдлуудыг шоронгоос оргуулан алдах ёсгүй байсан шиг байна. Эсвэл ядахдаа оргохоос нь өмнө миний нохойн зууж болмоор сүүл тэдэнд тааруулаад өгөх учиртай байж дээ.

	Өнөөх эрэн сурвалжлагчид очъё гэдэг санал гаргасан түшмэл дахиад л хөндлөнгөөс оролцож:

	— Оргосон улсыг заримдаа давс хэрэглэлгүй барьж байхыг би киноноос үзсэн юм гэсэнд

	— Тэр чинь хуучирсан арга байгаа юм гэж Шар-Лууван мистер эс тоосон янзтай хэлжээ.

	— Чухам аа чухам! Маш маш хуучирсан арга! гэж эрүүлч нохой нь дагалдан хуцжээ.

	Энэ нохойн нэг онцлог гэвэл эзнийхээ хэлснийг ямагт давтан хэлж, хуцахдаа «Маш маш», «нэн нэн», «тун тун», «чухам аа чухам» гэх мэт үг нэмж саналаа илэрхийлдэг нь болно.

	[image: унадаг дугуй-г агуулсан зураг

Автоматаар үүсгэсэн тайлбар]

	— Гэхдээ оргодлуудыг барих өөр арга надад бас бий шүү гэж мистер Шар-Лууван хэлсэнд

	— Чухам аа чухам. Бидэнд нэн нэн олон арга бий гэж нохой нь ихэмсгээр сүүлээ шарван батлав.

	Давсны оронд поваарь хэрэглэж ч болно гэж заншлаачийн хэлэхэд

	— Зөв, зөв! гэж Нимбэг хунтайж сэтгэл хөгжин дэмжээд: — Тэдний нүдэнд нь поваарь хий! Тэгвэл тэд даруй бууж өгнө! Үүнд эргэлзэх юмгүй гэв.

	— Би ч бас тэгж бодож байна гэж Улаан-лооль гавьяат болгоомжтой эхлээд, — Гэвч поваарь хэрэглэхээс өмнө, бодвол эхлээд оргодлуудаа олох хэрэгтэй биз. Тийм биш үү?

	— Тэр чинь жаахан төвөгтэй! Гэвч би багаж хэрэгслийнхээ туслалцаатай нэг оролдоод үзэхээс дээ! гэж мистер Шар-Луувандай хэлжээ.

	Мистер Шар-Луувандай бол эрдэмт мөр мөшгөгч мөн тулд багаж хэрэгсэлгүйгээр юу ч хийж чаддаггүй бөлгөө. Тэр битгий хэл, унтахаар явахдаа гурван луужин хэрэглэх үүнд: хамгийн томоор нь шатаа олно. Арай бага шигээр нь нойрсох өрөөнийхөө хаалгыг, хамгийн багаар нь унтлагын өрөөнд ор хаа байгааг тус тус олдог байжээ.

	Интоорхон хүү алдарт мөр мөшгөгч, түүний эрүүлч нохой хоёрыг ажиглан харах санаатай огт санамсаргүй мэт хонгилоор явж өнгөрчээ.

	Шар-Лууван мистер, түүний нохой хоёр шалан дээр сунаж хэвтээд, урд нь байгаа луужинг ширтэцгээж байхыг үзээд тэр жаалын гайхсаныг хэлэх үү! Үүнд Интоорхон сонирхон овтож асуув.

	— Уучлаарай эрхмүүд ээ! Та бүхний шалан дээр хэвтээд юу хийж байгааг мэдэж болох сон болов уу? Та бүхэн хивсэн дээрээс оргодлуудын мөрийг олж илрүүлээд тэдний аль зүгт зугтаасныг луужингаар тодорхойлох санаатай оролдож байна уу? гэсэнд:

	— Үгүй ээ, эрхэм ээ! Би зүгээр л ороо эрж байна. Унтах ороо хэн ч гэсэн энгийн нүдээр олж чадна. Гэхдээ эрэх мөрдөх мэргэжилтэн хүн ороо эрхбиш зохих техникийн туслалцаатай, эрдэм ухааны үүднээс эрэл хийж олох ёстой. Луужингийн соронзон зүү цаг ямагт хойд зүг зааж байдгийг та мэдэж байгаа биз. Түүний энэ шинж чанарыг ашиглан ор дэвсгэр хаа байгааг алдаагүй олж болдог юм гэв.

	Тэгэвч тэр эрүүлч луужингийн заасан чигийг барьж яваад толгойгоороо гэнэт толь мөргөлөө. Мөр мөшгөгч өөрөө (юу ч ойлгодоггүй) лантуу толгойтны нэг байсан тул толийг будаа мэт бутаргаад, мянга түмэн хэсэг яйруулж орхижээ. Энэ тухайд түүний нохой л хамгийн их хохирчээ. Шилний нэг хагархай хөөрхий нохойн сүүлний тэн хагасыг тас хяргаад могзгор тожгор уг төдийг үлдээжээ.

	— Үзтэл манай тооцоо алдаатай байжээ гэж Шар-Лууван мистер хэлэв.

	— Чухам аа, чухам! Тун, тун их алдаатай байжээ гэж хөөрхий эрүүлч нохой сүүлний оронцог тожгороо долоон байж ам дагуулав.

	— Ийм болохоор өөр зам хайх хэрэгтэй байна гэж мөр мөшгөгч хэлтэл, 

	— Чухам аа чухам! Өөр зам хайх хэрэгтэй. Өөр зам толь мөргүүлэхгүй байж ч болно гэж нохой дэмжив.

	Мистер Шар-Лууван луужингаа хойш тавьж, татлага сайтай нэг яндан дурангаараа зэвсэглэв. Түүнийг нүдэндээ барьж баруун зүүн тийш нь эргүүлж гарчээ.

	— Эзэн минь та юу олж үз ээ вэ? гэж эрүүлч нохойн асуусанд:

	— Цонх харагдаж байна. Тэр цонх хаалттай байна. Улаан хөшигтэй юм. Нүд бүрд элдэв өнгийн арван дөрвөн шил тааруулсан юм байна.

	— Маш, маш чухал нээлт! гэж нохой дуу алдаад, — Арван дөрөв дээр арван дөрвийг нэмэхээр хорин найм болно. Бид энэ чигт явах юм бол бидний толгой дээр дор хаяад тавин зургаан хагархай шил асгаран буух юм байна. Миний тухайд гэвэл сүүлнээс минь чухам юу үлдэхийг мэдэхгүй байна! гэжээ.

	Шар-Луувандай эрхэм дуран авайгаа өөр зүгт хандууллаа.

	— Эзэн минь, танд одоо юу харагдаж байна гэж нохой бодлогошрон асуувал:

	— Нэг төмөр төхөөрөмжийн зүйл харагдаж байна. Их сонин бүтээл юм. Гурван жижигхэн хөлийг толгой талаар нь дугуй төмөр цагаригаар холбожээ. Энэхүү төхөөрөмжийн чанх орой дээр пааландсан бололтой цагаан дээвэр харагдаж байна гэв.

	Нохой эзнийхээ нээлтийг гайхан биширч:

	— Эрхэм ээ, би эндүүрээгүй бол та биднээс өмнө хэн ч пааландсан дээврийг хаанаас ч олоогүй. Тийм биш үү? гэсэнд Шар-Лууван мистер баахан бардам омог төрж:

	— Тийм ээ, жинхэнэ эрэлч хүн хамгийн жирийн нөхцөл байдал дундаас ч ер бишийн юм илрүүлэн олж чаддаг юм гэв.

	Мөшгөн заншлаач нохойтойгоо хоёул цагаан дээвэрт төхөөрөмж тийш мөлхөж гарлаа. Арван алхам хэртэй зайг туулаад, жигтэй хачин төхөөрөмжид ойртон очоод их л болхи байдлаар түүний доогуур мөлхөн орсон тул паалантай цагаан дээвэр нь хөмрөн унав аа.

	Тэнд чухам юу болсны учрыг тунгаах ухаан сэхээ орж амжаагүй байтал дээрээс нь хүйтэн бороо гэнэт асган нэвт цохижээ.

	Заншлаач, эрүүлч нохой хоёр дахиад энэ мэт санамсаргүй хэрэг дэгдүүзэй гэж айгаад яг байсан байрандаа мэлрэн зогсож байлаа. Тэр хоёр хөдлөхөөсөө ч айгаад зогсож байтал Шар-Лууван мистерийн нүүрэн дээгүүр, түүний нохойн ханшаар дээгүүр, хоёулын нь нуруу, гэдэс, хавирган дээгүүр хүйтэн ус урсаж гарлаа.

	Шар-Лууван мистер сэтгэл дундуурхан бөвтнөхдөө:

	— Би угаагуурын суурь дээр байсан паалантай төмпөн хөмрүүлчихсэн юм уу гэж бодохоор байна гэсэнд нохой нь:

	— Би бол энэ төмпөн дотор өглөөний угаалын маш, маш их ус байжээ гэж бодож байна гэж нэмж хэлэв.

	Адаг сүүлд нь мистер Шар-Лууван босож санамсаргүй усанд орж сэрүүцсэний хойно сая сэгсрэн шилгээв.

	Түүний үнэнч дагуул эзнийхээ жишээг дагалдлаа. Ингэсний хойно мөр мөшгөгч хоёрхон алхмын газар байсан ор дэрээ төдийлөн төвөггүй олж, тэр зүг ялгуусан аян хийхийн зуур дор дурдах мэтийн гүн гүнзгий уран цэцэн үг урсган хөврүүлснийг тухайлан гаргавал:

	— Манай мэргэжил ийм аюул заналтай холбоотойгоос хойш, одоо яая гэх вэ? Бидний толгой дээр хүйтэн усны бүхэл цутгалан асгаран буусан боловч бид эрсэн юм - ор дэвсгэрээ оллоо гэжээ.

	— Чухмаа чухам! Тун тун их ус урсан асгасан юм гэж нохой хувиасаа нэмэв.

	Энэ бол тэр нохойд гойд золгүй, баларсан үдэш байлаа. Тас хяргуулсан оготор сүүлтэй, норж бээрсэн тэр хөөрхий амьтан эзнийхээ нойтон гутлыг дэрлээд шалан дээр зүүрмэглэсэн бөлгөө.

	Шар-Лууван мистер шөнөжин дуугьтал хурхирч, алтан нарны анхны туяагаар сая сэрэхчээ аялаад:

	— Барь-Зуу минь, ажилдаа гаръя гэж уриалан дуудсанд:

	— Эзэн минь, би бэлхэн! гэж нохой ухасхийн босож тожгор сүүлэн дээрээ цогцойн суугаад хариу хэлжээ.

	Мистер Шар-Лууван угаал хийх бүх усаа үдэш нэгэнт асгасан болохоор энэ өглөө нүүрээ угааж чадсангүй. Нохой нь бол живэр сахлаа долоохын төдийгөөр сэтгэлээ зогоохын хамтаар эзнийхээ нүүрийг бас долоож өгчээ. Тийнхүү сэргэг соргог болоод тэд их цэцэрлэгт орж, мөр мөшгөх ажлаа эхлэв. Алдарт заншлаач цүнх дотроосоо лото тоглоход хэрэглэдэг тоо дугаар бүхий ерэн бяцхан торхонцортой хүүдий гаргаж иржээ.

	Тэгснээ энэ дотроос ямар нэг дугаар бүхий торхонцор гаргаж аль гэж нохойноосоо гуйжээ. Нохой нь хүүдийд савраа шургуулж долоо гэсэн дугаар гаргаж иржээ.

	— За тэгвэл бид баруун гар тийшээ долоон алхам хэмжиж авах хэрэгтэй байна гэж мистер Шар-Лууван шийджээ.

	Тэд баруун гар тийшээ долоон алхам хэмжин алхтал халгай дотор орчихжээ. Халгай нь нохойн мухар болсон сүүлийг галаар хуйхлах мэт түлжээ. Харин мистер Шар-Луувангийн хамар турк чинжүүний хонгорцог мэт ув улаан болжээ. Тэр эрдэмт мөр мөшгөгч:

	— Бид дахиад л алдаа гаргаснаас зайлахгүй гэж санал хэлбэл:

	— Чухмаа чухам! гэж нохой гунигтайяа батлан хэлэв.

	— Өөр дугаар сугалаад нэг үзье! гэхэд нь

	— Үзье, үзье гэж нохой нь санал нийлэв.

	Энэ удаа 28 гэсэн дугаартай торхонцор гарч ирсэн тул Шар-Лууван мистер зүүн гар тийшээ хорин найм алхах хэрэгтэй гэж тайлав.

	Зүүн гар тийшээ хорин найман алхам холдтол алтан загаснууд хөвж байдаг хиймэл цөөрөмд уначихсан байна.

	Мистер Шар-Лууван алтан загаснуудыг үргээн усан дотор арвага сарвага гээд:

	— Живлээ та минь, амь авар! гэж бархирлаа.

	Тэр эрэлч нээрэн живж үхэхэд ойрхон байсан боловч үнэнч нохой нь ар захнаас нь цаг тухайд нь зууж аваад, хуурай газар чирч гаргасан ажээ.

	Хиймэл цөөрмийн ирмэг дээр тэд суугаад нэг нь хувцсаа, нөгөө нь үсээ хатааж байлаа.

	Мистер Шар Лууван жишим ч үгүй өгүүлрүүн:

	— Энэ цөөрмийн усан дор би чухал нээлт хийлээ, гэсэнд нохой нь:

	— Ма-шш маш чухал нээлт. Ус бол маш-ш маш нойтон гэдгийг та бид хоёр нээлээ гэж эзнээ дөгөөв.

	— Тэр биш ээ, биш. Бидний эрж байгаа өнөөх оргодлууд чинь энэ цөөрмийн ёроолд шумбаж ороод, тэндээс газар доогуур хонгил ухаж, заншлан мөшгөгчийн гараас мултарч чаджээ гэдэг дүгнэлт би хийлээ гэв.

	Мистер Шар-Лууван гуай Улаан-лооль гавьяатныг урин ирүүлж, газар доорх хонгилыг эрж олохын тулд цөөрмийн усыг юүлэн ёроолыг ухах санал тавив. Улаан-лооль гавьяат энэ саналыг эрс эсэргүүцэн татгалзав. Түүний бодлоор бол оргогсод үүнээс арай хялбархан зам сонгож авсан тул эрэл мөрдлөгөө эрхбиш өөр чиглэлд хийхийг мистер Шар-Луувангаас гуйжээ.

	Алдарт мөр мөшгөгч дэмий л шүүрс алдан, толгой гудайлгалаа.

	— Хүний ач хариулал ийм л байгаа юм. Би хөлсөө асгаруулан зүтгэж, хүйтэн усанд байн байн живэн алдаж байхад орон нутгийн эрх баригчид ажилд минь туслахын оронд алхам бүрд саад тотгор тавьж байх юм гэж тэр мөр мөшгөгч гомдоллож байжээ.

	Аз болоход хиймэл цөөрмийн хөвөөгөөр Интоорхон огт санамсаргүй мэт сэлгүүцэн явж байжээ. Мөр мөшгөгч жаалыг зогсоож цөөрмийн ёроолоор оргогчдын ухсан газар доогуурх нууц хонгилоос өөр их цэцэрлэгээс гадагш гарах газар байдгийг чи мэдэх үү? гэж асуув.

	— Мэдэлгүй яах вэ! Хайсны хаалгаар гарахгүй юү гэж Интоорхон хариу өчив.

	Мистер Шар-Луувандай усанд живэх шахсаны дараа үсээ сэгсрэн шилгээж, хамраа гудачсаар агсан нохойгоо дагуулж, өнөөх хагацашгүй луужингаараа хайсны хаалгыг эрэхээр явжээ.

	Интоорхон ердийн нэг сонирхсон янзтай түүний хойноос дагалджээ.

	Заншлаач явж явж их цэцэрлэгээс сая гарч ойг зорин хөдлөхөд жаал хүү амандаа хуруугаа хийгээд тас хийтэл шүгэлдээд орхижээ.

	Мистер Шар-Лууван жаал руу дорхноо эргэж:

	— Залуу минь чи юугаа дуудаа вэ? Бодвол нохойг минь дуудаж байгаа биз гэсэнд:

	— Хаанаас хаанаас, мистер Шар-Лууван гуай. Би цонхны тавиур дээр талхны үйрмэг хаяснаа танил бор шувуундаа мэдэгдэж байна.

	— Ноёхон та сайхан сэтгэлтэй юм аа! гэж хэлэнгүүт Шар-Лууван хүндлэн мэхэсхийгээд мөрөө хөөлөө.

	Интоорхоны шүглийн хариуд ойгоос төдий л чанга биш, бүдэгхэн шүгэлдэж хариу мэдэгдсэн гэдгийг та нар төвөггүй таасан биз. Дараагаар нь заншлаачийн баруун гар талд ойн цоорхойн бут сөөгийн мөчир найгасхийлээ. Мистер Шар-Лууван, түүний туслах нохой ойд орж ирсэн тухайг Интоорхон нөхдөдөө цагийг олж яаралтай мэдэгдэж амжсан тул цаадуул нь сэрэмжтэй байгааг жаал хүү мэдэж инээвхийлэн байв.

	Бут сөөгийн хөдлөхийг мань хоёр бас ажигласан байна. Тэр мөр мөшгөгч хөсөр унаад хөдлөлгүй хүлээв. Нохой нь бас эзнийгээ дагаж хэвтэв.

	Мөр мөшгөгч ам хамраар нь чихсэн шороо тоосыг нулимах зуур

	— Биднийг бүслээд авчээ гэж шивнэсэнд: нохой нь

	— Чухмаа чухам, биднийг бүсэлчихжээ! гэж хуцав. Шар-Лууван мистер цааш үргэлжлүүлэн шивнэхдээ:

	— Манай зорилго хором тутамд улам аюултай хэцүү болж байна. Гэхдээ бид яагаад ч болсон оргогчдыг барих ёстой доо гэсэнд нохой:

	— Барина, барина! гэж аяархан хариу өчив.

	Заншлаач гуай дуран авайгаа бутны зүг хандуулж анхааралтай харж гарлаа.

	— Тэр бутанд одоо нэг ч амьтан алга шиг байна. Хортон этгээдүүд ухарсан бололтой.

	— Ямар хортон гэж нохой асуусанд мөр мөшгөгч

	— Шуурайн дотор нуугдаад, мөчир найлзуур хөдөлгөөд байгсад яагаа вэ. Бид мөрийг нь мөшгөхөөс дээ. Мөр нь тэдний байдаг газар яриагүй аваачна даа гэв.

	Нохой эзнийхээ сүрхий таамтгайг гайхан шагшрав.

	Тэр зуур бутанд хоргодож байсан хүмүүс ширэнгэ дундуур яггүй чадамгай сүлжин шургаж, үнэхээр ухарч байжээ. Үнэндээ үзэгдэж харагдах ч юмгүй. Харин тэдний явсан газраар бутны мөчир үл мэдэг гүвэлзэн сэрвэгэнэхээс өөр юмгүй авай. Гэтэл Шар-Луувандай мистер одоо тэр бутанд оргогчид хоргодож байгаа гэж бат итгээд, тэднийг мөрдөж мөшгөхөөр хатуу шийдсэн байлаа.

	Мөр мөшгөгч нохой хоёр зөрөг замаар хэдэн зуун метр яваад ойд орж иржээ. Шар-Лууван мистер, Барь-Зуу нохой хоёр хэд алхаад баахан амсхийхийн дашрамд байдлыг ажиглах гэж царс модны сүүдэрт зогслоо.

	Мөр мөшгөгч бичил биетнийг үздэг дуран авайгаа хүүдий дотроос гаргаж ирээд, жим замын тоосыг ажиглан шинжилсэн ажээ.

	— Ямар ч мөр алга уу, эзэ-эн? гэж нохой тэсгэлгүй асуув.

	— Огтхон ч алга гэжээ.

	Тэрхэн хоромд уртаар исгэрэн шүгэлдэх сонстоод, дараацаагаар:

	— Ү-ү яа- яа-яа! гэж бөглүүдүү хашхирах дуулджээ.

	Шар-Лууван эрхэм, эрүүлч нохой хоёр дахиад л газарт наалдан хэвтэв.

	Мөнөөхөн хашхирах дуу хоёр гурвантаа давтагдав. Энэ нууцгай хачин улс бие биедээ дохио өгч байгаа нь ямар ч эргэлзээгүй байлаа.

	Мистер Шар-Луувандай эрвээхэйн тор мэт юм гаргаж авах зуураа

	— Бид аюулд учирлаа гэж тайвнаар хэлэв.

	— Чухмаа чухам! гэж нохой цуурай мэт хариу өчив.

	— Гэмт хэрэгтнүүд бидний ухрах замыг боогоод араас маань довтлох санаатай бүчин бүслэх арга сэдэж байна. Поваарь гичийн саваа бэлхэн барьж бай! Тэднийг гараад ирэхээр нь поваариа нүдэнд нь цацаад тороор бүрхээд авъя.

	— Их л зүрхтэй төлөвлөгөө юм. Гэхдээ миний сонссоноор бол хортон дайсан заримдаа буу зэвсэгтэй байдаг гэлцдэг. Баригдахтайгаа хамт буудаад гарвал яах бил ээ? гэж нохой хэлэв.

	— Аа золиг! Үнэндээ би үүнийг бодсонгүй гэж Шар-Луувандай эрхэм хүлээжээ.

	Тэрхэн гажигт эрэн сурвалжлагч, түүний нохой хоёрын сунаж хэвтсэнээс хэдхэн алхмын газар бачимдсан хоолойгоор:

	— Мистер Шар-Луувандай гуай! Мистер Шар-Луувандай гуай! гэж дуудах нь сонстов. Эрхэм эрэн сурвалжлагч ийш тийш харж:

	— Эмэгтэй хүний дуу байна гэв.

	— Мистер Лууван гуай наашаа, над руу ирээч гэж өнөөх дуу дуудаж байв.

	Нохой энэ талаар санал онолоо хэлэхээр зүрхлэн хуцсан нь:

	— Миний бодоход тэнд нэг л жиг ургаад байна. Нэг эмэгтэй сүрхий аюулд учирсан бололтой. Дээрэмчид барьцаа болгохоор бариад авсан байж ч мэднэ. Юу ч гэсэн бид түүнийг эрхбиш чөлөөлөх хэрэгтэй гэж бодож байна гэжээ.

	Шар-Луувандай эрхэм, идэвх хичээлтэй туслагчийнхаа ийнхүү зохих цагаа ололгүй хажуугаас оролцсонд уурлаад:

	— Бид хөндлөнгийн хэрэгт хошуу дүрж болохгүй. Та бид нар хэн нэгнийг чөлөөлөхийн тулд биш, харин барьж хорихын төлөө ирсэн. Бидний зорилго нарийн бөгөөд тодорхой. Цалин авдаг мэргэжлийнхээ яг эсрэг юм хийгээд байж таарахгүй. Та «Барь-зуу» гэдэг нэртэйгээ санаж, хийх ёстойгоо л хий гэжээ. Энэхэн хоромд бут сөөгийн цаанаас

	— Мистер Шар-Лууван гуай! Өршөөж надад туслаач! Тэнгэрийн ачийг санаж туслаач! гэж орилох үнэн голоосоо гуйсан өрөвдөлтэй дуу дахин сонстов. Тэр дуунд их л цөхрөн гасалсан шинж илэрхий тулд алдарт мөр мөшгөгч тэсгэлгүй бодсон нь: «Эмэгтэй хүн надаас тусламж эрж байна. Би туслахгүй гэж үү? Надад хүн өрөвдөх энэрэхийн сэтгэл бий сэн бил үү? гэж эргэцүүлэв.

	Энэ эрхэм хантааз доогуур гараа оруулж, хэнхдэгийн зүүн хэсгийг тэмтрэн үзээд, санаа амран, урт амьсгаа авчээ. Учир нь түүний зүрх нь байдаг газраа л байжээ. Тэр байтугай урьд урьдаас хурдан цохилж байсан ажээ.

	Тэгтэл тэр эмэгтэйн дуу умар зүгт холдож байх шиг. Дуу гарсан зүгт бут сөөг, сүрхийж үелзэн найгаж сүр сар алхлах, ноцолдох битүүлэг чимээ гарч байжээ.

	Мистер Шар-Луувандай ухасхийн босож, нохойгоо дагуулан, луужингаас хараа салгалгүй умар зүг гүйжээ.

	Гэнэт мөр мөшгөгчийн ар талд инээдээ барьж ядан түсхийтэл инээлдэх сонсогдов.

	Үүнд мөр мөшгөгчийн уур унтуу хөдөлж, ар талд минь чухам хэн ингэж, үзэгдээгүй муухайгаар элэг доог хийж инээдэг билээ гэж эрэлхийлэн ширвэж харжээ. Бут сөөгийн дотроос хэн нэгийг хайн олж ядаад, мистер Шар-Луувандай шударга хилэн зэвүүцэл бадарсны улмаас нүд гялалзан бие чичрэн салганан хашхирсан нь:

	— Муусайн гэмт хэрэгтнүүд, та нар шоолон инээвэл инээж л бай! Хэн нь хэнийгээ шоолох бол үзнэ дээ, гайгүй! гэсэнд

	«Гэмт хэрэгтэн» дахин нирхийтэл инээд алдаад гэнэт хахан цацан ханиалгаж дуугүй болов.

	Тэрхэн хоромд Улаан-Лууванжин түүний нуруу руу хүчтэй нударч инээдийг тасалдуулсан байна. Тэр инээд муутай жаал бол хуучин даавуу наймаалагч Шошдойн хүү Шошхоноос өөр хэн байх бил ээ? Ханиалгаж аваад амаа алчуураар таглаж, чимээ амиа гаргалгүй элгээ хөштөл инээсэнд

	— Чи бидний амжуулсан бүтээсэн бүхнийг баллах гээ юү? Нир нир инээхээ даруй зогс гэж Улаан-Лууванжин ууртайгаар шивнэв.

	Шошхон инээдээ барьж ядан:

	— Эднийг шоолон инээхгүй байж яаж болох бил ээ? гэж арай чуу дуугарсанд:

	— За, за инээх шоолох чинь хождохгүй. Гайгүй, одоо бол энэ мөшгөгчийн бараа тороог алдчихгүйг л бодъё гэж Улаан-Лууванжин охин шивнэв.

	Мистер Шар-Луувандай, түүний эрүүлч нохой хоёр бахь байдгаараа холдож байгаа хөлийн чимээ, ноцолдож байгаа түвэргээн сонсогдсон мөнөөхөн хойд зүгт гүйсээр байлаа. Тэгэхдээ бутан дундуур гэтэн шургалан яваа хортон дайсны бүхэл бүлгийг мөрдөн мөшгөж явна гэж бодож байжээ. Үнэн хэрэг дээрээ өөр хоорондоо зодолдох дүрэм үзүүлэгч Төмсгөлжин, Лоольхон гэдэг хоёрхон хүүхдийн хойноос хөөж явжээ.

	Төмсгөлжин охин байн байн зогсосхийж, нарийхан дуугаар:

	— Элээ халаг, яадаг билээ би чинь! Мөр мөшгөгч ноён гуай минь амь авран туслаач. Би тань дээрэмчинд автлаа шүү! Намайг аварч үзээч гэж хашхирч байлаа.

	Сөөг бутан дундуур шургалан гүйгч энэ хүүхдүүд Чиполлино болон түүний нөхдийн нуугдан байгаа агуйгаас мөр мөшгөгч эрхэм, эрүүлч нохой хоёрыг аль болохоор холдуулахаас өөр бодлогогүйг багачууд та нар магад таамагласан биз ээ! Гэхдээ тэр хоёрын бодсон санасан бүхэн энэ төдий биш ажээ.

	Эрүүлч нохой зугтаагсдыг мөрдөн хөөж гүйцээд хэн нэгний хөлийн булчин дээрээс нь зууж авахаар завдаж байтал тэр нохойд нэг жигтэй хачин юм тохиолджээ.

	— Тэнгэр минь, би нислээ. Хүндэт эзэн минь үүрд баяртай! гэж арай чамай хуцаж амжив.

	Нээрэн ч тэр нохой өөдөө маш хурдан дэгдгэнэн хөөрчээ. Айн хирдхийхийн туйл болсон хөөрхий нохойг урхидан авч царс модны оройд татаж гаргаад, бүдүүн мөчирт хүлсэн ажээ.

	Нохойноосоо хэдхэн алхмын төдий хоцорч явсан мөр мөшгөгч ноён бутны цаанаас гарч иртэл эрүүлч нохой нь бараа сураггүй алга болсон байжээ. Мөр мөшгөгч гайхаж:

	— Барь-Зуу, хүүе Барь-Зуу! гэж дуудваас хариу алга.

	— Энэ бузар нохой аанай л нэг муу туулай хөөгөөд жилийснээс зайлахгүй. Би арван жил оролдоод тэр муу занг нь мартуулж тун чадсангүй шүү гэжээ.

	Хариу дуу гарахгүйд гайхан:

	— Барь-Зуу уу! гэж дахин дуудвал:

	— Эзэн минь би энд байна. Энд байна! гэж тэртээ дээрээс бахардсан сөөнгө хоолойгоор өрөвдөлтэйеэ хариу өчих сонстов.

	Мөр мөшгөгч ноён тэргүүнээ өргөн үзвэл царс модны навч найлзуурын завсраар түүний үзүүрийн мөчир салааны хооронд нохой нь байхыг олж үзээд:

	— Чи тэнд юугаа хийж байна вэ? гэж чандлан асуугаад: — Юу ч гэх вэ, чи мөн цагаа олж модонд асаж дээ. Бид хоёр эрхэлж яваа гэж чи бодож байгаа биз! Нэн даруйхан бууж ир! Дээрэмчид хүлээхгүй шүү. Хэрэв чи бид хоёр тэдний мөрийг алдчихвал олзлогдсон охиныг хэн салгаж авах юм бэ? гэсэнд

	— Эзэн минь бүү уурла! Одоохон би танд хамаг учраа айлтгая... гэж тэр нохой урхи гогцооноос мултрахыг машид оролдон гийнав.

	— Үүнд учирсаад байх юмгүй. Би мэдэж байна гэж Шар-Луувандай унтууцаад: — Дээрэмчнийг мөрдөх биш, модны мөчир дээгүүр хэрэмтэй хөөцөлдөх хүсэлтэй байгааг чинь чиний худлаа хэлсэн хэлээгүй би сайн мэдэж байна.

	Харин үүнийг чинь би зүгээр орхихгүй дээ.

	Би европ америкт хамгийн алдартай мөр мөшгөгч байтлаа мод болгонд авирч явдаг ийм ажилгүй ангарцаг нохой албандаа авч байна аа, хол хэвтэнэ дээ. Юу ч гэх вэ дээ.

	Миний туслах эрүүлчийн баймаар ч газар байна даа, харин. Үүрд баяртай. Чамайг би ажлаас халлаа гэсэнд

	— Эзэн минь, эзэн минь, та намайг ядаж ганц үг хэлүүлээт! 

	— Дуртайгаа хэлж л бай! Харин надад чиний хэлэхийг чагнах санаа алга. Надад үүнээс арай илүү чухал ажил байна. Би үүргээ биелүүлэх учиртай. Үүнийг замаас нь юу ч саатуулах учиргүй. Чи санаандаа хүртэл хэрмийн хойноос хэчнээн л бол хэчнээн хөөцөлдөж бай! Миний ажлаас арай хөгжөөн зугаатай шиг ажил, арай зөөлөвтөр эзэн олж авахыг чамд ерөөе. Би ч бас өөртөө арай тохитой томоотой туслах эрэмз. Төлдөрхөн их цэцэрлэг дотор Мастино гэдэг нэг сайхан хоточ нохой харагдана лээ. Тэр миний санаанд яв цав таармаар үнэнч, даруу, сайн нохой шиг байна лээ.

	Тэр нохойн санаанд царс модны орой дээгүүр өт хорхой агнах тэнэг бодол арай орохгүй байх! За хөнгөмсөг, урвамтгай эрүүлч нохой минь үүрд баяртай. Бид дахиад уулзах ч үгүй биз гэжээ.

	Тэр мэтийн зэмлэл доромжлол дуулаад хөөрхий нохой өрөвдөлтэйгээр уйлан:

	— Эзэн минь, эзэн минь, та замдаа мэдээтэй яв. Аягүй бол над шиг юм болж ч мэднэ гэсэнд:

	— Энэ тэнэг даажин тохуугаа тат. Дэмий хоосон хуцагч зөнөг минь! Би энэ яваа насандаа модон дээр гарч үзсэнгүй. Ийм болохоор ноогдсон үүргээ мартаад, чиний үлгэрээр мод өөд авирах бодолгүй минь мэдээж гэжээ.

	Мистер Шар-Луувандай энэ жигшин зэвүүцсэн үгээ хэлсэн тэрхэн хоромд биеийг нь нэг юм амьсгаа авах аргагүй ороогоод авах шиг болжээ.

	Тэгтэл нэг пүрш шиг юм чидхийгээд мөнөөхөн эрүүлч нохойн байгаа царс модны навч найлзуурыг хага яран бие нь өөдөө дэгдгэнэн хөөрч байгааг мөр мөшгөгч сая мэдрэв. Энэ түр зуурын нислэг төгсөхөд үзвэл мөшгөн заншлагч ноёны өмнө нь эрүүлч нохойн нь сүүл харагдаж авай. Мистер Шар-Луувандай бөх гэгчийн олсоор модны оройн мөчирт эрүүлч нохойнхоо адил хүлэгдсэн байлаа.

	— Би танд эс хэл лүү?! Та харин миний үгийг гүйцэд дуулах ч дургүй байсан... гэж нохой өрөвдөлтэйеэ үглэж, тожгор сүүлний оронцгоороо шарваж байв.

	Шар-Луувандай эрхэм өчнөөн аягүй байдал дунд нэр төр чанар чансаагаа хамгаалах гэж ер бишийн чармайлт гаргаж хэлрүүн:

	— Чи надад юу ч, ёстой юу ч хэлээгүй шүү дээ. Чи шал дэмий чалчиж, цаг алдаж байхын оронд урхи гогцоо байна гэж надад сэрэмж болгон сануулах учиртай байсан гэжээ.

	Ийм шударга биш голгүй зэмлэлд хариу эс өгөх сөн гэхдээ эрүүлч нохой хэлээ зуув. Эзнийхээ санаа сэтгэлийн байдлыг тэр нохой сайнаас сайн мэдэж байсан тул түүнтэй маргалдахын хүсэлгүй байжээ.

	— За ингээд та бид нар урхинд орчихдог байжээ, хөөрхий. Одоо бол түүнээс яаж мултрахаа л бодох учиртай гэж эрхэм Шар-Луувандай бодлогошрон өгүүлэв.

	— Тийм амархан мултарна гэж бүү бодоорой, гэж тэ-эр дороос-нэгтэйгээс нарийхан дуу гарч байна.

	Энэ юун таньдаг дуу байдаг бил ээ? Аа, энэ чинь намайг авраач туслаач гээд орилоод байсан өнөөх олзлогдсон охины дуу мөн байна гэж Шар-Луувандай эрхэм бодов.

	Зэвсэг зүүсэн аймшигт дээрэмчдийн дунд олзлогдсон гүнж зогсож байгаа байх гэж бодоод дорогш харвал харин элэг мадгүй хөхрөн, хөсөр өнхөрч байгаа дарвисан хэдэн багачууд байхыг олж үзлээ.

	Энэ бол Улаан-Лууванжин, Төмсгөлжин, Шошхон, Лоольхон нар байсан юм санжээ. Тэд хөхрөлдөж, тэврэлдэн, царсны мөчир дор бүжиглэж, мөн тэнд зохион гаргасан дуугаа дуулав:

	 

	Хүүе хүүе та минь

	Хөгтэй юм чиг боллоо шүү 

	Хоёр нохой модноос 

	Хосоор ургаад бөндийж байна

	 

	гэж дуулсанд алдарт мөр мөшгөгч хөмсгөө зангидан:

	— Эрхэм ноёд оо! Та бүхэн тань юун улс, юунд ингэтэл их баярлаж сүйд болж байгаагаа хэлж өгч болох сон болов уу?

	— Бид ноёд биш дээрэмчид шүү гэж Шошхон хариулав.

	— Би бол дээрэмчинд олзлогдсон хөөрхий эмэгтэй байна гэсэнд:

	—Та нар намайг даруй буулга! Эсвэл би та нарт хамгийн хатуу арга хэмжээ авна. Дуулав уу?

	— Чухам аа чухам! Маш маш хатуу арга хэмжээ авна гэж нохой мухар тожуул сүүлээ галзуутай шарван хуцав.

	— Энэ ёозоороо бол таны хатуу арга хэмжээ авдаг тань юу л бол доо гэж Улаан-Лууванжин хэлэв.

	— Харин тэгж яривал чиг бид таныг аль болохоор удаахан дүүжлээстэй байлгахыг бодно шүү гэж Лоольхон хэлэв.

	Мистер Шар-Луувандай хариу хэлэх сөгөөгүй мухардаад дуугүй боллоо. Хэргийн байдал базаахгүй тийшээ эргэж байгааг ухаарсан ажээ.

	— Байдал тодорхой, харин гарцаа бараг алга гэж эрүүлч нохойнхоо чихэнд мөр мөшгөгч шивнэсэн бөлгөө.

	— Чухмаа чухам! Онц тодорхой! Харин гарцаа огт алга гэж эрүүлч нохой гунигтайяа давтан өгүүлэв.

	— Бид дээрэмчин хүүхдүүдэд олзлогджээ. Яасан их ичгэвтэр хэрэг вэ! Тэгэхдээ энэ багачууд оргодлуудтай үгсэн хуйвалдаж, биднийг барьж авах урхи бэлтгээд оргодлуудын мөрийг баллах гэсэн бололтой.

	— Чухмаа чухам! Хуйвалджээ! гэж эрүүлч нохой батлан өгүүлээд, — Тэд энэ урхи зангаа юутай сүрхий тавьсныг л би гайхах юм гэж нэмэв.

	Мөр мөшгөгчийн үнэнч туслагч энэ сүрхий зангыг Интоорхон өөрийн гараараа тавьж бэлтгэснийг хэрэв мэдсэн сэн бол улам ч их гайхах байсан нь лавтай. Тэр Интоорхон хүү адал явдлын ном зөндөө уншаад, агнан барих элдэв шидийн арга мэддэг болсон бөлгөө.

	Тийнхүү Чиполлиногийн гарыг харж суулгүй, мөр мөшгөгч эрхмийг хэрхэн яаж урхидан барих арга бодож олсон байна. Уул арга мэхийг сүрхий бодож олсныг та нар үзлээ. Тэр жаал урхинд нь орсон хоёр араатныг бутны цаанаас сэм сэмхэн харж, нарийн арга бодож олсондоо сэтгэл ханамжтай байжээ.

	«Аюултай хоёр дайсныг бид түр зуур боловч жагсаалаас гаргалаа. За яамай!» гэж баяртайгаар гар юугаа үрсээр гэртээ харьжээ.

	Нөгөө Улаан-Луувандай, бусад багачууд, энэ бүхнээ Чиполлинод хэлэхээр агуй тийш хөдөлжээ. Гэтэл агуйд хэн ч алга, хов хоосон хон тин болж, түүдэг галын нь нурам унтарчихсан байжээ. Үзвэл наад зах нь хоёр хоног гал түлээгүй бололтой.

ЧИПОЛЛИНО НЭГ АЯТАЙХАН БААВГАЙТАЙ НӨХӨРЛӨВ ГЭМЭЭХ АРВАН ДОЛООДУГААР БҮЛЭГ

	Тууж бичигт гардгийн адил баахан урагшилж, хоёр өдрийн өмнөх байдалд эргэе. Эс тэгвэл агуйд юу болсныг мэдэхийн талгүй болно. Хулуу өвгөн, Хар-нэрс өвгөн хоёр байшингаа алдсанд гол нь гонсойгоод болохгүй байжээ. Хоёр өвгөн энэ зуун арван найман туйпуундаа их л дасаж идээшсэн учир зуун арван найман хөвгүүнээ алдаж хохирсон мэт харамсан гашуудаж байлаа. Зовлон гаслангийн улмаас хоёр өвгөн ойртон, дотно нөхөд болцгоов. Байн байсаар Хулуу өвгөн:

	— Бяцхан байшин минь хэрэв дахиад бидэнд олдвол хоёулаа түүн дотор нийлээд суумз гэж ам өгөхөд хүрсэн бөлгөө.

	Энэ үгийг сонсоод Хар-нэрс өвгөний нүдэнд ч бас баярын нулимс гүйлгэнэсэн билээ. Тэрийг битгий хэл, Хулуу өвгөн гуай Бяцхан байшин «минь» гэсэнгүй, харин «мань» гэж хэлснийг харж байгаа биз дээ! Хар-Нэрс өвгөн үнэндээ энэ бяцхан байшингийн харгайгаар үнэт хайчны өрөөсөн гуя, өвгөд дээдсээс өвлөн авсан зэвтэй тонгоргийн ир зэрэг үнэт хөрөнгө зөөрөө алдсан хэдий боловч уул байшинг мөн л манай байшин гэж ярих болжээ.

	Хоёр найз тэр өчүүхэн байшиндаа хэн нь илүү хайртай вэ гэдэг дээр маргаж, муудалцах шахсан ч удаатай. Тэр байшинг Хар-Нэрс өвгөн надтай адил хайрлаж яаж чадах билээ гэж бодоод Хулуу өвгөн өгүүлрүүн:

	— Тэр байшинг чинь барих гэж би насан туршдаа зүтгэж тоосго тоосгоор нь цуглуулсан юм шүү гэсэнд:

	— Тэгэвч та түүн дотроо тун бага суусан байхад би бол бараг л бүтэн долоо хоног суусан юм чинь! гэж Хар-нэрс өвгөн зөржээ.

	Гэвч тэдний маргаан төдий л удалгүй эцэс болжээ. Нэгэнт үдэш болсон тул маргалдаж суусанд орвол чонын довтолгооноос агуйгаа хамгаалах явдал илүү чухал байсан биз.

	Энэ ойд чоно баавгай тэргүүтэн зэрлэг араатан шивээлсэн ажээ. Эдгээр араатныг ойртуулахгүйн тулд шөнө бүр агуйн эргэн тойронд их түүдэг гал бадраах хэрэгтэй байв. Тэр галын гэрэл шилтгээнийхэнд харагдчих аюул байсан нь мэдээж хэрэг. Гэвч чонын аманд оролтой биш, одоо яая гэх вэ! 

	Сүрэг чоно агуйд ойртож ирээд тарган бөмбөгөр Хулуулун авгай тийш шуналтайяа хялалзан авай. Тэр хөөрхий эм их л амттай зөөлөн зууш шиг харагдсан биз.

	— Намайг ингэж долгомцоглон ширтэх хэрэггүй. Та нар надаас чигчийн чинээ ч юм олж идэхгүй гэж мэд! гэж Хулуулун авгай чонын сүрэгт хашхирах бөлгөө.

	Сүрэг чоно тэсгэлгүй өлсөхдөө ульж гарлаа. Тэд түүдэг галд хуйхлагдахаас эмээж, холуур дөлөн явж улилдахдаа:

	— Хулуулун авгай минь, хуруун чинээ ч бол өг л дөө. Танд гарзтай юм биш. Таны гарт арван хуруу байна. Хөлд чинь бас арав, нийлээд бүгд хорин хуруу байна шүү дээ гэжээ.

	— Зэрлэг араатнууд гэхэд та нар тоог муугүй мэддэг юм байна. Гэсэн ч тэр чинь та нарт тус болохгүй гэж Хулуулун авгай хариу өчих бөлгөө.

	Чонын сүрэг баахан үймэлдэж байгаад явж одох ажээ.

	Тэд голоо зогоох санаатай орчин тойрны бүх туулайг тас татаж орхисон бөлгөө.

	Дараагаар нь баавгай ирж мөн, Хулуулун авгайг ширтэж эхлээд:

	— Эрхэм Хулуулун авгай, та надад тун их таалагдаж байна! гэсэнд

	— Эрхэм Баавгай та ч надад ялгаагүй л таалагдаж байна. Гэхдээ таны гуяны хэрчим мах л гойд таалагдах юм сан.

	— Та юу хэлж байгаа юм, хулуулун авгай! Би бол таныг бүхлээр тань дуртай идчихнэ гэжээ.

	Чиполлино урилгагүй зочныг түүхий төмсөөр шидэж:

	— За үүгээр голоо зогоогоод нэг үз дээ гэсэнд Баавгай уцаарлан эгдүүцэж:

	— Би танайхныг үүх түүхнээсээ нэг нүдээр үздэггүй. Танайхан нулимс гоожуулахаас өөр идгүй. Зарим нь сонгинод яагаад дуртай байдгийг би тун ч ойлгох биш! 

	— Эрхэм Баавгай гуай та сонс! Биднийг та орой бүр отоод отоод ашиггүй гэдгийг та бэлхнээ мэдэж байна. Бид чүдэнзээ сайн базаасан. Ойд хуурай гишүү ийм элбэг болохоор бид шөнө бүр түүдгээ асаана. Та нарыг холхон байлгаад байж чадахдаа л чадна. Ер нь дайсан бололцож байснаас нөхөрлөх гээд үзвэл яасан юм бэ? гэж Чиполлино санал гаргасанд Баавгай, 

	— Баавгай би Чиполлино гэж нэг муу Сонгинотой нөхөрлөж байхыг ер үзэв үү? гээд Баавгай хүнгэнэв.

	— Яагаад эс болох бил ээ? Энэ дэлхий дээр найрамдаад амьдарч болох шүү дээ. Баавгайд ч, Сонгинод ч гэсэн энэ дэлхийд зай олдох шүү дээ гэж Чиполлино арцан хэлэв.

	— Хэн бүхэнд газар хүрэлцэнэ ээ. Тэр үнэн! Тэгвэл хүмүүс яахаараа биднийг барьж аваад сараалжин торонд хийдэг юм бэ? Миний эцэг эх хоёр баригдаад төр баригчийн ордны амьтны үзмэрт байгаа гэдгийг танд хэлэх учиртай.

	— Тэгвэл та бид хоёр зовлон нэгтэй нөхөд юм. Миний эцэг бас төр баригчид баригдсан билээ гэв.

	Чиполлиногийн эцэг шоронд байгаа гэдгийг дуулаад Баавгай зөөлөрч:

	— Тэр чинь ороод удаж байна уу?

	— Өө олон сар боллоо. Бүх насаараа хоригдох ял заагдсан юм. Үхсэнээсээ хойш ч тэндээс гарч чадахгүй. Яагаад гэвэл төр баригчийн шоронд хүүр оршуулах газар ч байдаг юм.

	— Миний эцэг эх хоёр ч өөрцгүй насан туршаа торон дотор байх тавилантай байх. Бодвол үхсэн хойноо ч ялгаагүй, тэндээс гарч чадахгүй биз. Төр баригчийн их цэцэрлэгт оршуулах юм байлгүй дээ... гэж Баавгай уртаар санаа алдаад, — За яах вэ! Дуртай бол нээрэн нөхөд бололцсон ч яах вэ! Үнэндээ гэхэд та бид хоёр дайсагналцаад байх юу байх вэ.

	Миний алдарт дээд өвөг Бор-Баавгай өвгөн эрт урьд, эс мэдсэн нэгэн цагт, ойн бүх амьтад эвтэй найртай амьдарч байсан юм гэнэ лээ гэж өвгөдөөсөө дуулсан гэдэг сэн. Хүн баавгай хоёр ч нөхөд шиг байж, хэн хэндээ гэм хор хийдэггүй байсан гэдэг сэн.

	— Тэр цаг эргээд ирж болно. Хэзээ нэгэн цагт бид бүхэн нөхөд болно. Хүн баавгай хоёр нэг нэгэндээ эелдэг найртай хандаж, уулзахдаа бүрх малгайгаа авч ёсолдог болох юм гэж Чиполлино өгүүлбэл: Баавгай баахан мухардах янзтай хэлрүүн:

	— Тэр малгай залгай ч надад алга. Худалдаж авах болж таарав аа? гэжээ.

	— Хаанаас даа. Энэ бол зүгээр л тэгж ярьдаг хэрэг. Дуртай дуртайгаараа мэндлэн мэхэсхийж савар сарвуугаараа дохисон ч болох шүү гэв.

	Баавгай мэхийж, савар тавхайгаараа дохиж авай.

	Усан-үзэм уран гуталч гайхахдаа дэмий л шөвгөө шүүрч аваад шилээ маажиж:

	— Ийм сүрхий учир мэддэг Баавгайг би насандаа үзсэнгүй гэж мэгдэн дуугарчээ.

	Буурцаг эрхэм өмгөөлөгчийн сурсан зантаар алив юманд итгэл муутай хандах тул:

	— Баавгайн нөхөрлөлийг би нэг их сүрхий итгэхгүй л байна. Худлаа маяглаж чадах л амьтан даг. Тун ч муу зальтай гайхал даа! гэжээ.

	Чиполлино өмгөөлөгчтэй санал нийлсэнгүй.

	Баавгайг галын дэргэдүүр үс арьсаа хуйхлалгүй явж, агуйд хүрэх зам гаргаж өгөөд, хамт байсан нөхдөдөө Баавгайг миний сайн танил энэ гэж танилцуулжээ.

	Яг энэ үес хөгжмийн зэвсгээ засаж дууссан Лийр профессор Баавгайг хүндэтгэн хийл хөгжмийн концерт тавилаа.

	Баавгай шинэ танилууддаа зориулан бүжихийг зөвшөөрч тийнхүү агуйд орогногсод ойн зочинтой хамтаар үдшийг зугаатай сайхан өнгөрөөв.

	Баавгайг агуйн нөхөдтэйгөө салах ёс хийгээд унтахаар явах болоход Чиполлино түүнийг жаахан үдэж гаргаж өгье гэв.

	Чиполлиногийн сэтгэл энэлэнг шаналанги байсан ч зовлон гаслангаа улиглан үглэх дургүй байгааг нь та нар нэгэнт үзлээ биш үү! Энэ үдэш Чиполлино шоронд тарчилж байгаа хөгшин эцгийгээ дурдан санагалзаж, энэлэл шаналлаа Баавгайд хэлье гэж боджээ.

	Агуйгаас гарч явахдаа Чиполлино сэгсгэр нөхөртөө

	— Та бид хоёрын эцэг эх өдийд яаж суугаа бол? гэж хэлсэнд:

	— Би эцэг эх хоёрынхоо тухай жаал зугаа юм дуулсан шүү. Хот газар ер явж үзээгүй боловч миний нөхөр Уранжиргээ эцэг эхийн минь тухай сураг гаргаж байдаг юм. Түүний хэлэх нь тэд маань суллагдаж гарахыг өдрийн хүслэн, шөнийн зүүд болгоод, шөнө унтахгүй, цурамгүй л хонодог гэнэ. Суллагдах гэдэг нь чухам юу юу болохыг би сайн мэдэхгүй юм. Харин миний тухай л бодож байгаасай даа тэд! Явж явж би чинь тэдний хүү юм шүү гэсэнд:

	— Суллагдана гэдэг чинь эзнийхээ эрхшээлээс гарч боол биш болно гэсэн үг гэж Чиполлино тайлбарлав:

	— Төр баригч тийм ч муу эзэн биш. Аав ээж хоёрыг минь торонд байлгахдаа сайн тэжээдэг гэж Уран-жиргээ бялзуухай надад ярьж байна лээ. Торны нь гадуур хөлхөн үймэлдэх улс амьтныг хараад л, заримдаа бүр ч зугаатай байдаг юм гэнэ лээ. Тэр хоёрыг маань төр баригч баярын үеэр олны зам хөл газар найрсгаар аваачиж хорьсон гэнэ лээ. Гэлээ ч аав ээж хоёр маань ойдоо эргэж ирэхийг мөрөөдөж явдаг гэнэ. Харин Уранжиргээгийн хэлэхээр бол тэд бөх бат төмөр сараалжинд байгаа болохоор гарах гэдэг бүтэшгүй хэрэг гэнэ гэхэд нь Чиполлино мөнхүү санаа алдаж хэлэв:

	— Нээрэн ч шоронгоос гарах гэгч төдий л хялбар биш ээ! Би шоронд очиж, эцгийгээ эргэхдээ гяндангийн ханыг сайн ажиглаж, тэмтэрч хүртэл үзсэн. Эвдэх ч аргагүй нүх, гаргах ч нөхцөлгүй юм билээ. Гэлээ ч би эцгийгээ суллана гэж нэгэнт ам гарсан. Нэг цагт хэлсэндээ ч хүрнэ! гэхэд нь

	— Чи зүрх зориг чангатай залуу бололтой. Би ч гэсэн эцэг эхийгээ сулламаар л байна. Ганцхан хот орох замыг мэдэхгүй, төөрчих болов уу гэх юм гэхэд нь Чиполлино гэнэт хэлсэн нь:

	— За хө, чи бид хоёрын мэдэлд бүхэл шөнө байна. Чи намайг сэрвээн дээрээ гаргаад унуулчих! Чи бид хоёр шөнө дунд болохоос л өмнө хот орчихно доо гэхэд Баавгай:

	— Чи чинь юу л хийх гээд байна даа! гэж чичирхийлсэн хоолойгоор асуужээ.

	— Чиний аав ээж хоёрыг эргэж очъё. Миний эцгийг бодвол тэдэнтэй уулзах амархан гэв.

	Баавгай тунирхалгүй намсхийн хазайж өгсөнд Чиполлино түүний нуруун дээр шалмаг гэгч гарав.

	За тэгээд хот орохоор давхижээ.

	Чиполлино

	— Баруун гар тийш ээ! Одоо зүүн тийш ээ! Одоо чигээр ээ! Дахиад зүүн тийш ээ! гэх зэргээр зам зааж явжээ.

	— За ингээд бид хотын хаалганд тулж ирлээ. Тэр тал руу нь амьтдын хүрээлэн үзмэр бий шүү. Гай болж, замын хүн биднийг харчих магадгүй. Бушуухан жирийгээд бай! Ганцхан битгий л хүрхэрч үзээрэй дээ! гэж Чиполлино Баавгайг гуйж явлаа.

ДАЛАН ХЭЛЭЭ ДЭЛГЭСЭН ДАЛАЙН ХАВ-ЗАГАС ГЭМЭЭХ АРВАН НАЙМДУГААР БҮЛЭГ

	Амьтны хүрээлэн ажин түжин нам гүм ажээ.

	Манаач нь Зааны байранд түүний хошууг дэрлээд унтаж авай. Тэр манаач бөхөөс бөх унтсан тул Чиполлино Баавгай хоёр Зааны байрны хаалгыг аяархан цохиход ч сэрсэнгүй.

	Заан манаачийнхаа толгойг сэмхэн зайлуулж сүрэл дээр тавиад, зогссон байрнаасаа хошуугаа сунгаж, хаалга нээж

	— Орогтун! гэж бөвтнөв.

	Хоёр найз ийш тийш харсаар оров.

Автоматаар үүсгэсэн тайлбар]

	— Заан гуай, сайн байна уу? Өдий орой болсон хойно бид танд төвөг удсаныг уучлах ажаамуу.

	— Аа, За тэр ч яах вэ! Би арай унтаагүй байсан юм. Би манаач маань юу зүүдэлдэг бол гэж таах санаатай байлаа. Хүний сайн мууг зүүдээр нь мэдэж болдог юм гэлээ.

	Тэр бол энэтхэгийн гүн ухаантан өвгөн заан мөн тул толгойд нь ямагт хачин бодол ордог байжээ.

	— Эрхэм таны цэцэн ухаантайг мэдэх учир бид танаас туслалцаа гуйж ирлээ. Миний энэ найз нөхөр Баавгайн эцэг эх хоёрыг шоронгоос яаж суллах талаар та бидэнд мэргэн сургаалаа хайрлаж болгоох сон болов уу? гэж Чиполлино хэллээ. Заан:

	— За яах вэ, би зөвлөгөө өгч болох л юм гэж хөгшин Заан зөвшөөрөн гүнгэнээд, — Тэгэхдээ энэ чинь ямар хэрэгтэй юм бил ээ? Ойд байхад торон дотор байдгаас дээрдэх юм алга. Торон дотор ойд байдгаас муугүй дээ. Зөв үү, буруу юу, бүү мэд. Гэхдээ надад бол хэн бүхэн байр байрандаа л баймаар санагддаг юм. Гэвчиг та нар үүнийг онцын ихээр хүсэж байгаа юм бол тэр торны түлхүүр энэ манаачийн минь өвөрт байгаа гэдгийг та нарт хэлж өгье. Би манаачийг сэрээлгүй тэр түлхүүрийг сугалж авахыг оролдъё. Бөх унтдаг юм даг. Сэжиг авахгүй байх гэж бодож байна гэжээ.

	Үнэндээ Чиполлино, Баавгай хоёр энэ нарийн төвөгтэй ажил бүтнэ гэдэгт их л эргэлзэж байлаа. Тэгтэл Заан туйлын уян хатан, дуулгавар сайтай багаж болсон хошуугаараа их л болгоомжтойн дээр уран чадамгай ажилласан тул манаач үнэхээр ажиг сэжиг авсангүй.

	Заан хошууныхаа үзүүрээр түлхүүрийг чимхэн манаачийн өврөөс сэмхэн гаргаж ирээд:

	— За түлхүүр энэ. Дараа нь энэ түлхүүрээ надад авчирч өгөхөө мартуузай, та минь! гээд өглөө.

	— Та бүү зов! Танд гүнээ их талархаж байна. Харин та бидэнтэй хамт оргохгүй юм сан уу?

	— Хэзээ нэг цагт оргох санаатай байсан сан бол та нарын ирж туслахыг яалаа гэж хүлээх вэ! За амжилтыг ерөөе! гэв.

	Заан манаачийн толгойг дахин хошуун дээрээ тавиад хуягаа цагаас урьд сэрчих вий гэхдээ бөх унтуулах санаатай түүнийг энхрий зөөлнөөр бүүвэйлэн байв.

	Чиполлино Баавгай хоёр зааны хашаанаас сэмхэн гарч Баавгайн сараалжийг зүглэв. Тэр хоёр аль болохоор чимээгүй явахыг хичээсэн боловч дөнгөж хэд алхтал:

	— Хүүе, хүүе ноёд оо! гэж хэн нэгний дуудах сонсогдлоо.

	— Чиш-ш-ш! Хэн намайг дуудав?! гэж Чиполлино мэгдэн шивнэв.

	— Чиш-ш-ш! Хэн намайг дуудав?! гэж нэг сөөнгө дуу дуурайн хэлсэнд

	— За бүү чимээ гарга л даа, манаач сэрнэ гэвэл өнөөх дуу:

	— Манаач бүү гарга л даа, чимээ сэрнэ! Өө муу тэнэг чинь би бүгдийг нь сольчихлоо гэж нэмж хэлжээ. Үүнд Чиполлино:

	— Аа, энэ чинь тоть байна! Тоть сонссон бүхнээ дуурайж хэлдэг юм. Харин сонссоноо ойлгодоггүй болохоор байн байн сольж хутгадаг юм. Тэгэхдээ сайхан сэтгэлтэй, хэнд ч хор хүргэх гэдэггүй шувуу шүү гэв.

	Баавгай Тотид мэхэсхийн асуусан нь:

	 — Тоть гуай! Баавгайтай тор хаа байгааг хэлж өгөхгүй юү гэсэнд:

	— Баавгай гуай! Энд тотитой тор хаа байгааг хэлж өгөхгүй юу? гэж давтан хэлснээ, — Өө тэнэг новш оо, би бас л будилчихлаа! гэжээ.

	Тотиос олигтой юм олж дуулахгүй гэж мэдээд цааш дуугүй явлаа. Торны цаанаас сармагчин бас тэднийг дуудаж:

	— Ноёд оо сонсогтун! сонсогтун! гэжээ.

	— Цаг алга, бид маш яарч явна гэж Баавгай өчвөл:

	— Гайгүй, ганцхан минутын төдий намайг анхаарч үзээт: Би энэ самрыг цөмөх гэж хоёр хоног ноцолдоод тун болохгүй байна. Надад тус болоот! гэсэнд:

	— Жаахан хүлээ! Буцахдаа тусламз гэж Чиполлино хэлэв. Сармагчин толгой сэжилж:

	— Ай зайлуул. Та нар сайхан үгээр молигодох нь шив дээ. Би ч бас та нартай зөвхөн яриа өдөж л тэгж хэлсэн юм. Энэ самрыг битгий хэл, дэлхийн бүх самраар ч би ямар мондио хийх вэ! Би ганцхан төрсөн ойдоо очиж, мөчрөөс мөчир дамжин харайж аялан зорчигч, ажилгүй ангарцгийн толгой руу нь наргилын самраар нүүлгэж байх сан даа. Хэн нэгний толгойг самраар шидэх сармагчин ойд байдаггүй сэн бол наргилын самар тэнд ургаад ургаад ч яах юм билээ. Хэрэв толгой руу наргилын самар шидэх амьтан байхгүй бол жуулчин явахын хэрэг юу вэ гэдгийг би асууя. Тэнд хүрч ирсэн нэг хүний үсээ хусуулсан мулзан улаан толгойг сүүлчийн удаа цохисон сон. Хэдийд сэн бил ээ? Санахгүй л байна. Тэр хүний нүцгэн гавлыг онох гэж чиглүүлж анаж байхад хэчнээн таатай байсан бил ээ! Миний санаанд... хэрхэн...

	Гэвч Чиполлино Баавгай хоёр хэдийн холдсон тул түүний цааш юу чалчсаныг сонссонгүй.

	Чиполлино Баавгайд хэлэхдээ:

	— Сармагчнууд ер нь хөнгөмсөг дэмий амьтад байгаа юм даа. Тэд нэг юм яриад эхэлнэ. Тэгснээ өөр юм ярина. Тэдний чалчаа үг юугаар төгсгөхийг хэзээ ч мэдэх аргагүй. Гэхдээ тэд хөөрхийсийг би чин сэтгэлээс өрөвддөг юм. Тэр сармагчин яагаад унтахгүй байна гэж бодож байна? Самар цөмж чадахгүйдээ тэр гэж бодож байна уу? Тийм биш. Тэр чинь алс өмнө зүгийн халуун нар, наргилын самар болон гадил жимсээ мөрөөдөөд унтахгүй байгаа юм.

	Арслан бас сэрүүн байв. Дэргэдүүрээ өнгөрөгсдийг нүднийхээ булангаар хялайн харавч тэднийг хаа хүрэх гэж яваа бол гэж эргэж харсан ч үгүй. Энэ уулаас эрхэм төрөлт, омог төгөлдөр амьтан тул түүний тор хоргоны дэргэдүүр хэн ямар хэргээр явж байгааг өчүүхэн ч тоож сонирхохгүй байжээ.

	Чиполлино Баавгай хоёр адаг сүүлд нь Баавгайн сараалжинд хүрч очив.

	Хөөрхий хоёр хөгшин сэгсгэр үст хүүгээ даруй таньж сарвуугаа торны завсраар сунгаад бамбаруушаа түүний завсраар үнсэж гарлаа.

	Тэднийг үнсэлцэж байх зуур Чиполлино сараалжийн үүдийг нээж:

	— Та минь уйлахаа боль! Тор хорго чинь одоо нээгдлээ. Манаачаа сэрэхээс өмнө энэ завшааныг ашиглахгүй юм бол хойшдоо суллагдахын тухай дэмий юм мөрөөдөхөө боливол таарна, та нар! гэв.

	Эцсийн эцэст хоёр баавгай хорго торноосоо сая гарч, майга хөлт хүүгээ тэвэрч авлаа. Торны сараалжин төмөр тэдэнд саад болохоосоо нэгэнт өнгөрсөн байна. Тэдний сахлаг үст хацар дээгүүр том том нулимс бөмбөрч байлаа. Үүнд Чиполлиногийн сэтгэл гүнээ уярчээ. «Хөөрхий эцэг минь! Шоронгийн чинь хаалгыг энэ мэт нээж амжвал тэр өдөр би таныгаа эцэс төгсгөлгүй үнсэх болно» гэж бодов. Тэгээд Чиполлино баавгайнуудад хандаж:

	— Явцгаах цаг болсон шүү! Удаж алгуурлаж болохгүй! гэж аяархан мөртөө ойлгоцтой тод хэлж билээ.

	Өтөл Баавгайнууд цөөрмийн хавьд оршдог цагаан Баавгайнуудтай салах ёс хийнэ гэв. Дараагаар нь тэрхэн үед бөх гэгч унтаж байсан Анаашныхаар оръё гэв.

	Бусад амьтан нэг адил унтаж байсан боловч Баавгайн гарч одсон тухай мэдээ амьтны хүрээлэнгийн өнцөг булан бүрд дүрхрэн хүрч, тэнд байсан амьтдыг бүрнээ сэрээжээ. Тэд цөм өнөөх хоёр баавгайд хайртай юм байжээ. Гэтэл тэдэнд дайсан ч бас байжээ. Жишээлбэл Далайн хав тэднийг цагаан баавгайн ойрхон төрөл садан гэж бодоод үзэж чаддаггүй байжээ.

	Баавгайнууд торноосоо орголоо гэдгийг дуулмагц Далайн хав жигтэй чанга урхирсан тул амттайхан нойрондоо умбаж хэвтсэн өнөөх манаачийг хүртэл сэрээж орхижээ.

	Манаач эвшээгээд:

	— Юу болов? гэж Заанаас сурвал тэр мэргэн хөгшин хариу өчихдөө:

	— За бүү мэд дээ! Юу л болж гавиа аж. Энэ ертөнцөд шинэ юм ер гарах биш. Энэ шөнө ч гэсэн шинэ юм гарахгүй л гэсэн үг. Кинонд л харин арван минут тутам ямар нэг шинэ учрал тохиол заавал гарч байдаг шүү гэсэнд:

	— Чиний зөв ч байх магадгүй гэж манаач зөвшөөрөөд, — Гэлээ ч харах хэрэгтэй байна гэжээ.

	Манаач Зааны хашаанаас гарахтайгаа зэрэг оргодлуудтай халз тулгарч:

	— Харуул манаа! Сүйд боллоо! Яваарай та минь! гэж бархирчээ.

	Манааны олон туслах бултаар сэрж, хэдхэн хувийн төдий хугацаанд амьтны хүрээлэнг бүслээд авлаа. Оргохын аргагүй болжээ.

	Чиполлино, гурван баавгай дөрвүүл цөөрөм рүү ухасхийн ороод, уснаас зөвхөн толгойгоо цухуйлган нуугджээ. Гай болоход тэд ядахдаа Далайн-хавын суудаг цөөрөмд орчихсон юм байжээ:

	— Хэ-хэ-хэ! гэж тэдний ар талд хэн нэгэн нь тавлан инээжээ.

	Энэ бол Далайн-хав биеэрээ мөн байв.

	— Эрхмүүд жаахан инээхийг надад зөвшөөрнө байх гэж найдаж байна. Өнөөдөр миний сэтгэл их хөгжөөнтэй тэнэгэр сайхан байна.

	— Эрхэм Далайн-хав гуай! Би таны баяр баяслыг ойлгож байна. Биднийг эрж мөрдөж байгаа чухам энэхэн хурамд боловч биднийг элэг барин шоолж, инээж болно гэж та бодлоо гэж үү дээ? гэж Чиполлино дааран чичирч асуув.

	— Тэрэнд чинь би баярлаад байна. Одоо би манаачийг дуудаж, та нарыг цөөрмөөс гогодон гаргаад барьж ав гэж гуйя. Та нар чинь усны амьтад биш биз! гэжээ.

	Далайн-хав үнэхээр манаа харуул, түүний туслах нарыг дуудахаар цөөрмийн нөгөө эргийг чиглэн хөдөлж билээ. Харин хоёр биш гурван Баавгайг нэгмөсөн гогодон гаргав. Энэ нь манаачийг их гайхахад хүргэв. Гэвч Баавгайнуудын дунд үзэгдээгүй сонин төрлийн мөртөө, хүний хэлээр ярьдаг амьтан байхыг үзээд харуул манаа улам ч гайхав. Тэр амьтан:

	— Манаа харуулын эрхэм ээ! Энэ үзтэл эндүүрэл гэдгийг та бүхэн толилж байна. Би чинь баавгай биш байгаа биз дээ?

	гэжээ.

	— Биш нь биш гэдгийг би ч харж л байна. Тэгэхдээ чи энэ цөөрөмд юу хийсэн бил ээ?

	— Би усанд орсон юм.

	— Тэгвэл би юуны урьд чамайг торгоно доо. Юу гэвэл олны газар усанд орохыг хатуу хориглосон байгаа юм.

	— Надад биеэр мөнгө алга даа. Хэрэв та өршөөвөл...

	— Би ер нь өршөөдөг ч хүн биш! Торгуулиа авчирч өгтлөө чи сармагчинтай хамт торонд суух болно. Чи тэнд хононо. Тэгээд өглөө болохоор чамайг яавал зохихыг бодож байгаад боломз гэжээ.

	Сармагчин зочноо найрсгаар угтаж, учир тухаа олохын завгүй холбоо хэлхээ, эх адаггүй яриагаа урьдын адил дэлгэж гарчээ. Сармагчин сүүлээрээ дүүжлэгдэн найгаж өгүүлрүүн:

	— Би танд үсээ хусуулсан мулзан улаан толгойт жуулчны тухай ярьсан шүү дээ. Түүний толгойг би мөлчийтөл хусуулсан мулзан улаан толгой байсан гэсэн бол яг тийм байсан хэрэг. Би хэзээ ч ер нь худлаа хэлдэггүй. Өөрөөр хэлбэл тун аргагүй чухал үед л худлаа хэлдэг нь мэдээж. Гэхдээ яриагаа бага сага дэгсдүү нэмж чимэх дуртай. Мэдэв үү? Дэгсдүүлэх гэдэг чинь нэг онцгой амттай байдаг. Заримдаа...

	— Хүүе, та энэ үнэнээ улайсан яриагаа маргааш өглөө болтол хойшлуулж болохгүй юу? Нойр минь хүрээд горьгүй байна! 

	— Бүүвэйн дуу надаар дуулуулна уу? Бүүвэй, бүүвэй гээд! 

	— Аа больё, баярлалаа! Би зүгээр л унтчихъя.

	— Хөнжлөөр таныг хучих уу?

	— Энд хөнжил байхгүй биз дээ?

	— Байхгүй нь ч байхгүй л дээ. Би зүгээр эелдэг зан гаргаад л асуусан юм. Та намайг эелдэг байлгах дургүй бол хамаа алга. Дураараа л бол!

	Ингэж хэлээд Сармагчин гомдож, буруу харж суугаад дуугүй боллоо.

	Чиполлино ч, яах вэ, нам гүм болсон завшаанд нүдний хороо гаргахыг бодлоо. Наашаа хар гэж гуйна байх гэж Сармагчны горьдсон нь талаар болжээ. Гуйхыг хүлээж ядаад Сармагчин уур хилэнгээ энэрлээр сольж, яриа хөөрөө өдөөе гэж боджээ.

	Жаал хүү рүү эргэж харвал Чиполлиногийн бөх гэгч унтаж хэвтэхийг үзлээ. Үүнд Сармагчин гомдохын ихээр гомдож, буланд очиж цагариглаж аваад, унтагч хүнийг ажиж гарчээ.

	Чиполлино Сармагчны торон дотор бүтэн хоёр хоног өнгөрөөлөө. Эх өрлөг эхчүүлээ дагаж амьтны хүрээлэнд ирсэн хүүхдүүд Чиполлиног гайхан бүлтийн ширтэцгээнэ. Өөрсөдтэй нь яг адилхан хувцасласан сармагчин байдгийг тэд урьд хожид үзээгүй юм санжээ.

	Дэргэдэх Сармагчныхаа авирлалд залхаж гүйцсэн хөөрхий Чиполлино гагцхүү гуравдугаар өдөртөө Интоорхонд зурвас явуулж арай чарай амжжээ. Интоорхон анхны галт тэргээр яаран хот орж ирээд Чиполлиногийн торгууль төлөөд олзлогдсон нөхрөө чөлөөлж билээ. Мөнгийг ахин дахин тоолоод манаа харуул нь олзны этгээдтэйгээ нөхөрсөг сайхнаар салах ёс хийснээр барахгүй, амьтны үзмэрт байн байн ирж байгаарай гэж гуйсанд Чиполлино:

	— Тэгэмз, тэгэмз! гэж хариулаад галт тэрэг рүү яаравчлав. Замдаа Чиполлино юуны өмнө агуйд үлдсэн нөхдийнхөө тухай Интоорхоноос шалгаан асууж, тэдний ор сураггүй алга болсныг дуулаад сэтгэл маш түгшиж билээ.

	Мөрөө хавчин гайхаад:

	— Тэр хоргодох газар тэдэнд ямар ч аюулгүй л байлтай сан. Юунаас болоод агуйгаа орхио юм бол? Би ойлгохгүй юм даа гэж дуугарсан билээ.

ГАЛТ ТЭРГЭЭР ХӨГЖИЛТЭЙ АЯЛСАН ГЭМЭЭХ АРВАН ЕСДҮГЭЭР БҮЛЭГ

	Чиполлино, Интоорхон хоёр амьтны хүрээлэнгээс гарч, галт тэргэнд суув.

	Энэ галт тэрэгний тухай би та нарт хараахан яриагүй билээ. Гайхалтай галт тэрэг байсан юм. Ганцхан вагонтой, бүх суудал нь цонхны дэргэд байх тул тариалангийн тал, ой, хөвч, буудал, угтан ирэх галт тэрэг цөм нүдний өмнө дурайн харагддаг бөлгөө. Галт тэргээр аялж яваа багачуудад энэ хэчнээн чухал гэж санана! Цонхны дэргэд суугаад бахаа ханатал харж болно.

	Тэр галт тэргэнд бүдүүн тарган суугчдад зориулсан тусгай заслага төхөөрөмж бас барьсан ажээ. Бүдүүнчүүд аятайхан шигдэн суугаад, харвин гэдсээ тавих тусгай тавиур бүхий суудал ч байжээ. Энэ нь бүдүүнчүүдийн аялан явахад туйлын таатай агаад өрөөл бусдад тээр болохгүй ажээ. Чиполлино, Интоорхонтой хоёул галт тэргэнд орж суутал хуучин барааны наймаачин Шошдойн дуу гэнэт сонсогдсон нь:

	— Ноён барон зүрхтэйхэн зүтгэ! Одоо яльгүй жаахан хүчилбэл та бид хоёр вагонд орчихно гэжээ.

	Амтат-Жүрж барон вагонд суухаар зүтгэж байсан санжээ. Түүний гэдэс хэтэрхий бүдүүн болохоор вагонд сууна гэдэг баронд нэн бэрх ажил мөн байлаа. Хөөрхий новш цуглуулагч, бароныг вагонд түлхэн оруулж даанч дийлшгүй ажээ. Түүнд бас хоёр зөөгч туслалцан гурвуул хамжаад ч тэр бүдүүн зорчигчийг вагонд оруулж ядлаа. Адаг сүүлд нь буудлын дарга гүйн ирж бароны нурууг хоёр гараараа цахлав. Гай болоход буудлын дарга амандаа шүгэл үмхсэнээ мартаад санамсаргүй шүгэлдэж орхижээ.

	Үүнийг машинч хөдлөхийн дохио юм байх гэж бодоод араагаа залгасанд галт тэрэг хөдлөв.

	— Зогсоорой, зогсоорой! гэж буудлын дарга зазгадан ухаан жолоогүй бархирчээ.

	— Амь авар! гэж барон Жүрж айн хирдхийж, ув улайн дуу алдав.

	Гэвч түүнийг аз түшжээ.

	Галт тэрэг хөдлөхдөө асар хүчтэй дугтарсанд барон сая вагонд цөм үсрээд орчихжээ. Бүдүүн эр санаа амран шүүрс алдаж, вагоны хүнхэр суудалд шигдэн, гэдэс гүзээгээ тусгай тавиур дээр тавимагц төлгөн хонины шарсан мах бүхлээр нь боосон боодол юугаа даруй задалж гарлаа.

	Энэ их үймээн аймааны ачаар Интоорхон, Сонгинохон хоёр ч улс амьтанд ажиг сэжиг авхуулалгүй вагонд шургаж амжсан байна.

	Аялах үед барон идэх ажил нэн ихтэй байсан учир багачуудыг юун харахтай мантай юм. Гагцхүү Шош гуай л хоёр жаалыг харсан боловч Интоорхон дуугүй бай! гэж хуруугаар амаа таглаж дохио өгсөнд хуучин барааны наймаачин ч бүх учрыг мэдээд ам нээхгүй гэж хариу дохижээ.

	Манай хоёр найз шарсан төлөгний махны анхилсан сайхан үнэрт автагдсан Жүрж бароны бараг л хажууд нь шахам вагон дотор эвтэйхэн байрлаж авсан болохоор яамай, тэр хоёрыг түр орхиж, өөр газар юу болж байгааг авч үзье.

	Галт тэргийг бидний мэдэх өнөөх ойн дэргэдүүр өнгөрч явах үес нэг түлээчин эр ирж, мөр мөшгөгч эрхэм, эрүүлч нохой хоёрт туслалцаж, бараг бүтэн хоёр өдөр суусан модон дээрээс нь тэднийг буулгаж өгчээ.

	Мөр мөшгөгч эрүүлч нохойтойгоо хоёул хөл гарынхаа оршсон хөшсөнийг гаргаж аваад эрлээ цааш үргэлжлүүлээр гүйж оджээ.

	Түлээчин тэр хоёрыг илтэд гайхсан харцаар үдэж өнгөрүүлээд, царс мод цавчиж эхэлтэл Нимбэгдэр офицер тэргүүтэй Нимбэгхэний бүхэл салаа цэрэг гараад ирэх нь тэр! 

	— Но-ом-хон! Гараа доош чигээр тавиад гэж командалсанд түлээчин сүхээ хөсөр чулуудаад номхон зогсов.

	— Үүгээр нэг нохойтой хүн гарахыг үзэв үүч! гэж асуув.

	Тэр тухайд мистер Шар-Луувандай, эрүүлч нохойтойгоо хачин байдлаар алга болов гэж харш дахинаар түгшин тэвдэж, түүнийг эрүүлэх гэж бүхэл салаа цагдаа цэрэг явуулсан хэрэг ажээ. Түлээчин бүх ядуусын нэг адил, цагдаа нарт төдий л итгэдэггүй бөлгөө. Энд царс модны орой дээр хүлээстэй байсан эрүүлч нохой, түүний эзэн хоёр нэг л жигтэй хачин аашлаад байсан. Үүнд: суллан тавихтай хамт газарт хэвтэж алсын анир төвөргөөн чагнаснаа галзуу юм шиг зугтааж одсон билээ. Тэр хоёр, түлээчинд осолгүй л галзуу юм шиг санагдсан. Цагдаа нар мөшгөн эрж яваа хойно бодвол тэднийг барьж авах санаатай биз. Би буян амлаж, бурхан тахисан ч тэр хоёрыг цагдаа нарт барьж өгөхөө больё гэж шийдээд түлээчин өгүүлрүүн:

	— Нохойтой хүн тань саяхан энд байж байгаад тийшээ явлаа! гэж буруу тийш нь заагаад өгчээ.

	Нимбэг офицер өгүүлрүүн:

	— Их сайн байна. Тэгвэл бид тэднийг даруй гүйцэх юм байна. Но-ом-хон! гэжээ.

	Түлээчин гараа дорогш сул тавьж номхон зогсов. Тэгснээ магнайн хөлсөө арчаад, царс мод цавчиж гарахын зуур эрж яваа улсаасаа алхам алхмаар холдон яваа Нимбэгдэй, Нимбэгхэн нарын хойноос харсаар хоцорч билээ.

	Мөчийн төдий ч өнгөрч амжаагүй байтал дахиад л яаруу тэвдүү хөлийн чимээ гарч, түүний нүдний өмнө ядарсан Усан-үзэм гуталчин, Хулуу анд, Хар-Нэрс авгай, Буурцагдай өмгөөлөгч, Лийрдэй хийлч, Хулуулун андхай авхайтан гарч ирэв. Тэд амьсгаагаа дарагдмагц түлээчнээс Чиполлино гэдэг залуутай дайралдаагүй биз гэж асуужээ.

	— Би Чиполлиног тань танихгүй юм. Гэхдээ энд ер нь ямар нэг залуу дайралдсангүй гэсэнд:

	— Хэрэв Чиполлино хэрэн тэнэсээр үүгээр ирвэл бид түүнийг хоёр өдөржин эрэв гэж хэл хүргэж үзээрэй! гэж тэдний дарга нь бололтой, Усан-Үзэм гуталчин захисан бөлгөө.

	Энэ бүлэг улс урьдахын нэг адил аанай л яаран гүйж оджээ.

	Цаг орчим болоод цавчсан түлээ нь юу юугүй унадаг дээр болж байтал, ширэнгэ дотроос Чиполлино, Интоорхон хоёр гараад ирлээ. Чиполлиног нөхдөө эрж олохоос нааш гэртээ буцахгүй туслалцана гэж Интоорхон шийдсэн ажээ.

	Хоёр жаалын нэгийг Чиполлино гэж мэдээд түлээчин өнөөх Усан-Үзэм гуталчны үгийг илүү дутуугүй яг таг уламжлав. Алга болсон Чиполлиног эрэхээр нөхөд агуйгаа орхиод явсныг хоёр жаал сая ухаарчээ.

	Тэдний алга болсны нууц илэрлээ.

	Хоёр жаалыг салж одоход түлээчин дахиад л ганцаараа үлдлээ. Гэвч орой болтол бас ч олон уулзалт, учрал тохиол угтаж байсан санжээ.

	Эхлээд Улаан-Лууванжин тэргүүтэн хүүхдүүд бас л Чиполлиног эрж ирэв. Дараагаар нь Улаан-лооль эрхэм, Яншуй багшийг дагуулан салдирхалж ирэв. Тэд ойд хоргодсон оргодлууд Интоорхоныг баривчилсан нь лавтай гэж итгээд энэ хүүг эрж яваа ажээ.

	Адаг сүүлд нь нар шингэхийн даваан дээр тэр түлээчин элдэв хонх шигшрэгийн найрал хөгжмийн ая сонсжээ. Түлээчин эхлээд өглөө намайг байцаагаад байсан өнөөх цагдаа нар л ирэх шиг байна гэж бодсон боловч энэ удаа Нимбэг хунтайжийн гэгээнтэн биеэрээ ойд залран ирсэн ажээ.

	Итгэлтэн манаа хэвтүүл юүгээн өдий удтал эргэж ирсэнгүйд бодлого болж, өөрийн биеэр тэднийг угтаж замд гарсан ажээ. Интооржин гүн ахай нар түүнтэй нэг жуузанд сууж явсан бөлгөө. Хунтайжид бараа болж яваадаа сэтгэл хөөрсөн хоёр ахайтан ажилд биш, анд яваа юм шиг ам хамхилгүй хөгжилтэйеэ чалчилдан явлаа.

	Ядуучууд хунтайжийн мэлмийд өртөн харагдах учиргүй, харагдсан байвал богд дээрхтэний ходоод элгэнд хортой болно гэдгийг андахгүй мэдэх тул түлээчин модны ард нуугдахыг завдсан боловч жууз тэргэн дотор богд дээрхтэний баруун гар талд сууж явсан нэг үрчгэр хөгшин шадар Нимбэгдэй түлээчнийг олж хараад:

	— Хүүе чи ноорхой гайхал аа! гэж дууджээ.

	— Өршөөлт минь, Таны таалал юу сан бол? гэж түлээчин амандаа бөвтнөв.

	— Үүгээр цагдаагийн нэг салаа өнгөрөхийг үзвүүч! гэж асуужээ.

	Түлээчин энэ өдөр цагдаа нарын салааг битгий хэл, өнгийн хангайн, өдий төдий амьтан нүдээр үзсэнийг та нар бэлхэн мэдэж байгаа биз. Тэгэвч Нимбэг хунтайжтай ярилцахдаа бол юу ч үзээгүй гэж тас нуухыг хэзээд илүүтэйд үзэх тул түлээчин хариу өчрүүн:

	«Мэдсэн барьсан юм алга. Үзсэн харсан ч юм үгүй дээ» гэжээ. Хэрэв түүний бие «Тийм ээ, би үзсэн» гэсэн бол мэдээж хэрэг, бусад олон асуултад ороогдох байжээ. Явж явж, зүв зүгээр мөрөөрөө байтал орон шоронд орж ч мэдэх байсан юм. Тэгэхлээр мэдэхгүй гэдэг мянган үгний таглаа болохоор ингэж хэлдэг нь зөв авай.

	Хунтайж бараа бологчид сэлтийнхээ хамтаар цагдаа цэргийн салааны хойноос чиглэн хөдлөв.

	Түдэлгүй үдэш боллоо. Энэ туужаа товч хураангуй сонирхолтой өгүүлэхийг бодож, даруй харанхуй болсон гэе. Харанхуйд болсон явдал тэр дундаас хайх, хөөх тэргүүтэнд холбогдсон хэрэг эгнэгт сонирхолтой байдаг билээ.

	Ой жавар хүүшлэн харанхуй болж байсан тэрхэн хоромд туужийн маань бүх хүмүүс яг л эрэх хайх, хөөх ажилтай байсныг хэлэх юун. Заншлан мөшгөгч, эрүүлч нохойтойгоо хамт оргогчдыг мөрдөж байв. Цагдаа нар мөшгөн заншлагчийг хайв. Хунтайж цагдаа нараа бэдрэв. Усан-Үзэм гуталчин нөхөдтэйгөө Чиполлиногийн эрэлд гарав. Чиполлино, Интоорхон хоёр Усан-Үзэм мастерыг хайна. Улаан-лооль, Яншуй багш хоёр Интоорхоныг эрнэ. Хөгшин Сохор-Номин газар доогуур тэр бүхнийг нэгмөсөн эрнэ. Номин гуай оргодлуудын толгой хоргодож байсан агуйгаар үүний өмнөхөн орж «Чиполлино алга болсон. Түүнийг ойгоор самнан эрэхээр явцгаалаа! Юм мэдвэл сонсгох биз» гэсэн зурвас олж үзжээ. Түүнийг уншмагц Сохор-Номин гуай газар доогуур зүг бүрд хонгил хичээнгүйлэн ухаж билээ. Тийнхүү хөдөлж байх зуур, толгой дээгүүр нь ой дундуур хүмүүс ганц нэгээрээ буюу бөлөг цөлгөөр явж байхыг цаг ямагт сонсож байжээ.

	Гэвч тэд цөм их л хурдан явж өнгөрч байсан тулд Сохор-Номинг дээш нэвтлэн ухаад ил гарч ирэхэд хэн ч алга болсон байдаг авай. Энэ үдэш ганцхан чонын сүргийн дуу л сонстохгүй байлаа. Учир нь: Бидэнд ав хоморго тавьсан бололтой гэж бодоод бүх чоно ойн бэрхээс бэрх ширэнгэд шивээлсэн ажээ.

	ЧИПОЛЛИНОГИЙН ХӨГТЭЙ ЯВДАЛ - 3 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

